
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Орчуулсан Б. РИНЧЕН

	 

	I

	 

	— Аль ээ хүү минь эргээдэх, юутай инээдтэй амьтан бэ, чи минь? Энэ чинь лам нарын банзал хувцас юм уу, аа? Танай академийнхан, бүгдээрээ ийм хувцастай явдаг юм гэж үү? гэж өвгөн Тарас Бульба, Киевийн Бурсе гэдэг сургуульд сурч байгаад, аавындаа айлчилж ирсэн хоёр хүүгээ ийм үгээр угтаж билээ. Хоёр хүү нь мориноосоо дөнгөж буугаад, зогсож байсан юм байжээ. Байдлыг үзвэл, чийрэг хоёр залуу эрийн шинжтэй, хүний өөдөөс эгц харж чаддаггүй, толгойгоо бөхийлгөн гөлсхийж хардаг, сая сургууль төгссөн семинарчны байдалтай байжээ. Эрүүл чийрэг царайтай тэр хоёр залуугийн сая ургаж цухуйсан ноолуур шиг зөөлөн үс сахалд хутга хүрээгүй шинжтэй байжээ. Эцгийнхээ ингэж элэглэн угтсан үгэнд цочирдон, дэмий л газар ширтэн зогстол, эцэг нь:

	— Байз, байз! Би та нарыг сайн харж үзье гэж эргүүлж үзэхдээ яасан урт хормойтой дээл вэ? Ертөнцөд ийм дээл ер байдаг гэж үү? Аль ээ, та нар гүйгээд үз. Хормойдоо хөлөө ороолгож ойчихыг чинь үзье гэж харж байтал, хоёр хүүгийн ах нь:

	— За, аав, хүнийг битгий шоолоод бай гэв.

	— Хараач! Шоолоход яадаг юм бэ? та нарыг гэтэл,

	— Яах юу байх вэ, чи манай аав болсон ч шоолоод байвал чинь зодож орхино шүү би!

	— Яана гэнэ ээ? Аавыгаа зодох гэж үү дээ гэж Тарас Бульба, хэдэн алхам ухраад, их л гайхан хэлэв.

	— Би хэнд ч дарлуулж чадахгүй, дарлаад байвал аавыг ч зодчиход яах вэ! гэтэл,

	— За, чи надтай яаж зодолдох нь вэ? нударгалалдах уу даа? гэхэд нь,

	— Яасан ч яах вэ гэжээ.

	— За, тэгвэл, нударгаараа үзэлцье гэж ханцуйгаа шамлаж, чиний нударганы чинь чадлыг үзье дээ гээд эцэг хүү хоёр амар мэндээ асуулдан учрахын оронд, бие биеэ ажиж нэг ухран, нэг давшин хэнхдэг бэлхүүс, хавирга ташаагүй шаалцан нүдэлдэж эхлэв.

	— Хараач, энэ өвгөн зөнөглөж гүйцээ шив дээ. Жил илүү уулзаагүй хүүхдээ гэртээ дөнгөж ирэхэд нь зодолдон мэндэлж байхыг нь харав уу та нар? гэж хоёр хүүхдийн, царай цайвгар, бие туранхай, сэтгэл зөөлөн эх нь эцэг хүүгийн зодолдохыг гайхан харж үг хэлтэл Тарас Бульба зогсоод:

	— Үгүй энэ чинь зөв зүгээр зодолддог хүн байна шүү. Нээрэн сайн зодолдож байна. Үзэлтгүй сайн зодооч дог оо. Хүү минь гэж амьсгаагаа дараад, ер нь сайн эр болох нь ээ! За хүү минь сайн явж ирэв үү? Алив духыг чинь үнсье. Хүү минь сайн сайн, намайг балбасантайгаа адил хэнийг чиг дарлавал нь өнгөрүүлэлгүй нүдэж байгаарай! Гэсэн чиг чиний энэ хувцас бас л инээд хүрмээр хувцас аа даа. Энэ унжиж байгаа чинь ямар олс дээс юм бэ? гэж эцэг хүү хоёр үнсэлдээд, эцэг нь бага хүүгийн зүг хандаж, за чи, мангуу, гараа унжуулаад зогсож байдаг чинь юу вэ? чи нохойн хүү, намайг зодохгүй яаж байгаа юм бэ? гэхэд нь эх нь отгон хүүгээ тэврэн:

	— Юунд дэмий юм хэлдэг юм бэ та? Үр хүүхэд нь эцгийгээ зодох ёс гэж хаа байдаг юм бэ? Зодно ч гэсэн, одоо яаж болдог юм бэ? Балчир бага хүүхэд холын аян замд бие нь ядраад эцсэн цуцсан байлгүй яах вэ? Арай гэж гэртээ хүрч ирэхэд нь амарч нойрс, юм ид гэхийн оронд харин зодолдох гэдэг чинь юу гэсэн үг вэ? гэж отгон хүүгээ тэврэв. (Гэтэл тэр балчир бага хүүхэд гэдэг нь хорь гаруй настай зургаан тохой өндөр нуруутай бага хүүхэд байжээ).

	Бульба отгон хүүгээ хараад, ээ дээ, чи чинь өөдгүй амьтан шив дээ. Эхийнхээ үгийг битгий дуул! Цаадах чинь хүү минь эм хүн шүү. Эм хүн юу мэдэх вэ? Та нар эрх жаргалыг хүсье гэвэл, эр хүний жаргал-эзгүй хээр, эр морь хоёр гэдэг. Энэ сэлмийг харав уу, танай эх гэвэл энэ сэлмээр эх хий! Танай ч цээжээ хавтаслалаа гэдэг чинь шал дэмий хэрэг. Академи макдеми, цагаан толгой молгой ном мом, гүн ухаан, судар мудар гэдэг чинь шал дэмий баларсан юм гээд Бульба өвгөн, бичиж болдоггүй бэлгийн үг хэлчихэд, та нарын тэгж байснаас би харин ирэх долоон хоногт та нарыг Запорожье явуулна. Эр хүний эрдэм сурдаг ёстой газар нь тэнд байдаг юм даа. Та нар чухам юм суръя гэвэл, танай сургууль тэнд бий гэж мэд гэхэд нь: Эцэнхэр биетэй эмгэн эх нь:

	— Хүүхэд минь, гэртээ арай гэж долоо хонох юм гэж үү? Гүйцэд амарч ч завдахгүй. Гэр орноо гүйцэд үзэн дасаж ч чадахгүй нь шив дээ. Би ч хүүхдээ сэтгэл ханатал харж чадахгүй болох нь ээ гэж нүдэндээ нулимс мэлтгэнүүлэн уярахад нь:

	— За, чавганц чи усан нүд болоод яах нь вэ? Хасаг эр гэдэг чинь эмтэй ноололдох гэж төрдөг юм биш шүү. Чамайг үзвэл энэ хоёроо өндөг дарсан тахиа шиг банзал дороо хийж дараад, суугаад байх нь ээ дээ. Яв, яв. Эмгэн минь бушуухан идэж уух юм зэхэж ир! Тэхдээ: Янз бүрийн боорцог моорцог, боов шоовсох хэрэггүй шүү. Хонь байвал бүхэл зум хонь, ямаа байвал ямаа чигээр нь тавь. Дөчин жил дарсан бал дарсаа чирч ир. Хатан архи сархдыг ихээхэн гаргаарай. Янз бүрийн аар саар үзэм мүзэмтэй дарс хэрэггүй шүү. Ёстой шуугьсан шийгсэн хөөсөрсөн хатан галзуу хар архи авчраарай гээд, хоёр хүүгээ танхим байшиндаа оруулав. Урдаас нь орон сууцыг тагталж байсан алтан зоосон чимэг зүүлттэй хоёр залуу зарц хүүхэн сандан мэндэн гүйж гарлаа. Тэр хоёр: Нэг бол хүнийг зүгээр өнгөрүүлдэггүй хоёр залуу агийг ирэв гэж айсан бололтой. Нэг бол эм хүний ёсыг гүйцэтгэж, эр хүнийг хармагц дуу алдаж ухасхийн зугтаад, ичихдээ, нүүрээ ханцуйгаар бөглөж л зогсох гэсэн ч байж болзошгүй. Танхим байшинд орж үзэхэд доторх засал чимэл нь тэр цагийн маягтай. Одоо түүний байдлыг ганц хуучны дуунд цухас дурддаг. Ялангуяа хуучны шастир дуунд дурддаг билээ. Одоо тийм шастир дууг олон хүнээр тойруулан бандур хөгжмөө аяархан цохиж дуулдаг нүдэн балай сахалт өвгөн хуурч ч Украинд үзэгдэхээ хэдийн байж билээ. Католикууд шашныг нэгтгэх гэж Украинд дайн тулаан хийж байсан цэргийн хөл үймээнтэй тэр бэрх цагийн зан заншлаар Тарас өвгөний танхим байшинг зассан нь өнгөт шавраар чимэглэн будсан цэмцгэр цэвэрхэн байдалтай, туургаар нь илд сэлэм, минаа, ташуур, шувууны урхи тор, загасны говчуур, өхөш, буу зэвсэг, дарийн нарийн хийцтэй эвэр хот, латан хазаар, мөнгөн товруутай чөдөр тушаа өлгөөстэй үзэгдэж, бяцхан бяцхан нүдтэй цонхонд нь бүдэг гэрэлтэй дүгрэг шил хийсэн байжээ. Өөдөө сугардаг тэр шилийг дээш нь болгож харахгүй бол гаднах юм харагдахгүй тийм шил. Эдүгээ хуучны сүм дуганд хааяа ганц нэг үзэгддэг. Цонх, үүдний тотго, хатавчийг тойруулан улаанаар будаж, булан дахь таг дээр домбо, хөх ногоон шилэн лонх, хээтэй мөнгөн цомбогор алталсан хундага, өрөөтэйг үзвэл венец, турк, черкес янз бүрийн урчуудын бүтээсэн эд, Тарасын танхимд гурав дөрвөн эзэн дамжин орж ирсэн эд байжээ. Тэр бэрх дайчин цагт өдий зүйл олон, эзний гар дамжсан олз болдог нь бараг ёс байжээ. Тасалгаанд хусан ванданг туурга дагуу тавилж хоймрын буланд бурхны дор, том гэгчийн ширээ тавиад бас паалантай ваараар чимсэн, энд тэндээ тавзантад том гэгчийн зуух үзэгдэж байгаа нь сургуулийн сурагчдад морь унуулдаг ёсгүй болоод, унах морьгүй дээрээс жил бүр сургуулийн чөлөөгөөр гэртээ явган хүрч ирдэг тэр хоёр залуугийн нүдэнд их л таньсан дадсан байдалтай дулаан сайхан үзэгджээ. Хоёр залуу толгой дээрээ урт сэвлэг үстэй байжээ. Зэвсэг зүүсэн хасаг эр бүхэн, тэднийг хүүхэд гэж сэвлэгээс нь үсдэж зодоод тавих эрхтэй байжээ.

	Тэгээд Бульба хоёр хүүгээ сургуулиа төгсгөсөнд нь энэ удаа хөл залгах унаа гэж адуунаасаа хоёр эмнэг залуу азарга барьж явуулсан байжээ.

	Хоёр хүүгээ ирэв гэж, хороо цэргийнхээ бүх тушаалтан зуутан бэлэн байгаа бүгдийг зарлан ирүүлэхээр тушаасанд хоёрхон зуутан ирж Бульбагийн хуучин нөхөр засуул дарга өвгөн Дмитро Товкачтай орж ирсэнд:

	— За харав уу? Энэ хоёр минь эрийн цээнд хүрч ийм сайн эр болчихжээ. Удахгүй Сечид явуулна гэхэд нь зочид, Бульба хөвүүд сэлтийн амрыг аятайхнаар асуугаад их сайн сайхан хэрэг болов. Залуу хүнийг эрийн эрдэмд сургая гэвэл ер нь Запорожийн Сечид явуулах нь ёстой мөн гэхэд Бульба:

	— За, ноён, ах дүү нараа! Сэтгэл тохирсон газартаа суудал сонгож, ширээ тойрон эрээгүй сууцгаа. За хоёр хүү минь! Урьдаар хар архинаас ам хүрье. За бурхан тэнгэр өршөөг! Хүүхэд минь Остап чи хүү минь, бас Андрий чи ч гэсэн бурхан тэнгэрийн өршөөлөөр та нар минь дайнд олзтой омогтой яваарай! Буруу номтныг булга дарж, туркийг түрж, татаарыг талж, ляхууд ч гэсэн, манай шашинд халдвал ляхыг ч даран дийлж яваарай хүүхэд минь! За, хундагаа тос, сайхан хар архи байгаа биз? байз! Латинаар хар архийг юу гэж нэрлэдэг байсан билээ. Аа хүүхэд минь латингууд хар архи нэртэй ийм сайхан сархад дэлхий ертөнцөд байдаг гэж мэддэггүй тэнэг улс байсан байхаа! Өнөөх латин шүлэг зохиодог зохиолчийн нэрийг хэн гэдэг билээ дээ? Би бичиг сайн мэдэхгүй болоод мартаж орхилоо. Гораций билүү? хэн билээ дээ? гэхэд нь их хүү Остап нь: Хараач манай аавыг! Хөгшин нохой юм бүхнийг мэдэх мөртөө үл мэдэгч болж байна шүү дээ. Гэтэл Бульба үгээ үргэлжилж:

	— Миний бодоход сургуулийг чинь даасан хамба ламтан та нарт хар архийг үнэртүүлдэг ч гүй байсан биз дээ. Ер нь сургуульд байхад чинь та нарын нуруу болоод эр хүнд байдаг бүгдийг хус нойтон индүүрийн туйвангаар мөн ч сайн, туйвандаж байсан байлгүй дээ. Үнэнийг хэлэхэд аа? та нарыг нэлээд ухаан орсон гэж, ташуураар ч бас ташуурдаж байсан байж болзошгүй биз дээ? Ганц Санчир гаригт ч биш Буд, Бархас-Бади гаригт ч бас зүгээргүй юм амсаж байсан байлгүй дээ та нар, тийм биз гэхэд нь Остап ажиггүй:

	— За даа! Аль хэзээ өнгөрсөн баларсан цагийн юмыг дурдаад юу хийх нь вэ? Аав та юу ч байсан өнгөрөөд л одоо зүйл дуусаж гэхэд нь Андрий:

	— Одоо тийм юм горьгүй болсон: Халдаад үзвэл бид хариу тавина даа. Завшаан болж муусайн татар дайралдвал хасаг сэлмийн амтыг сайхан амсана даа гэхэд нь Тарас:

	— Зөв хүү минь. Түмэн зөв! Ер нь би ч гэсэн та нартай мордоно байгаа, үнэхээр мордоно! Энд хэвтэж би чөтгөрөө хийх билээ? Саадгийн будаа тавьдаг, гэртээ хэвтдэг үхээнц эр болж, гахай хонь хоёрыг хариулж эхнэрээ сахиж хэвтэнэ гэж үү? Тонилог цаашаа! Би тэгж чадахгүй. Би эр цэрэг хүн. Дайн цэрэггүй гэхэд ямар хамаатай вэ. Би та нартай Запорожье зүгээр орж хийморио сэргээнэ. Үнэхээр явна гээд өвгөн Бульба ам халж агсан тавьсаар бүр ч уур нь хүрч сүр бадруулан хөлөө дэвсээд, явбал маргааш явъя. Хойш нь татаад юу хийх вэ? энд аль цагийг хүлээж суух вэ? энүүгээр юу хийдэг юм билээ. Энэ муусайн ваар сав хэнд хэрэгтэй юм бэ? гээд ваар сав лонхыг цохилон шидэж гарав. Нөхрийнхөө занг андахгүй хөөрхий эмгэн үг хэлэх зүрхгүй вандан дээр суугаад гашуудан харж байтлаа, маргааш явна гэсэн тэр хэцүү үгийг сонсоод, нүднийхээ нулимсыг барьж чадсангүй мөдхөн хагацах гэж байгаа хоёр хүүгээ хараад элэг эмтрэн дуугүй ихэд гашуудсан байдлыг нь тас жимийсэн уруул ам, нүд царайг нь харсан хүн бүхэн мэдмээр байжээ. Тарас бол их зөрүү хар сөөрөг зантай хүн байжээ. Тийм хэцүү бэрх хатуу хүн гагцхүү арван тавдугаар зууны хүнд үед, Европын хагас нүүдлийн байдалтай тэр хэсэг нутагт, бий болох нөхцөл бүрдсэн тэр цагт гардаг байжээ. Тэр үед балар, эртний байдалтай бүх өмнөд Орос улсыг ноёд нь хаяж зайлаад, түрэмгий шунаг монголчуудын догшин довтолгоонд тас талуулж түймэрдүүлээд орох оронгүй болсон хүн зоригтой зүрхтэй болж ирээд догшин хөрш нарын хаяанд насан үргэлжийн аюул дунд түймрийн нурам дээр нутаглаж, айхыг мэдэхгүй болсон тэр цагт тийм хатуу зөрүүд зантай хүн бий болж эртнээс энх номхон Славяны сэтгэлд дайчин хор нь буцлан хөдөлж, орос хүний уужуу зан нь хөдөлж, хасаг цэрэг эр бий болж гаталга гарам бүхнээр, эрэг дагуу таатай газар бүхэнд хасаг эр бий болоод Туркийн Султан хаан, тэндээс та нар! хир олон байна вэ? гэж асуухад нь зүрхтэй хасаг цэрэг хариу тавихдаа: Тоог нь хэн мэдэх вэ? талаар дүүрэн хасаг бий.

	... Энхэл тонхол дов тоолон хасаг гэж бодон хариулж байсан тэр цагийн хүний зан чанар Тарасынх шиг тийм хатуу зоригтой болсон цаг байж билээ. Хасаг цэрэг гэдэг үнэхээр Оросын хүчин чадлын ер бусын үзэгдэл байж, ардын хэнхдэгээс аюул зовлонгийн хэтээр цохиж гаргасан үзэгдэл байжээ. Эртний бяцхан отог хошуу, гөрөөч, тайга нохойчдоор дүүрсэн бяцхан хотын оронд хоорондоо үргэлж наймаацалдан дайсагнагч хот балгасны оронд, христосоос ондоо шашинтай ховдог шунаг дайсныг жигшин эсэргүүцэж, нийтийн аюул зовлонгийн өөдөөс амь холбон нэгдсэн догшин сүрт хүрээ суурин, гацаа, айл бий болж ирсэн билээ. Тэр цагт тэгээд насан турш тэмцэл хийж амар заяагаа үздэггүй байснаараа тэд, нүүдэл аймгийн арчин баллаж орхимоор догшин довтолгооноос Европыг аварч өгснийг түүх судраас бүгдээрээ мэднэ. Хошуу засаг ноёдын оронд тэр их уудам газрын холоос болоод хүч муутай эзэн болсон Польшийн вангууд хасаг цэргийн чухлыг мэдээд тэдний хил хайчийг харж дайчин байдлаар суудгийн ашиг тусыг хэдийн ухаарсан билээ. Тэдний холын засаг заслалыг хүлээсэн гетман дарга нар хасаг цэрэг дундаасаа сонгогдоод хүрээ тосгоныг хороо цэргийн байгуулал, жинхэнэ цэргийн чөллөгийн байдлаар зохиоцгоосон билээ. Хасгууд, жинхэнэ жагсаалын, нэгэн дор хурсан цэрэг биш ер хүний нүдэнд тийм цэрэг гэж үзэгдэхгүй боловч дайн хөл болбол хамгийн цаад хэмжээ гэвэл найман хоногийн дотор хүн бүр, вангаас ганцхан төгрөгийн цалин аваад, бүрэн зэвсэгтэй морьтойгоо ирж, хоёр долоо хоногт цугласан их цэргийг үзвэл яаж ч албаар татахад цугламгүй их цэрэг элсдэг байжээ. Тэгээд, аян дайн төгсөхөд цэрэг эр нь өвс тариандаа буцаж Днепр мөрний гатлагад очиж загасаа барьж, наймаа хийж, шар айраг нэрж эрх тааваараа суудаг хасаг эр болдог байжээ. Тэр үеэс гадаадынхан түүнийг үзээд гайхахын ихээр гайхдаг байжээ. Хасаг эрийн мэдэхгүй эрдэмгүй. Архи нэрье гэвэл архи нэрж чаддаг. Тэрэг шаая гэвэл, тэрэг шааж чаддаг. Дарь хийе гэвэл, дарь умшилж чаддаг. Төмрийн уран дархан хийе гэвэл, дархалж чаддаг. Бас архи ууж найрлан наргия гэвэл, дэлхий дээр ганц орос хүний ууж чаддагаар ууж цэнгэн найрладаг тийм улс байжээ. Хасаг гэж дайн болбол заавал мордох ёстой гэж үздэг цөстэй хасгаас гадна хэрэг гарвал: Хэдий л бол хэдийгээр сайн дурын хасаг цэргийг татаж болох байжээ. Тэгье гэвэл гацаа тосгоны зах зээлийн газраар яваад тэргэн дээрээс өндөр дуугаар За та нар! Архи дарс нэрэгчид архиа нэрж тогооны ёроолд хэвтэж, өөхөлсөн биеэрээ ялаа батгана тэжээдгээ зогсоно уу! Эр хүний хийморь сэргэж дайчин гавьяа байгуулах юм биш үү, анжис дагагчид, саадаг тариачид, хонь хариулагчид, эмийг дагагчид! Анжис дагаж шар госонгоо шороо болгож явахаа болиоч! Эмийг дагаж эр чадлаа гарздахыг зогсооч! Хасаг эрийн гавьяа байгуулаач! гэж л хэлбэл хуурай модонд оч туссан юм шиг дүрвэн хөдөлж, тариачин нь анжсаа эвдээд, архи айраг нэрэгч, данх бүрхүүлээ хаяж сав саалиа хага цохиод, худалдаачин наймаачин наймаагаа хаяж, гэртээ байсан ваар саваа хэмх цохиод, хөлтэй бүгд хөлхөж, мориндоо морддог билээ. Үүнийг үзвэл оросын зан авир, тэр нутагт идээшиж их л нударгатай дорвилог болсон нь мэдэгдэхүйц байдаг билээ.

	Тарас, хуучин жинхэнэ хурандаа хүн болоод, дайн хөлд идээшлийг олж, зан авир бүдүүн шулуун хүн билээ. Тэр үед Польшийн нөлөө, Оросын тайж нарт мэдэгдэхүйц нэвтэрч, зарим нь Польш зан заншилтай болж, гоё ганган байдалтай, хээнцэр зарцтай, шонхор начин шувуутай, гөрөөчинтэй болж, дайллага будаалга хийж наргидаг болцгоож байсан билээ. Тарас тийм юманд угаас дургүй, сэтгэлдээ хасаг эрийн шулуун байдалд дуртай болоод Варшав зүгийнхнийг дуурайдаг, нөхөдтэйгөө муудалцаад Польшийн ноёдын боол гэж нэрлэдэг байжээ. Зүгээр сууж чаддаггүй болоод биеэ грек католик шашныг хууль ёсоор хамгаалагч хүн гэж үздэг байжээ. Газар түрээслэгчдэд хавчигдан хяхагдав. Өрх тутамд шинэ татвар нэмэв гэж гомдол гарсан тосгонд дур мэдэн ороод, өөрөө хасгуудтай хэргийг тасалж, ер гурван үйлст эр хүн сэлмээ сугалах ёстой гэж үздэг нь комиссарууд, ахлагч нарыг хүндэтгэлгүй, өмнө нь ёсолж малгайгаа авалгүй зогсвол шашныг доромжилж, өвгөд дээдсийн ёс заншлыг доромжилбол, бас дайсан нь Лало турк байвал христосын шашны алдрыг мандуулж, тэрслүү лалогийн өөдөөс зэвсэг хэзээ ч хөдөлгөж болно гэж үздэг байж билээ.

	Эдүгээ өвгөн биеэ, хоёр хүүтэйгээ Сечид хүрч ирээд за, ийм эрчүүдийг би та нарт авч ирлээ шүү! гэж дайнд хатуужсан хуучин нөхөхдөө үзүүлэн, сайн эрийн нэг эрдэм гэж архи уухыг үздэгтээ, мөн цэргийн эрдэмд анх гавьяа байгуулахыг нь үзнэ гэж сэтгэлээ тэжээж билээ. Анх хоёр хүүгээ хязгаар явуулъя гэж бодтол, идэр залуугийн цог бадарсан өндөр сайхан нуруутай эрэлхэг чийргийг нь үзээд, дайчин зориг хийморь нь сэргэж, хэн ч хавчаагүй, өөрөө хар сөөргөөсөө болж зөрөөд хамт явахаар хойд өдөр нь тогтож билээ. Тэгээд унаа, тохох эмээл хэрэглэлийг хоёр хүүдээ сонгож ингэ тэнгэ гэж тушааж, адууны жүчээ (морины жүчээ саравчтай хашааг хэлдэг) чингэлэг сав байшингаараа орцгоон, маргааш хамт явах зарц хөтөч нараа хүртэл сонгож авсан билээ. Тэгээд засуул Товкачид эрх мэдлээ шилжүүлэн өгөөд, Сечиэс хэл мэдээ өгмөгц, хороо цэргийн хамт тэр дороо хүрч очоорой гаж захиад баахан ам халсан боловч, нэг ч юм мартсангүй. Тэр байтугай, унаа морийг усалж, онгоцонд нь сайн гэгчийн том боодог хийж өгөөрэй гэж захиад ажилдаа ядарсхийж гэртээ хүрч ирээд:

	— За, хүүхдүүдээ! Одоо унтах хэрэгтэй, маргааш тэнгэрийн тааллаар хийвэл зохих юмаа хийнэ шүү дээ. За чи, бидэнд ор дэвсгэр битгий зас! Бидэнд ор дэвсгэр хэрэггүй, бид гадаа унтана гэжээ.

	Сая л шөнө болж эхэлсэн боловч, Бульба эрт унтдаг зантай байжээ. Хивсэн дээр хэвтээд шөнө сэрүүн хонодог учир, гэртээ байгаагаасаа дулаан хэвтэх дуртай тул, нэхий дээлээр хучаад удал ч үгүй хурхирсанд нь: Хашаа доторх цөм, эзнээ дуурайцгаан таацаж энд тэнд өнцөг буланд хэвтсэн бүгд, хурхирцгаан дуугарцгааж, залуу ноёд ирэв гэж бусдаас илүү архи уусан манаач юу юуны өмнө унтаад өгч, ганц хөөрхий эхийн нойр хулжиж зэрэгцэн хэвтсэн хайрт хүүгийнхээ дэрний хажууд хажуулаад хааш яаш сэгсийсэн залуу үсийг нь самаар хичээн самнаж уйлах нулимсаар норгож үзэх хүртэхийн эрхтэн бүхнээр хүүхдээ ширтээд, харж ханахгүй байлаа. Ангир уургаа хөхүүлж хүн болгоод, энхрийлж өсгөөд эдүгээ агшин төдийхөн царайг нь хараад хагацна гэж бодохдоо хүү минь! Хонгор хоёр хүү минь! Яана та нар минь?Юу болно доо гэж үглэж урьд, гуа сайхан байсан царайд нь, хувьссан үрчилгээнд нь нулимс мэлтэлзэн тогтож, тэр хэцүү бэрх цагийн эмэгтэй бүхний нэгэн адил их л өрөвдмөөр байдалтай байж билээ. Агшин зуурын янаг амрагийг үзэж, идэр залуугийн анхны цог, шунан дурлахын анхны халууныг таньтал сэтгэлийг нь дагуулагч хатан эр нөхөр, ханьтайгаа ижилдэн, архи дарс ууж уулга дайн хийх гэж орхидог байжээ. Ингээд эр нөхөр юугаа жилд хоёр гурван өдөр үзэж хэдэн жил сураг чимээг нь сонсдоггүй байжээ. Нөхөртэйгөө уулзаж хамт суухдаа ч ямархан байдалтай байдаг сан гэхэв. Дайрах доромжлох, зодохыг хүртэл хөлчин тэсвэрлэж өчүүхэн төдий эрхлүүлэвч өрөвдөж эрхлүүлж байгааг нь үздэг хөөрхийлөлтэй хачин амьтан байжээ. Наргианд дуртай Запорожийн дайчин хатуужилт шинж бүрдсэн эхнэргүй олон баатар рыцариудын дунд, тэгээд жаргал цэнгэлгүй залуу насыг нь өнгөрөөд гуа сайхан хацар нь энхрийлэн дагуулалгүй гонсойж, цагаас өмнө үрчлээ болоод эхнэр хүний хамаг хайртай дотно сайхан сэтгэл бүхэн нь эхийн энхрийлэх сэтгэл болж хээрийн цахлай шувуу шиг, хүүхдээ ээрэн энхрийлж нүдний нулимс асгаруулан хөөжээ. Хүүгээс минь! Хайрт хоёр хүүгээс минь хагацуулж үүрд салгах гэж холдуулах нь... Хэн мэдэх вэ? байлдаанд ормогц татарт толгойгоо тас цавчуулаад махчин шувуунд тоншуулсан бие нь хаа ч хөсөр хэвтэж байгааг нь хүүхдийнхээ дусал цусны төлөө амь биеэ хайргүй үзэх эх нь мэдэхийн аргагүй байвал яана? гэж бодоод хоёр хүүгийнхээ нүдийг өөрийн эрхгүй нойрт автагдан аньтал нь ширтэн уйлж суухдаа, Бульба маргааш босоод хоёр нэг хоног хойшлох ч юуны магад. Архи их уусандаа болж ингэж яаравчлан мордоно гэж хэлсэн байх гэж бодож байлаа. Тэр завсар өндөр огторгуй дахь тэнгэр, энд тэндгүй унтаж байгаа хүнтэй хашаа, бөөн уд мод, шивээ хашааг бүтээн ширэлдэж ургасан сараалж хамхгийг хэдийн гийж билээ. Хөөрхий эх, хайртай хоёр хүүгийнхээ дэрний дэргэд суусаар нойрыг үл бодов. Нүд шилжихгүй ширтсээр суутал, морь, үүр цайхыг мэдээд идэхийг зогсож өвсөн дээр хэвтэцгээж уд модны орой дахь навч найлзуур ширжигнэсээр навч хөдлөх чимээ доошоо буухад, хоёр хүүхдийн эх үүр цайтал суугаад, бие нь огт үл алжаан, сэтгэл дотроо гагцхүү шөнө хэвээрээ л байгаасай гэж бодтол хээрээс унаганы янцгаах чимээ сонстов. Тэнгэрт улаан зурвас тод гэгчээр татаж, Бульба гэнэт сэрээд яаран босож өчигдөр хэлснээ их л тод санаад, за хүүхэд, босох цаг болсон шүү бос, бос! Морио усал! Эмгэн хаа байна? (Эмгэн гэж эхнэрээ хэлдэг байжээ) эмгэн бушуухан бидэнд идэх уух юм базаа! Урт холын аян замд мордох улс шүү! бид гэхэд нь хөөрхий хөгшний горьдол нь бүр тасарч байшин гэр рүүгээ урамгүй гэлдрэв. Ингээд өглөөний хоол цай хийж байх завсарт нь Бульба тушаал заавраа өгч, жүчээнд агтаар оролдож хүүхдэдээ эмээл хазаарынхаа сайныг шилж байлаа.

	Бурсд сурч байсан хоёр хүү нь гэнэт шал ондоо байдалтай болж хуучин шавар шороо болсон гутлын оронд мөнгөн тахтай улаан савхин гуталтай болж, алтан тэлээтэй түмэн хуниастай, хар тэнгис шиг өргөн шалбуур өмд өмсгөж, тэлээндээ ганс тамхи зүүх цацагтай урт нарийн сур зүүж, гал улаан цэмбэн дээлээ хээтэй бүсээр бүслээд турк гар бууг бүсэндээ хавчуулцгааж сэлэм зүүсэн нь, хөлд нь хангинаж, наранд төдий л гандаагүй зүс царай нь улам сайхан цагаан болсон шиг үзэгдэв. Залуу хар сахал нь царайн цагааныг улам тод болгож идрийн цогийг бадруулан, алтан оройтой хар хурган малгай өмсчихсөн нь их л сүртэй сайхан үзэгдэв. Хөөрхий эх нь хүүхдийнхээ тэр байдлыг үзмэгц үг хэлэх тэнхээ нь тасраад, нүдэнд нь нулимс мэлтгэнэн тогтжээ.

	Ингэсээр Бульба, за хүүхэд, юм бэлэн зэлэн боллоо. Саатаад юу хийх вэ! Одоо христостны ёсоор аянд мордохын өмнө бүгдээрээ суух хэрэгтэй гэхэд нь: Үүдний тэнд их л хүндэтгэн зогсож байсан зарагдах залуус хүртэл цөм сууцгааж, Бульба за эх нь хоёр хүүгээ ерөө! Баатар эрийн нэр төрийг хамгаалж зоригтой байлдаж яваг. Христосын шашныг хэзээд сахиж яваг гэж тэнгэрт залбираарай! Эднүүд тэгж явахгүй бол энэ ертөнцөд үнэр нь ч үгүй болж үхэж хатаг! За хүүхэд эхийнхээ дэргэд оч! Эхийн залбирал гэдэг усан далай, хуурай газрын алинд ч авралтай гэдэг гэхэд эх бүгдийн адил зөөлөн өртэй эх нь хүүхдээ тэврээд хоёр бяцхан сахиус гаргаад хүзүүнд нь уйлан зүүгээд... эх дагина... та нарыг сахиж яваг... хүүхэд минь эхийгээ бүү мартаарай... захиа мэдээ явуулаарай гээд цааш үг хэлж чадсангүй.

	— За явъя даа, хүүхэд гэж хэлээд Бульба байшингийн шатны өмнө байсан эмээлтэй мориндоо мордоход нь, Бульбаг чөтгөр гэдэг нэртэй мориндоо мордоход нь бүдүүн хүнд Тарасын мордмогц морь хорин пүү хүнд юм дээр нь гарсанд ухасхийн үсэрч билээ. Хоёр хүүгийн эх нь хүүхдийнхээ мордохыг хараад зөөлөн сэтгэлтэйгийн нь байдал царайд нь мэдэгдэхүйц үзэгдсэн отгон хүүгийнхээ зүг ухасхийж, дөрөөнөөс нь шүүрээд, тэсгэлгүй гашуудан эмээлд нь наалдав. Хоёр чийрэг хасаг, түүнийг аятайхан зөөлнөөр салгаж аваад, гэрт оруулбал, аянчныг хаалганы гадна гармагц, насанд нь тэнцэмгүй хөнгөнөөр зүр шиг ухасхийж гараад хүний санаанд оршгүй хүчтэйгээр морийг зогсоож, нэг хүүгээ галзуу солиотой юм шиг яаран тэврэхэд нь дахин салгаж авчив. Хоёр залуу хасаг эрийн элэг эмтэрч эцгээс айн нүдний нулимсыг барьж авсан боловч, эцэг нь бас л дотроо баахан аягүй болоод мэдэгдэхгүй гэж биеэ барьж явлаа. Тэр өдөр баахан бүдэг бүрхэг байж, өвс ногооны өнгө нь гялалзмаар хурц үзэгдэн шувуу бялзуухайн жиргэх нь баахан авцаа муутай шиг санагдаж явав. Баахан явсхийгээд гэдрэгээ хартал хот айл нь газарт шингэсэн юм шиг борхон байшингийн нь хоёр яндан, багадаа хэрэм шиг авирдаг модны орой нь цухуйн үзэгдэж, өмнө нь нуга зүлэг үзэгдэж байгаа нь, түүний шүүдэртэй ногоон дээгүүр хөлбөрч байсан багын цагаас залуу чийрэг хөлийнхөө хар хурдаар айн эмээн гүйж явсан, хар хөмсөгт хасаг хүүхнийг хүлээж байсан өсөж торнисон үеийн явдлыг өнгөрүүлснээ санаж болмоор зүлэг нуга байжээ.

	Ингэж явсаар худгийн шонгийн хөндлөвч мод, үзүүрт нь тэрэгний дугуй дүүжлээстэй ганцаараа тэнгэрт өнгийж үзэгдэн өнгөрсөн туулсан тал нь холоос уул шиг үзэгдэн, хамаг томыг халхлаад бага цагийн өсөж торнисон газар, тоглож явсан наадам хамаг юм хагацан холдов.


II

	 

	Манай гурван хүн дуугүй явж, хасаг хүний нэг насаараа залуу байгаасай гэж хүсэж мөрөөддөг, эрт өнгөрсөн залуу насны явдлыг өвгөн Тарас дотроо нэн санагалзаж, Сечид хуучин нөхдийн хэнтэй нь уулзах бол гэж тэр, тэр нас барсан, тэр тэр нь мэнд бий гэж бодож явахдаа, нүдний нулимс бөмбөрөн, буурал толгойгоо гудайжээ.

	Хоёр хүү нь өөр юм бодож явлаа. Энэ завсар тэр хоёр хүүгийн учир баахан өгүүлбэл зохих нь, тэр үеийн хүндтэй сайдууд, үр хүүхдээ сургуульд оруулах нь хожим хойно тэр сурсан юмаа цөмийг мартчихдаг байсан тэр заншлаар хоёр хүүг арван хоёртойд нь Киевийн академид өгчихсөн байжээ.

	Хоёр хүү, тэр Бурс гэдэг сургуульд ордог хүүхдийн нэгэн адил баахан зэрлэг, эрх дураараа сурсан нь сургуульд ороод дэгтэй журамтай болсхийж, сурагч нийтээр жигдэрч, байдал зан ойшоолтой болжээ.

	Ахмад хүү сургуульд орсон жилдээ оргож босоод, эргүүлж буцаасны сүүлээр нэвширтэл зодуулаад, үсэг бариулан суулгахад нь дөрвөн удаа номоо газар булж орхисонд нь дөрвөн удаа шилбэ тас зодоод, шинэ ном худалдан авч өгсөн билээ. Эцэг нь чамайг хийдэд аваачиж хорин жил банди хувраг явуулна. Академид эрдэм ном эс сурваас ер Запорожье гэдгийг үүрд үзүүлэхгүй гэж сүр бадруулан амласнаас болж, аргагүй биеэ барьж тавдугаар удаадаа номоо газар булахаас түдгэлзэж билээ. Үүнд сонирхолтой нь, ном сургууль яадаг юм бэ? ер хэрэг нь алга гэж бидний үзэхэд хоёр хүүгээ загнаж байсан Тарас Бульбын тэгж хүүгээ ном сур гэж шахаж байсан нь сонин билээ.

	Энгийн тэгж сүрдүүлснээс хойш Остап ихэд хичээнгүйлэн, залхуу хүрэм номыг барь барьсаар, төдхөн сайчуудын зэрэгт орж билээ. Тэр цагийн ном сурдаг байдал нь аж төрөх байдалтай ер огт нийлдэггүй, заалгадаг схоластик хийгээд хэлний зүй, мөн риторик, логик нарийн зүйл нь тэр цаг үедээ огт хавьтан нийлэхгүй, аж амьдралд хэрэглэх газар нь нэг ч байдаггүй байжээ. Тэгээд сурсан мэдсэн зүйлүүдийнхээ хамгийн бага схоластик зүйлийг ч гэсэн ер хэрэглэх газар олддоггүй байжээ. Тэр үеийн эрдэмтэн хүртэл, туршлагаас бүрмөсөн тасархай учир энгийн бусдаас харин ч юм үл мэдэхийн талаар илүү байдаг билээ.

	Түүний дээрээс эл Бурс сургуулийн бүгд найрамдах зохион байгуулалтын байдал өдий төдий олон идэр чийрэг залуу эр нэгэн дор нийлсэн нь тэдний сургуулилан хичээх зүйлээс шал өмнөө юм сэтгэлд нь төрүүлдэг байжээ. Заримдаа хоол муутай, заримдаа өлөн хоосон суулгаж, шийтгүүлдэг зүйл бас эрүүл чийрэг залуу хүнд олон юм хэрэгцээтэй болдог нь нийлээд хожим Запорожьед их хөгждөг самбаа санаачилга төрүүлдэг байжээ. Өлөн Бурсийнхэн Киевийн гудамжаар хэсэж хүнийг болгоомжтой болгодог билээ. Зах дээр суудаг худалдаачин авгай нар тэр хавиар өнгөрөн гарах Бурсийн сурагчийг үзвэл зулзагаа харамсан хамгаалах эм бүргэд шиг гуаны үр, боов боорцгоо хоёр гараараа халхалж хамгаалдаг билээ. Харьяат сургуулийнхаа нөхдийг захиран харгалзаж явах үүрэгтэй консул гэдэг сурагч нь алмайрсан худалдаач эхнэрийн лангууны хамаг барааг шалбуур гэдэг өргөн өмднийхөө халаасанд багтаан хийчихмээр тийм агуу халаастай байдаг билээ. Консул гэдэг энэ сурагч нар бүр нэг тусгай ертөнц шиг онцгой тогтнож польш, орос тайж нараар бүрэлдсэн дээд хүрээнд тэднийг оруулдаггүй байжээ.

	Адам Кисель гэдэг сэнгун сайд (Сэнгун гэж сэнгүлэг гэдэг нэгэн муж захирах цэргийн ноёны тушаал) хэдийгээр академийг дэмжин тэтгэж үздэг боловч тэднийг нэр төртэй хүмүүсийн зэрэгт хавьтуулан оруулдаггүй, ер чандлан захирч байвал зохино гэдэг билээ. Гэвч тэр сургамж илүү байжээ.

	Ректор, профессор гэлэнгүүд, чавчирга ташуур хайрладаггүй тул ликтор гэдэг шийтгэлийг гүйцэтгэх үүрэгтэй сурагч нар консулуудаа ректор профессорын тушаалаар нэвширтэл жанчихдаа хэдэн долоо хоног шалбуур өмдөө маажиж явтал нь жанчдаг байж билээ. Зарим сурагчид тэгж зодуулдгаа поваарьтай хатуу архинаас төдий л хэцүүгүй гэж огт ажиг хэнэггүй явдаг боловч зарим нь ер үргэлж ингэж зодуурын халуун жин тавиулж байхаасаа зүрх үхэж оргоод баригдалгүй, замаа олж чаддаг нэг нь Запорожье ордог байжээ.

	Остап Бульба хэдийгээр их л хичээж логик судалж, бас шашин тэнгэрийн судлалыг оролдож эхэлсэн боловч аргалж болдоггүй чавчирганаас зайлж чаддаггүй билээ. Тэгээд тэр бүгдээс болж арга буюу зан чанар нь хатуу болжээ. Тэр нь хасаг цэрэг эрийн нэгэн онцлог зүйл байдаг билээ. Нөхөд нь Остапыг нөхөр сайтай хүн гэж үздэг байжээ. Хүний ногооны буюу жимсний газраас ногоо жимс цөлбөн хулгайлах дүрсгүй явдалд оролцдоггүй боловч, санаачилгатай сурагч нарын тугийн дор хамгийн түрүүнд цуглагчдын нэг нь бөгөөд хэзээ ч, хэрхэвч нөхдөө барьж өгдөггүй яаж ч ташуурдаж, яаж ч чавчиргадсан хэлдэггүй байж билээ. Дайн хийх, наргин найрлахаас өөр зүйлийг тоодоггүй хүн, өөр зүйлийн цэнгэлийг ер боддоггүй хүн байжээ. Эн чацуу байдалтай хүнтэй харилцахдаа эрээгүй шударга зантай бөгөөд тэр үед тийм зай ааштай хүнд байж болохуйц хэмжээний зөөлөн сэтгэлтэй билээ.

	Хөөрхий эхийн нүдний нулимсыг үзээд сэтгэл хөдөлсөн учир санаа зовон бодлого болж толгойгоо гудайлган явжээ.

	Дүү Андрийн сэтгэл авьяас давуу сэргэлэн хөгжүүн байжээ. Ном сурахдаа ахаасаа илүү дуртай бөгөөд хүнд хүч чадал үлэмжтэй, зан чанар бүхий хүний адил их хүч гаргалгүй сурдаг байлаа. Юмны арга бааш олохдоо ахаасаа илүү, нэлээд аюултай явдалд удирдан оролцомтгой бөгөөд овтой авхаалжтайдаа шийтгэлээс мултран чаддаг байж билээ.

	Тэхэд Остап ах нь ямар ч арга сүвэгчлэхийг хэрэгсэхгүй, өршөөл хэлтрүүлэхийг гуйлгүй дээлээ тайчиж хаяад зодуулах гээд хэвтээд өгдөг байжээ. Андрий эр цэргийн гавьяа байгуулах гэж боддог боловч, сэтгэлд нь өөр зүйлийн юм бас ордог байжээ. Арван найман нас өнгөрөхөд эмэгтэй хүн сэтгэл санаанд нь орох болж философийн тэмцэлдээн сонсож байхдаа, хар нүдтэй тааламжтай сайхан урь залуу охин хүн нүдэнд нь үргэлж үзэгдэж, гялалзсан, чанга сайхан мээм, зөөлөн сайхан нүцгэн гар, гялавхийн үзэгдэж охин хүний чийрэг сайхан үе гишүүнийг барьсан хувцас хүртэл өгүүлшгүй хурьцангуйн шинжтэй сэтгэгдэж байдаг билээ. Залуугийн хурьцангуй сэтгэлийн тэр хөдөлгөөнийг Андрий нөхдөөсөө их л нуудаг байжээ. Учир нь тэр цагт хасаг хүн дайн байлдаан үзэлгүйгээр янаг амраг, охин эмэгтэйг бодох нь ичгүүртэй шившиг гэж үздэг байжээ. Сургуулийн сүүлийн хэдэн жилд Андрий үймүүлдэг залуучуудыг удирдах нь цөөн болж, их төлөв ганцаараа интоорын цэцэрлэгээр бүрхэгдсэн бөглүү зэлүүд Киевийн нэг гудамжинд, гудамж дахь хүний дур булаан татсан намхан намхан байшингуудын дундуур хэсэж явах дуртай болсон билээ. Заримдаа одоогийн хуучин Киевийн язгууртны гудамжинд украйн, польшийн тайж нарын суудаг газар байшингийн нь баахан янзлан маяглаж барьсан гудамжаар ч явдаг байжээ. Нэг удаа тэгж алмайран явж байтал нь, Польшийн нэгэн ноёны сүйх тэрэг дайран алдаж, тэрэгний өмнө сууж явсан аймшигтай сахалт хөтөч нь ташуураараа ороолгоод авсан билээ. Залуу хүү хилэн бадарч, тамир тэнхээ ихтэй гараар сүйхний хойд дугуйг шүүрэн татаж тэргийг зогсоосонд хөтөч айн эмээж яаран сандран морио ташуурдмагц, морьд ухасхийж завшаанаа Андрий дугуйг тавьсан боловч, түрүүлгээ нүүрээр шавар руу ойчиж билээ.

	Гэнэт сайхан хүний хангинан инээх чимээ дээр нь сонстон, үзвэл цонхоор нэгэн хосгүй сайхан хүүхэн харж байлаа.

	Түүний нүд хар, царай нь өглөөний мандах нарны туяа туссан цас адил цагаан, үнэн сэтгэлээс инээх нь түүний гуа сайхныг улам ч хосгүй болгожээ. Андрий бахардаж дэмий л нүүрийн шаврыг арчлан, улам халтар болж алмайран харсаар энэ сайхан хүнийг чухам хэн гэгч билээ гэж залуу бандуурч хөгжимчнийг тойрон, хаалганы гадна овооролдон зогссон гоёмсог хувцастай олон зарц нараас асууя гэвэл цаадуул нь шавар болсон халтар царайг нь үзээд дооглож элэглээд хариу эс хэлж билээ.

	Тэгсээр тэр сайхан хүнийг түр тус хотод хүрч ирсэн Гродногийн сэнгун сайдын охин гэж мэдэж билээ. Хойд шөнө нь Бурсийн сурагчдын нэг зүрх гаргаж шивээ хашааг даваад цэцэрлэгт нь орж байшингийн орой дээр гишүүн найлзуураар дэлгэсэн өндөр модноо авиран тэр доор дамжиж байшингийн дээвэр дээр гарч камин гэдэг задгай гал түлдэг зуухын яндангаар өнөөх сайхан хүний тасалгаанд лааны өмнө сууж чихнээсээ үнэ ихт ээмгээ авч байтал гулган оржээ. Тэр сайхан польш хүүхэн огт үл таних хүнийг үзээд их л цочин айж үг дуугарч чадсангүй билээ. Тэгээд тэр Бурсийн сурагчийг гараа хөдлөх зүрхгүй доош харж эмээн зогсож байгааг ажиглаж гудамжинд шаварт ойчсон өнөөх залуу мөн байгааг таниад инээд нь хүрчээ. Андрий үзвэл бие царайд аймшигтай байдал огт үгүй бөгөөд зүс маш цэвэр сайхан тул тэр хүүхэн үнэн сэтгэлээсээ инээж удтал зугаацав. Тэр сайхан хүүхэн, польш хүүхэн шиг хөнгөн дөлгөөн зантай боловч гайхамшигт хурц тунгалаг нүд нь бат тогтвортойн шинж бүрдсэн удаан харцтай байж билээ. Бурсийн сурагч гараа ч хөдөлгөх зүрхгүй шуудай дотор чихүүлсэн адил хөдлөлгүй зогстол сэнгун сайдын тэр охин дэргэд нь зоригтой хүрч ирээд толгойд нь гялалзсан титмээ өмсгөж уруулд нь сүүхээ зүүгээд алтан хатгамал хэлтэй торгон саа цамцаа нөмөргөн чимж салхин долгион зантай польш хүүхний зангаар хүүхэд шиг аашлан, түмэн зүйлээр дэмий аашлан тоглоход хөөрхий тэр сурагч Андрий их л сандран мэгдэж сайхан хүний гялалзсан нүдийг ам ангайн алмайран ширтэж их л инээдэмтэй амьтан зогсов. Тэгтэл хаалгыг хүн тогшиж, охин цочин айгаад, Андрийг орон дор нуугд гээд олзлогдсон татар шивэгчнийг дуудан ирүүлж залуу хөвүүнийг цэцэрлэгт болгоомжлон аваачиж тэндээс хашаа дээгүүр давуулан явуул! гэхэд тэр нэгэн удаад арай урьдахтай адил азтай давж чадсангүй. Нойрноосоо сэрсэн манаачид хөлөө цохиулаад олон зарц нар цугларч гудамжинд нэлээд зодтол хөлийн хурдаар мултран гарч одсон билээ. Тэр ноёны зарц маш олон тул хашаа байшингийн хавиар нь өнгөрөн гарахад бэрхтэй болж Андрий, бас нэгэн удаа охины дуганд дайралдан харвал, охин түүнийг хэдийн сайн таньсан хүний байдал дүрэм үзүүлж маш таатайхнаар инээмсэглэсэн билээ. Тэгээд бас нэгэн удаа хальт харсан боловч ковеногийн сэнгун сайд удалгүй буцсан тул хар нүдтэй сайхан польш хүүхний оронд тэр байшингийн цонхоор нэгэн улцгар царайтай хүн шагайж суух болсон билээ. Андрий тэр тохиолыг бодож, толгойгоо унжуулан морины дэлийг гөлрөн харж бодлого болсоор явжээ.

	Тэгтэл бүгдээр хэдийн хөх ногоо бүрхсэн уудам хээр талд орж өндөр өвс дэрсэн дундуур гагцхүү тэдний хасаг хар малгай нь өндөр өвсний завсраар цухалзан харагдаж явлаа.

	Бульба бодлого бодож явснаа та нар юунд бясалгал хийсэн лам шиг чимээгүй болчхов? юунд гунив? орхи тэр гунилаа, гаансаа зууж нэг тамхилаад, морио гуядаж хээрийн шувуунд гүйцэгдэхгүй ухасхийе гэв.

	Хасгууд морин дээрээ бөхийсхийгээд өндөр өвсөн дотор хар малгай нь ч харагдахгүй болж гагцхүү хага ярсан өвсний хөдөлгөөнөөр давхиж яваа нь мэдэгдэв. Цэлмэсэн тэнгэрт хэдийн нар гарч сэргээн хөгжүүлэгч гэрэл элчээр өргөн талыг гийж хасгуудын сэтгэлд гунисгэсэн бүхэн цөм үгүй болж сэтгэл зүрх нь жигүүртэн мэт дэрвэсхийн сэргэв.

	Явах тусам өргөн хээрийн байдал улам сайхан болж ирэв. Одоогийн Новоросси буюу шинэ орос гэдэг нутаг болсон тэр өмнө газар Хар тэнгис хүртэл атар сайхан цөл газар байж давлагаа долгио адил намилзсан их өвсний үндсэнд ер анжис хүрч үзээгүй гагцхүү адуун сүрэг тэр их өвсөнд гүн их модонд хоргодсон шиг явж өвс ногоо гишгэлдэг байж билээ. Дэлхий дээр ер, тэр атар хээр тал шиг сайхан юмгүй байжээ.

	Түг түмэн цэцэг цацарсан ногоон алтан далай шиг өргөн талын өндөр өвсний завсраар өнгө өнгийн цэцэг дэлгэрэн цэцэглэж, газрын хаанаас ч гарч ирснийг бүү мэд, буудайн залгаа үзэгдэж өвсний ёроолоор ятуу шувуу хүзүүгээ сунган гүйж, шувуу бялзуухайн жиргэх донгодох, зүйл зүйлийн дуу сонстож, тэнгэрт харцага шувуу далавчаа дэлгээд өвсөн дахь амьтныг ширтэн тэртээ нэг холын нуурт үй олон зэрлэг галуун сүргийн нисэн донгодож яваа нь сонстож, өвсөн дотроос цахлай шувуу дэвэн нисэж агаарын хийн хөх долгионд шумбаж өндөр огторгуйд үгүй болон одож гагцхүү өчүүхэн хар цэг мэт хөдөлж явснаа далавчаа эргүүлэн наранд гялсхийх нь үзэгдэв. Энэ бүх байдлыг үзэхэд эзгүй хээр юутай бахтай сайхан бэ?

	Манай жуулчин үдийн хоол идэх гэж хэдэн минут зогсоод тэднийг дагаж явсан арван хасаг цэрэг мориноос бууж архитай модон хавчиг, хулан савыг мориноос буулгаад, гахайн өөхтэй талх юм уу, боорцог идээд аян замд согтож болохгүй гэж Тарасын цаазалсныг дагаж нэг нэг хундага архи уучхаад үдэш болтол аялан явдаг байжээ.

	Үдэш эзгүй хээрийн байдал нэгмөсөн өөр болж нарны сүүлчийн туяанд эрээн мяраан, энгүй их өвс ногоо нь гэрэлтээд бүрэнхий болох тусам аажмаар харлаж сүүдэр нүүхэд хар ногоон харагдаж, уур өтгөрөн дэгдэж, өвс ногоо цэцэг тутам үнэр анхилан өргөн тал хавтгайгаараа сайхан үнэр ханхалж цэнхэр хөх тэнгэрт мундаг том бийрээр зурсан адил ягаан алтан өргөн зурвас зурайж энд тэнд сэмжин цагаан үүл цайж, далайн долгио мэт сэрүү татсан сайхан салхи өвсний үзүүрийг ганхуулан хүний хацрыг илбэлээ. Өдрийн дуу чимээ намдаж өөр өөр зүйлийн дуу чимээ сонстов. Эрээн зурам нүхнээсээ гарч оцойн суугаад хашхирч, дэвхрэг царцаахайн дуугарах чимээ улам тодхон чанга болж, зэлүүд буйд нэгэн нуураас хааяа хун шувууны дуу сонстож агаарын хийд цуурай нь сонсогддог байлаа. Манай аянчин эзгүй хээр сэтгэлд таатай газар хоноглон буудаллаж гал түлж тогоо тулга тавиад хоолоо хийхэд нь тогооны уур агаарт утаа шиг баагьдаг байлаа. Хасгууд морио чөдөрлөж хоолоо идээд дээлээ дэлгэж унтдаг байлаа. Дээрээс нь шөнийн одон жирэв жарав гэж өвсөн дэх тоо томшгүй олон хорхой, шавж, царцаахай, дэвхрэгийн дуу чимээ гарах нь шөнийн тунгалаг агаарт, сонстож, үүргэлэгч хүний чихийг бүүвэйлэн, өөдөө өндийн босож харсан хүний нүдэнд галт хорхой нисэх нь өргөн талаар оч бүрэн цацарсан адил үзэгдэж нуга гол дагуу хуурай хулс, зэгс шатааж байгаагийн холхи туяа шөнийн тэнгэрийг хаяа энд тэнд гэрэлтүүлж умар зүг нисэж явсан хун шувууны цуваа түймрийн мөнгөлөг ягаан туяанд харанхуй бараан тэнгэрт улаан алчуур нисэж байсан шиг үзэгддэг байлаа.

	Аянчин, элдэв саад төвөггүй энх мэнд явж зам гудас ер нэг ч мод үзэгдэхгүй зах хязгааргүй уудам сайхан хээр талаар замнаж хааяа алс хол Днепр мөрний эргийн мод хөхрөн үзэгддэг байв. Нэг удаа Тарас алсын өвсөн дунд нэгэн юм харлаж үзэгдсэнийг зааж, хүүхэд, үзэв үү? Тэр, нэг татар хүн давхиж явна гэж билээ. Холоос тэр сахалтай бяцхан толгой хасгуудын өөдөөс онигор нүдээ ширтэн, тайга нохой шиг салхи шиншлэн үнэрлээд, арван гурван хасаг хүн явааг харж мэдмэгц зээр адил өндөр өвснөө алга болжээ. Тарас за хүүхэд минь тэр татар хүнийг гүйцээд үзэх үү? гэж асуугаад гүйцье гэж бүү сана! Энэ насандаа та нар түүнийг гүйцээд барьж чадахгүй байх, тэр татаарын яваа морь нь миний унаж яваа чөтгөрөөс хурдан шүү гэж хэлээд дайсан бүгж байх болзошгүй гэж болгоомжлон Днепрт цутган ордог Татар гол гэдэг бяцхан голын зүг давхиж морьтойгоо усанд ороод усаар нэлээд явж одоо манай мөрийг олохгүй болов гэж бодохдоо уснаас гарч цааш замнаж билээ.

	Түүнээс хойш гурав хоноод уг зорьсон газартаа дөхөж агаарын хий гэнэт хүйтэн болж сэрүү татаад их Днепр мөрөн ойр болсны шинж мэдэгдэв. Тэгсээр их мөрөн гялалзан харагдаж тэнгэрийн хормойгоос ялгаран бараан зурвас мэт үзэгдэж хүйтэн долгион давлан давласаар улам ойртон дөтлөх тутам улам их өргөн болж үзэгдэх газрын бараг хагасыг эзэлсэн далайн их ус болж мэлтгэнэн үзэгдэв. Боргио чулуунд хавчигдсанаа мултарч дураар далай шиг халин шуугьж байсан газар нь тэр байжээ.

	Дунд нь чулуудсан юм шиг харагдаж байгаа арлууд их мөрний усны урсгалыг шахаж эргээс нь халиулан давлагаа долгио хадан цохио дов толгойгүй тэгш газар бялхан цэгж байлаа. Манай аяны хүмүүс мориноос бууж сал онгоц дээр гараад гурван цаг усаар явж байраа байн байн үрэлдэг Сечийн байрласан Хортиц аралд хүрчээ.

	Эрэг дээр бөөн амьтан онгоцчинтой хэрүүл хийж байв. Аяныхан олом жирмээ засаж янзлаад, Тарас, бүсээ чанга бүсэлж сахлаа ихэмсгээр шувтран сүр бадруулав. Хоёр хүү нь бас биеэ баахан эмээсэн бахадсан байдалтай үзэж шалгаад Сечиэс нэгэн газрын зайтай байсан Түүрэгт нь бөөнөөр орвол газар нүхэн гэр ухаж дээрээс нь ширгээр бүтээсэн төмрийн дархны хорин таван газар нижигнэж байсан тавин лантууны их дуунд чих нь дөжрөн алдаж билээ. Бяртай, бяртай элдүүрчин, гудамжинд хаалганы саравч дор суугаад, чийрэг гараар үхрийн шир элдэж байв.

	Бүхээгийн наймаачин, даавуу татсан нөмөр дороо цахиур хэт, дарь овоолоод сууж байв. Армян худалдаачин үнэтэй, үнэтэй алчуур дэлгээд хоол худалддаг татар худалдаач, хонины мах, гурил шорлож эргүүлэн шарж жүүд хүзүүгээ сунган өлийж гангаас архи гоожуулж байлаа. Манай аянчид анх дайралдсан нь, замын яг дунд алдлан хэвтэж байсан сечь хүн байжээ. Тарас Бульба өөрийн эрхгүй мориныхоо амыг татаад, тэр хүнийг бахдан харж:

	— Яасан сүрхий алдалж хэвтдэг, юутай сайхан бие бялдартай хүн бэ? гэж гайхан хэлэв. Өнөөх тэр хүн сүрхий үзэгдэж билээ. Зам дээр арслан шиг сунаж сүртэй сэвлэгийг тохой хиртэй дэлгэж, үнэтэй цэмбэн шалбуур өмдөө зориуд, тоохгүй байдал үзүүлэх гэж тэрэгний тосоор будсан байжээ. Бульба түүнийг бахархан хараад буудах наргихаас өөр юм чадахгүй сечийнхний гэдсийг цатгаж мөрөнд нь юм өмсгөдөг тэр түүргээр улс бүрийн амьтан дүүрч, янз бүрийн дархнуудын дархаа хийж байсан хөлтэй үймээнтэй гудамжаар яв явсаар түүрэг өнгөрмөгц энд тэнд тарсан хэдэн хүрээ үзэгдэв.

	Тэр цэргийн хүрээг ширгээр бүтээж зарим татар ёсоор эсгийгээр бүрж, зарим хүрээнд үхэр буу өрөөтэй байлаа. Цэргийн хүрээнд түүрэгтэй адил ер, хашаа, мөн намхан модон баганатай, саравчтай бяцхан байшин огт үзэгдэхгүй, шорооны бяцхан далан цогцолсон буюу модон шөрөг хийсэн нь, огт хамгаалах харуулгүй, ер дайснаас өчүүхэн ч болгоомжлохгүй байдал илэрхий ажээ. Зам дээр хэдэн чийрэг хасаг цэрэг амандаа гаанс зууж хэвтэж байсан нь Бульба нөхөд сэлтийг ажиггүй харж ер замаас зайлж өгсөнгүй. Сайн байна уу? Таминь гэж Тарас тэдний завсраар аяархан өнгөрвөөс, сайн, та нар сайн явж байна уу? гэж хэвтжээ. Тал дүүрэн улс амьтан, тав, арваар овооролдон, хүрэн улаан царайг нь үзэхэд дайнд хатуужсан бэрхийг туулж сурсан улсын шинжтэй. Сечь гэдэг ийм газар байжээ. Арслан мэт хатан бат зоригтой сүрхий эрийн үүр уурхай нь энэ байжээ. Бүх Украинд эрх чөлөө, баатар хасаг эр төрдөг газар энэ байжээ. Манай аянчин яв явсаар хурал хийдэг уудам их талбайд гарч ирээд, тэр талбайд хөмөрсөн том ган дээр нэг хасаг цэрэг цамцаа тайлж, хагархайг нь яаралгүй оёж суухыг үзэв. Тэгтэл олон хөгжимчин манай аянчны зам хөндөлсөж нэг залуу эр, малгайгаа сүр бадруулан хэлтгий өмсөөд, гараа дэлгэн дэвж, галзуу догшноор бүжиглэн, хөгжимч минь шалбалж бай! Фома минь буянтан ах дүү нарт архи сархдаа хайрлалгүй түгээ! гэж хашхирч, өрөөсөн нүдээ аньтлаа зодуулсан өнөө Фома гэдэг нь дайралдсан хүн бүхэнд том гэгчийн аягаар архи сөгнөж, тэр залуу эрийн хажууд дөрвөн хижээл шиг хүн дэвхцэн бүжиглэж гэнэт, гэнэт хуй мэт ширүүн үсэрч хөгжимчний толгой дээр буумаар өндөр үсрээд газар тэв хийтэл бууж, мөнгөн тахаар дагтарсан газрыг дүнгэнэтэл цохиж явган суун үсрэн харайн бүжиглэхэд нь, тэр хавьд гоёлын мөнгөн тах хангинан газар дүнгэнэж гопак, тропак гэдэг ширүүн бүжгийн пажигнах чимээ хол сонстож, тэр бүжигч олны дотор нэг сайн эр, бусдаас эрчимтэй бүжиглэж, хашхиран дэвхцэх нь онц байжээ.

	Сэвлэг нь салхинд хийсэж, бяртай чийрэг хэнхдэгээ яраад өвлийн нэхий дээлтэй бүжиглэж байсан тэр эрийн хөлс бороо орох адил асгаж байсанд, Тарас Бульба, үгүй энэ халуунд дээлээ тайлж үзээч гэж билээ. Цаадах нь үгүй, болохгүй, болохгүй гэж хашхирав. Яагаад болохгүй юм билээ гэж асуухад нь болохгүй, болохгүй би тайлсан юмаа архинаас өгчихдөг хүн юмаа гэж билээ. Үзтэл тэр сайн эр бүс ч үгүй, алчуур ч үгүй, илүү дутуу юмаа хэдийн архинаас өгчихсөн эр байжээ. Тэр бүжиглэж байгаа олны хажууд амьтан хүрч ирсээр, хүн олон болж, зарим дуртай нь бас бүжиглэж дэлхий ертөнцөд хосгүй ширүүн шаламгай галзуу түргэн бүжиглэцгээж байгаа тэр олныг үзэхэд үнэхээр сэтгэл хөдлөм бөгөөд тэр сүрхий бүжгийг хасаг бүжиг гэж анх зохион гаргасан зоригт эрсийн нэрээр нэрлэдэг бүжиг байжээ.

	Тарас тэр бүжиг харсаар айдаа мориноос буувал ч, би ч бас бүжиглэж үзэх юм сан гэж бахархан харж байв аа. Олныг харж байтал бүх Сечид гавьяатай, дарга явсан буурал, буурал сэвлэгтэнгүүд үзэгдэх болжээ. Тарасын таних үзэгдэх болов. Остап Андрий хоёрын чихэнд зай завсаргүй, а! Печериц уу? чи минь! за Козолуп сайн байна уу? Үгүй чи Тарас хаанаас гарч ирэв? Цүүн ч хаанаас гарч ирэв? За Кирдяга сайн байна уу? Густый сайн уу? Сур минь ээ! чамтайгаа ер уулзана гэж ер санаанд ч орсонгүй! гэж Дорнод оросын бүх зүг зовхисоос цугласан баатар эрс харилцан үнсэлцэж, бие биеэсээ сонин юу байна гэж асуулцан, за Касьян яасан бэ? Бородавка яасан бэ? Колонпёр юү хийж байна? Пидсыток хаа байна гэж, Тарасын асуухад Бородавакийг дайсан Толопанд дүүжилж алсан, Колопёрийн арьсыг дайсан Кизикерменд туламлан өвчиж алсан. Пидсытогийн толгойг туркчүүд давсалж хавчигт хийгээд хаан балгасан гэдэг Стамбулд явуулсан гэж хариу сонсоод баахан гуньхарч, тэр нөхдөө сайн хасаг эр байсан юм даа гэж ам дотроо үглэж явав.


III

	 

	Сечид бараг долоо хонож хоёр хүү нь тэр завсар, цэргийн сургууль төдий л хийсэнгүй. Сечийнхэн цэргийн сургууль хийж цаг гарздан, түвэг чирэгдэл гаргах дургүй, залуу хүмүүсийг гагц туршлагаар дайн байлдаанд сургадаг байсан учир, дайн тасардаггүй байж билээ. Хоёр дайны хооронд завсар чөлөө гарвал, хасаг цэрэг бай буудах, хөдөө талд гөрөөс намнаж давхихаас өөр ямар ч хичээл сургууль хийдэггүй, чөлөө гарвал найр наргиан хийдэг байсан нь уужим самбаатай эрчүүл байжээ. Бүх Сечийг үзэхэд ер бусын сонин газар билээ. Байдал нь, нэг эхлээд, төгсгөл нь үзэгдэхгүй болсон их найр хуримын байдалтай, үргэлж хуримлан найрлаж байдаг газар билээ.

	Зарим нэг хүн ур дарх хийж, зарим нэг хүн бага сага дэлгүүртэй наймаа хийж байдаг боловч, олонх нь өвөрт нь баахан мөнгө байгаад, наймаачин, архины пүүсийн эзний гарт ороогүй байвал, өглөөнөөс үдэш болтол архидан найрладаг байжээ. Ингэж нийгмээр найрладаг нь хүн амьтны сэтгэлийг татдаг, нийтийн найрын шинжтэй болжээ. Ингэж найрлаж байгаа нь ядарсан зовсондоо болж архи ууж согтуурдаг архичны наргиа биш, зугаатай их найр байдаг байжээ.

	Сечид ирсэн хүн бүхэн, урьд сонирхон хийж байснаа мартаад, өнгөрсөн явдлаа сэтгэл зоволтгүй гээж, гэр орон гэж хойшоо татах татлаагүй, хөх тэнгэрийн дор сэтгэл тайван цэнгэлдэн найрлахаас өөр юм мэдэхгүй, эрх чөлөөтэй нөхөдтэйгөө нөхөрлөн найрладаг учир гайхам бахтай зугаатай байдаг байжээ.

	Тийм бах цэнгэл, бус ямар ч шалтгаан нөхцөлөөс гарч чадахгүй ажээ. Газар суух нь сууж, хэвтэх нь хэвтэж амсхийн цугласны ярих хөөрөх нь тун ч инээдэмтэй, тун ч амттай байдаг учир Днеприйн боргионы хүн шиг, төв самбаатай хүн бүхэн бол ер тэсэхийн аргагүй инээд хүрмээр байдаг билээ. Одоо хүртэл өмнөд газрын орос хүн, тэр хэв заншлыг агуулж, царай нь төв болон барагтай юманд инээдэггүй шүү. Тэр цугласан олны наргих нь шуугиан ихтэй боловч, архины хар мухлагт намуухнаар шуугин уйтгараа сэргээхтэй адил биш, сургуулийн үетнүүдийн цуглан найрлаж байсантай адил, дотнын шинжтэй, гагцхүү сургуулийн нөхдийн цугласнаас ялгаатайг нь хэлбэл, багшийн модон үзгээр заахыг дагаж суудгийн оронд таван мянган моринд мордож уулгалан дайрдаг улс байжээ. Сургуульд бөмбөг тоглодог хайстай газрын оронд харуул сахиулгүй хилтэй улс байжээ.

	Тэр хилийн нь хавьд хүрч ирсэн татар хүн, хурдан хөдөлдөг толгойгоо бөндгөнүүлж, ногоон бүс ороосон малгайтай турк хүн хүйтнээр ширтэн хардаг билээ. Сечийн тэр найрлан хурималчныг сургуулийн сурагч нөхөдтэй зүйрлэн үзэхэд ялгаатай байгаа нь бас олон сурагчийг албаар сургуульд нийлүүлдэг бол Сечийнхэн харин өөрийн сайн дураар эцэг эхийг орхиж гэр орноо хаяад, Сечь орох гэж ирсэн улс байдаг байжээ. Зарим нэг нь хүзүүндээ дүүжлүүлэх олс зүүлгээд, үхдэг цагаа үзэхийн даваан дээр амьдрах замаа олж, үхлээс мултран гарч найрлан наргисаар ирсэн улс байжээ. Зарим нь эд мөнгийг өвөртөө тогтоож чаддаггүй, олсноо үрэн таран үгүй хийдэг улс байжээ.

	Зарим нь нэг төгрөгтэй болбол их мөнгөтэй боллоо гэж үздэг байгаад, газар түрээслэгч жүүдийн ачаар халаасыг урвуулсан ч унаж тусах мөнгөгүй болсон улс байж билээ. Сургуульдаа зодуулахаас оргож, номын нэг ч үсэг тогтоож чадсангүй, бурса сургуулийнхан байдаг билээ. Тэдний хамтаар бас Гораций цицерон гэдэг хэн гэдэг ямар улс байсан бэ? Бүгд Найрамдах Ром Улс гэж юү байсан бэ? гэдгийг мэддэг, мөнхүү сургуульд суралцан хичээж байсан улс ч дайралддаг билээ. Хуучин, вангийн цэрэгт гарамгай дайчин гавьяа байгуулсан офицер хүн ч байдаг билээ. Бас сайн хүн дайн байлдаан хийхгүй бол муухай хэрэг, хаа ч хэнтэй ч дайн хийсэн хамаагүй хэрэг гэж боддог хашир туршлагатай партизанууд ч байдаг байжээ.

	Бас хожим, би ч гэсэн тэр Сечид байж үзсэн хашир эр юмаа гэж амьтанд гайхуулах гэж зориуд ирсэн улс ч ирсэн байдаг байжээ. Тэр Сечид цугласан олонд янзын улс байдаг билээ. Чухамхүү тэр цаг үеийн хэрэгцээгээр бүрдсэн нэг ёсны хачин Бүгд Найрамдах Улсын шинжтэй ажээ. Дайн хийж явах дуртай, алтан хотноо цомгор, алтан дукат, реал зоосонд дуртай хүн тэр газар хэзээ ч ажил олох байжээ. Гагцхүү эм хүүхэн эргүүлдэг улс, ашиг завшаан олохгүй байжээ.

	Учрыг хэлбэл, Сечийн түүрэгт нэг ч эм хүн үзэгдэж зүрхлэхгүй, хориултай байжээ. Остап Андрий хоёр, тэдний Сечид ирээд байх үед өчнөөн төчнөөн хүн гаднаас ирээд, хэн ч тэднийг та нар юун улс яах гэж ирэв гэж асуудаггүй, эрх дураар нь агуулдагт их л гайхаж тэр олон ирүүл амьтны түр гадагш гарч ирээд гэртээ ирж байсан шиг чөлөөтэй явдгийг гайхдаг байлаа. Сечид шинэ ирсэн хүн жанжныд очоод жанжин нь за сайн байна уу? чи христос тэнгэрт шүтдэг үү? гэх төдийг л асуудаг байжээ. Тэхэд нь сайн байна. Шүтдэгээ гэдэг байжээ. За тэгвэл гурван эрдэнэд шүтдэг биз? гэж асуудаг байжээ, Шүтдэг ээ! гэхэд нь: Сүм дуганд мөргөх гэж очдог уу? гэдэг байжээ. Очдог оо гэхэд нь: Аль залбиран наманчлаад үз гэхэд нь, шинэ ирсэн хүн залбиран наманчилдаг байжээ. Тэхэд нь за болж, болж гээд аль дуртай хүрээндээ очиж цэрэгт элс! гэж хэлээд явуулдгаар Сечийн хасаг цэрэг болох бүх ёслол төгсдөг байжээ. Сечь нийгмээр ганц сүмд мөргөж, хэдийгээр бацаг сахих, буян үйлдэх гэдгийг сонсох ч дургүй байдаг боловч тэр сүмээ амь мэт сахин хамгаалахад бэлхэн байдаг билээ. Сечийнхэн наймаацалдах дургүй өвөр халааснаас хэдий мөнгө атгаж гаргавал, төдийг л өгдөг заншилтай учир, ашигт их шунасан жууд, армян, татаарууд амь хайргүй Сечид ирж, түүрэгт нь наймаа хийж суудаг байжээ. Гэвч ашигт шунасан тэр наймаа нарын эцсийн явдал хөөрхийлөлтэй, галт Везуви уулын хормойд суусан тариачинтай адил байсан улс байж билээ. Юү вэ гэхэд, Сечийнхэн мөнгө тангаар дутаад, ирэхдээ, тэр наймаа нарын лангууг хэмх дайрч, юмыг нь талан авдаг байж билээ.

	Сечийнхэн, бүгд жар илүү хүрээ цэрэгт хуваагдаж хүрээ тус бүр бараг, тус тус тусгаар тогтносон улс шиг, өөрөөр зүйрлэж хэлбэл, хамаг бэлэн юман дээрээ суудаг, бурса сургуулийн танхимынхан шиг улс билээ. Сечийнхний хэнд нь ч өмчирхөх юм байдаггүй, хамаг юмаа хүрээний атаман гэдэг даргадаа хадгалуулж, тэр даргаа аав гэж дууддаг байжээ. Атаман аавын гарт эд мөнгө, хувцас хунар, саламат будаа, тулам хүртэл байдаг байжээ. Мөнгөтэй хүн мөнгөө ч хадгалуулдаг байжээ. Хүрээ цэрэг нь, хүрээтэйгээ хэрэлддэг байлаа. Хэрэлдээд тэр дороо зодолдож, талбай дүүрэн хүрээ цэрэг бужигнаж, зодоо хийсээр нэг тал нь дийлээд архидан найрладаг байжээ.

	Залуу хүний дур сэтгэл татсан тэр Сечийн байдал тийм байж билээ.

	Остап Андрий хоёр, тэр наргианы далайд залуу хүний хав гаргаж ороод, урьд сэтгэл санаанд нь орж байсан гэр орон, бурса сургууль хамаг юмаа мартаад, Сечийн наргиантай зугаатай ёс заншлыг сонирхон, дур зоргоороо байгаа тэр улсад дэндүү чанга гэж санагдмаар хатуу, амархан цааз хуулийг хүртэл сонирхон гайхжээ.

	Хасаг цэрэг хулгай хийж ялимгүй юм авсан боловч, бүх хасаг цэргийн нэр сүрийг гутаасан муухай хэрэг гэж үздэг учир ёс алдсан амьтан гэж хулгайчийг ичээх баганад уяад дэргэд нь шийдэм тавьдаг байжээ. Түүний дэргэдүүр гарсан хүн тэр шийдмээр нэг цохидог ёстой байжээ. Тэг тэгсээр үхтэл нь цохидог байжээ. Өрөө төлж чадахгүй хүнийг үхэр буунд гинжээр гинжлээд, өрөвдсөн нөхдөөс нь өрийг төлж гаргатал гинжилдэг байжээ. Үүнд Андрийн сэтгэлд их л сүртэй үзэгдсэн нэгэн зүйлийг дурдвал: Хүн алсан хүнийг сүрхий цаазаар аваачдагаас их л сүрдэж билээ. Андрийг харсаар байтал, нүх ухаад, хүн алсан хүнийг амьдаар нь тэр нүхэнд хийгээд, дээрээс нь өнөөх алуулсан хүний хүүртэй авс тавиад, үхсэн амьд хоёр хүнийг шороогоор булахад Андрий их л сүрдэж, хожим нүдэнд нь дээрээ австай хүүр тавиулаад амьдаар булуулсан тэр хүн үзэгддэг байж билээ.

	Тэг тэгсээр, хоёр залуу эр, бусад хасаг цэргийн дунд сайн нэртэй болж, цэргийн хүрээний нөхөдтэй хамт, мөн бусад зэргэлдээ цэргийн хүрээнийхэнтэй хамт хээр гарч тоо томшгүй олон хээрийн шувуу, буга гөрөөс буудах гэж явдаг боллоо. Бас цэргийн хүрээ тутамд, шодож байгаад олгосон, гол горхиноос загас хавчиж бүх цэргийн хүрээний хүнсэнд нийлүүлэх гэж явдаг болж билээ.

	Ингэж явахад хасаг эрийн чадлыг үзүүлэх эрдэм хав хэдий хэрэглэх газаргүй боловч, манай хоёр залуу бусад залуу нөхдийн дундаас идэрхэг зоригтой юм бүхэнд азтай байдлаар товойж гараад, бай буудахдаа мэргэн, бас Днепр их мөрний урсгал өөд сөрөн усчилж гардгаараа ямар ч шинэ хүнийг хасаг цэргийн тоонд үг дуугүй оруулдаг тэр шалгалтыг давж гарсан хоёр залуу билээ.

	Гэвч өвгөн Тарас хоёр хүүдээ өөр зүйлийн ажилтай болгохыг хүсэж, дэмий хэвтүүлэх дургүй, ёстой эр хүний ажил хийвэл зохино гэж бодсоор баатар эрийн эрэлхэг явдалд бүх Сечийнхнийг хөдөлгөх арга сүвэгчилж, нэг ухаан олоод, бүх хасаг цэргийн жанжинд нэг өдөр очоод:

	— За жанжин минь, Сечийнхэн эр чадлаа нэг гаргавал зүгээр юм биш үү гэхэд нь цэргийн жанжин амандаа зуусан бяцхан гаансаа аваад хажуу тийш нэг нулимаад;

	— Эр чадал гаргах газар алга даа гэж хариулж билээ.

	— Яагаад газар алга гэж? Турк, Татартай байлдвал яадаг юм бэ? гэхэд нь жанжин гаансаа дахин амандаа зуугаад хэнэггүй өгүүлрүүн;

	— Турк, Татаарын алинд нь ч халдаж болохгүй гэжээ.

	— Яагаад болдоггүй юм бэ? гэхэд нь,

	— Бид Султан хаанд нь найрамдах гэж ам алдсан билээ гэхэд нь,

	— Үгүй тэр чинь тэрсүүд буруу номтой улс юм биш үү? Бурхан номын ёсонд буруу номтныг даран сөнөөж байх ёстой биш билүү гэхэд нь,

	— Тэр болохгүй, бид бурхан номоороо тангараглан ам алдсан билээ. Эс тэгвэл бас ч нэг учир байж болох юм сан гэхэд нь,

	— Яагаад болохгүй юм бэ? Чи юу хэлж байгаа хүн бэ? Би хоёр хүүгээ энэ рүү авчирсан шүү. Тэр хоёр залуу хүн болсоор цэрэг дайнд явж үзээгүй улс билээ. Тэхэд чинь тэр болохгүй гэдэг чинь ямар үг вэ? гэхэд нь,

	— Болохгүй болсноос хойш яая гэхэв? гэтэл,

	— Хасаг эрийн баатар чадал зориг нь талаар үрэгдэх ёстой болж уу ? Эх орондоо, христос шашиндаа ч тус болж чадахгүй, буянтай сайн үйлс хийж чадахгүй, нохой шиг дэмий үхэх цаг байгаа хэрэг үү? Бидний ингэж зүгээр суудаг маань ямар золигтой хэрэгтэй юм бэ? Чи ухаантай хүн, чамайг жанжин тавьж сонгохдоо учир мэдэх хүн гэж сонгосон байх. Бидний ингэж дэмий хэвтдэгийн хэрэг юү вэ? Чи надад түүний учрыг хэлж өг гэж Тарасын шахахад Сечийн цэргийн жанжин, хариу өгсөнгүй их хөшүүд зантай хасаг цэрэг байжээ. Баахан чимээгүй байгаад:

	— Үгүй дайн хийж болохгүй гэж хэлж билээ. Тарас дахин асууж:

	— Дайн хийж болохгүй болов уу? гэхэд нь,

	— Болохгүй нь дэг ээ гэхэд нь,

	— Ер горьдлогогүй юү? гэхэд,

	— Горьгүй дээ гэж билээ.

	Тарас дотроо их л хорсоод, чамайг даа, муу золигийг, би нэг сайхан чадъя даа гэж зориглоод, үүгээр түүгээр амьтантай сэм хуйвалдаад найр хийж, хэдэн согтуу хасаг цэрэг, чуулган чуулахыг зарладаг харангыг модноос уясан өргөн талбайд очоод, харанга цохих дохиур дохиурчинд байхгүйд нь түлээнээс мод авч нүүр нүдгүй балбахад нь, нойрт дарагдсан өрөөсөн нүдтэй өндөр дохиурч гүйж ирээд:

	— Ямар амьтан, аймшиггүй харанга цохив гэж хашхирвал согтуу дарга нар;

	— Дуугүй бай! Хүн харанга цохиж байхад чи бушуухан дохиураа авч ирээд цохилц гэж загнаж билээ.

	Хэрэг ийм болбол ингэхээс зайлахгүй гэдгийг мэддэг хашир дохиурч өврөөсөө дохиураа гаргаж, учир начиргүй харанга хангинуулж, удалгүй тал талаас олон зөгий цугласан юм шиг, Сечийн хасаг эрс бөөн бөөнөөр цуглаж эхлэв. Цугласан бүгдийг нь хүрээлэн зогсоход харанга гуравдугаар удаа цохимогц цэргийн жанжин гартаа бялуугаа барьж цэргийн шүүлэнг, цэргийн тамга барьж, цэргийн бичээч бэх нагвумаа барьж, цэргийн засуул дарга ёслолын сорив таяг барьж хүрч ирээд жанжин дарга нар малгайгаа авч ташаагаа тулж, их зантай зогсож байсан олон хасаг цэргийн зүг мэхийн ёслоод;

	— Энэ хурал чуулган зарладаг учир юу билээ? Эрхмүүд юуг хүсэв гэж жанжны асуутал өөдөөс хараан хашхиралдаж үг хэлүүлсэнгүй.

	— Золигийн хархүү бялуугаа хураалга, бялуугаа хураалга, чамаар жанжин хийхээ байя гэж хашхирцгаан, зарим согтоогүй хасаг цэрэг тэхийг дургүйцэн эсэргүүцэхийг завдмагц эрүүл согтуу хүрээнийхэн зодолдож, улам их бужигнан шуугив. Цэргийн жанжин үг хэлэх гэтлээ байдал нэгэнт ийм болсон учир дур зоргоор аашилдаг энэ олон амьтанд зодуулах болов уу гэж айгаад, үг дуугүй мэхийн ёслоод, жанжны тэмдэг болсон бялуугаа тавиад, олны дотор шурган оржээ. Цэргийн шүүлэнги, бичээч, засуул гурав бэх нагбум, цэргийн тамга, сорив таягаа тавих гэж зэхээд,

	— Бид бас ёслолынхоо тэмдгийг орхих уу? эрхмүүдээ? гэж асуув.

	— Үгүй та нар тушаалдаа хэвээр байцгаа! Бид жанжнаа эм хүн шиг өөдгүй амьтан байсан учир хөөж байгаагаас та нар хамаагүй. Бид жанжинд эр зоригтой хүнийг сонгоно гэж олны дотроос хашхирцгааж, дарга нар:

	— За эрхмүүд, одоо хэнийг жанжинд сонгох билээ гэж асуув. Олон цэргийн зарим нь Кукубенкийг сонгоно! гэж хашхираад зарим нь үгүй Кукубенкийг сонгохгүй, нас нь бага шар завжтай зулзага биш үү гэж хашхирч:

	— Шөвгөн хүүгээр жанжин тавья! гэж хашхирахад, шил рүү шөвгөө шаа! Тэр нохойн гөлөг татар хүн шиг хулгай хийдэг амьтан. Тэр архич Шөвөг ямар золигоо хийдэг юм гэж хашхиралдан, Сахалтыг, Сахалтыг жанжин тавья! гэж хашхиртал; Сахалтаар жанжин тавихгүй, Сахалтыг чөтгөр аваачиг гэж шуугилдаж билээ.

	Тарас сэм шивнэн, Кирдягийг сонгоно гэж хашхир гэж хэдэн хасагт хэлмэгц,

	— Кирдягийг, Кирдягийг сонгоё! Сахалтыг, Сахалтыг сонгоё! Шөвгийг сонгоё! талий цаашаа Шөвөгтэйгээ! Кирдягийг гэж бужигнан шуугьсанд нэр гарсан улс олны дотроос ялгаран гараад, биеэ сонгуулах гэж бусдыг өдөөн хатгасан биш гэдгээ үзүүлэх гэж олноос ялгаран онцгойдуу зогсвол, Кирдягийг, Кирдягийг гэж хашхиралдах нь улам чимээтэй болж, ондоо хүний нэр гаргасныг зодож нүдэлдсээр, Кирдягийг сонгох талынхан нь дийлж:

	— За Кирдягийг аваад ир! гэж хашхиралдвал, арваад хүн Кирдягийн хойноос очихоор болж, зарим нь согтуу хөлчүүгийн учир, хөл дээрээ арай гэж тогтож ядан, Кирдягийнд очиж жанжин сонгон өргөмжилснийг мэдэгдэв.

	Кирдяг гэдэг өвгөжөөр, сүрхий цовоо хэрсүү хасаг эр, өөрийнхөө цэргийн хүрээнд огт юм мэдээ ч үгүй болж суусан дүрэм үзүүлж, за эрхмүүд юү гэж ирэв гэж асуувал:

	— Яв! чамайг бүх Сечийн жанжин болгосон шүү гэхэд нь:

	— Өршөөж хайрла дүү нар минь. Өчүүхэн миний бие яаж цэргийн их жанжин болдог юм билээ? Тийм чухал тушаалыг явуулахад миний ухаан ч хүрэхгүй, энэ их цэргийн дунд надаас дээр хүн олдсонгүй гэж үү дээ? гэхэд нь:

	— Чамайг яв гэм! гэж хашхираад, хоёр цэрэг сугадан чирч, Кирдягийн яаж ч очихгүй гэж эсэргүүцэхэд хүчээр чирч, харааж ёворсоор, золигийн хүү чи битгий ухраад бай! Олны ёслон хүндэтгэж байхад, чи хүлээх ёстой гэж загнаж түлхсээр цэргийн чуулганд авчраад, Кирдягийг авчирсан эрчүүд, олны зүг хандаж:

	— За эрхмүүдээ! энэ хасаг цэргээр жанжин тавивал ямар вэ? гэж асуухад нь тавья! гэж бүгдээрээ талаар дүүрэн хүнгэнэтэл хашхирч билээ. Цэргийн нэг дарга жанжны бялууг авч шинэ сонгосон жанжинд баривал, Кирдяг ёс дагаж, анх удаад нь авахгүй гэж татгалзав. Дарга тэр бялууг дахин өргөв. Кирдяг мөн авахгүй гээд, гурав дахь удаад сая тогтоож авбал, олон бүгдээр зөв зөв гэж хүнгэнэн хашхирч олны дундаас хамгийн өвгөн настай дөрвөн буурал хасаг эр гарч ирэв: (Сечийнхний хэн нь ч, өөрийн үхлээр үхдэггүй дайнд нас бардаг учир тийн их настай хүн байдаггүй байжээ).

	Тэгээд шороогоор жанжныг мялаадаг ёс бий тул тэр үеэр бороо орж, шавар болсон шорооноос нэг нэг атга авч тэр дөрвөн өвгөн цэрэг, шинэ жанжны толгой дээр тавивал нойтон шавар нүүр хацар сахлаар нь урсаж, хамаг нүүр нь халтар боловч Кирдяг ажиггүй зогсож, олон цэргийн их хүндэтгэлд хариу баяр хүргэв. Ингэж дуутай шуутай сонгууль хийж төгссөнд, бусад олон хүн аль хир баяртай байсныг бүү мэд, харин Бульба л их баяртай байж билээ. Нэгд хуучин жанжнаас хариугаа авсанд баярлаж, хоёрт бас Кирдягтай хуучин танил нөхөр байсан тул хуурай зам, усан замаар, аян дайнд хамт олон удаа бэрхийг туулж явалцсан нөхөр нь байжээ. Цугласан олон цэрэг шинэ жанжин сонгосны найр хийх гэж тараад, урьд өмнө үзэгдээгүй их найр наргиан болж, архины пүүс бүгдийг зад дайрч, пиво, бал бурамт архи, хар архи мөнгөгүй авцгаан ууж наргисанд, архины пүүсийнхэн амь бүтэн гарсандаа баярлаж билээ.

	Шөнөжиндөө дуу дуулалдан, цэрэг эрийн баатар эрэлхгийг магтан дуулцгааж, сар гарахад өдий төдий олон хөгжимчин дүүрэн балалайк бандуур турбан хөгжим хөгжимдөж, Сечийн сүмд уншлага унших, хурал номгүй цагт Сечийнхний эрэлхэг баатрыг магтан дуулах сүмийн дуучны бөөн бөөнөөр явах нь үзэгдэж, тэгсээр наргин найрласны нойр хүрч, архинд автагдан, зөөлөн бөхөд дийлдэх болж, энд тэнд газар ойчин унтацгааж, нэг нөхөр нь нөгөөдхийгөө тэврээд хамт, уяран уйлж, ойчин унаж байх нь үзэгдэцгээв. Түүгээр нэг бөөн амьтан, бөөн хэвээрээ ойчиж унтаад, үүгээр нэг согтуу хүн аятайхан хэвтэх газар эрж яваад, дүнзэн модон дээр хэвтэж орхисон байлаа.

	Хамгийн согтдоггүй бөх эр гэдэг нь аман дотроо юм хүнгэнэсээр эцэст нь архинд автагдан ойчоод, Сечь даяараа нойрт автагдан унтаж билээ.


IV

	 

	Хойд өдөр нь Тарас Бульба, шинэ даргатай зөвлөж Запорожийнхныг яаж нэг юманд хөдөлгөдөг юм билээ? гэж арга сүвэгчлэв. Тэр дарга нь цэцэн хашир хасаг хүн байжээ. Запорожийнхны зан байдлыг ер анддаггүй тул, анхандаа ээ горьгүй, андгай тангаргаа эвдэж болохгүй гэж байснаа, баахан дуугүй байж байгаад, болох ч юм байна даа, андгайгаа эвдлэлгүй аргалж болох юм байна. Улс орон надаар тушаалгалгүй, өөрийн сайн дураар цуглах юм бол нэг ухаан бий. Олныг тэгж цуглуулахын аргыг та нар өөрөө мэднэ шүү дээ. Бид ахлагч нартаа юу ч мэдээгүй юм шиг хүрч ирнэ гэж ярилцсанаас хойш нэг цаг ч болохын тухгүй, харанга нижигнэж, ухамсаргүй, согтуу хасаг ч гарч, талбай дээр үй түмэн хасаг бужигнан хэн ингэв, юу болов? ямар учраас түргэн жагсаалын харанга цохив? гэж бие биеэс асуутал, мэдэх хүн байдаггүй байжээ. Чингэтэл, дайн хийхгүй, хасаг цэрэг дэмий хэвтэж байна! Ахлагч нар тарвага шиг даруулаад, нүд нь өөхөлж юм харахаа байж! Дэлхий дахинд үнэн ёс алга болж! гэж шуугилдах болж, олон хасаг ам дуугүй чагнаж байтал, үнэхээр дэлхий дахинаа үнэн ёс алга болжээ, гэж хэлэлцэх болов. Ахлагч нар тийм үг сонсоод их л гайхсан дүрэм үзүүлж байв. Чингэж, чингэж их дарга урагш давшин гарч ирээд:

	— За, эрхэм Запорожийнхон, би нэг үг хэлбэл болно уу? гэжээ.

	— Эрхэм та бүхэнд одоо учрыг эргэцүүлэн хянаж хэлбэл, ер нь ч та бүхэн ч бэлхнээ сайн мэдэж байгаа биз дээ, зарим Запорожийнхон архины пүүсийн жүүдэд мөн өөрийнхөө нөхдөд өдий төдий өр тавиад, одоо дахин мөнгө зээлдье гэхэд хүн байтугай, чөтгөр ч итгэж зээл өгөхөө байжээ гэж та бүхэн мэдэж байгаа биз. Бас бодоод байвал, ноён ах нар ер залуу хүн, дайн хийлгүй байж болдоггүй гэдгийг та нар өөрсдөө мэднэ шүү дээ. Гэтэл дайн гэдгийг нүдэндээ үзээгүй залуу олон байна шүү. Тийм хүн чинь буруу номтныг байлдаж үзээгүйгээс хойш, ямар запорож хүн болдог юм билээ? гэхэд нь Бульба энэ хүн сайн хэлж байна шүү гэж бодов. Бүх цэргийн дарга үгээ үргэлжлүүлж,

	— Ноён ах нар, та нар намайг ийм үг хэлэхдээ, эв найрамдлаа! эвдэх гэж хэлэв гэж бүү бодоорой. Яаж тэгж болох вэ? Би зүгээр л хэлж байгаа юм. Манай Сечь? тэнгэрийн өршөөлөөр хэчнээн жил энх тогтож байгаа боловч, одоо хүртэл, ганц дуганаа гаднаас нь гоёж чимэхийг ч ярихаа байя; дотор нь хөргийн гуу жааз нь огт чимэг байдаггүй. Ядахдаа нэг хүн ч гэсэн, мөнгө жанч бурханд нь гэж өргөдөг бол юу билээ. Хааяа зарим нэг хасаг цэргийн үхэхдээ буян амлаж өргөсөн төдийхнөөр чимэг хийдэг боловч тэр өргөлийн ядуу нь даанч тусгүй. Өргөсөн улс нь амьд явахдаа хамаг юмаа архинаас өгч орхидог байсан дээрээс дугандаа буян амлаж өргөсөн юм нь тун хөөрхий ядуу юм байдаг шүү дээ. Би ингэж хэлэхдээ, буруу номтой лал нартай дайн хийе гэж байгаа юм биш шүү. Бид Султан хаантай эв найрамдалтай байна гэж амлаад, шашин номоо барьж тангарагласан учир буцаж няцвал их нүгэлтэй хэрэг болно шүү дээ гэхэд нь Бульба, дотроо үгүй, энэ маань юу гэж мунгинаж байна даа? гэж бодов. Бүх цэргийн ерөнхий дарга үгээ өөрчлөн үргэлжлүүлж:

	— Ингээд ирэхэд ноён ах дүү нар минь, дайн хийе гэхэд болохгүй, эр баатрын хэлсэн үгийг няцааж болохгүй болчихжээ. Гэтэл, миний мунхаг хар ухаанаар бодоход, гагц залуучуудыг завь онгоцоор явуулаад үзвэл яадаг бол? Натолийн эрэг хөвөөг баахан савардаад үзвэл үзэг. Ноён ах нар юу гэж болгоож байна гэхэд нь, олон бүгдээр тал талаас, биднийг бүгдийг явуул, бүгдийг явуул, шашин номын төлөө бид бүгдээр бөндгөрөө хайрлахгүй! гэж хашхиралдав.

	Бүх цэргийн ерөнхий, баахан айж, ер нь Запорожид бүгдийг явуулах гэж бодсонгүй байжээ. Эв найрамдалтай байх гэж хэлэлцэн тогтоод үгээ няцвал буруу гэж бодсон хүн байжээ. Тэгээд олны зүг хандаж:

	— Эрхэм ноён ах нар, бас нэг үг айлтгавал болно уу? гэжээ.

	— Хэрэг алга үүнээс илүү чи юу гэж хэлэх вэ гэж хашхиралдвал,

	— За тийм бол яах вэ дээ, тийм л биз. Би та нарын юу л гэвэл дагадаг хүн. Мэдээжийн хэрэг шүү дээ. Ном сударт ч гэсэн олны үг бол тэнгэрийн зарлиг гэдэг шүү дээ. Олны саналаас илүү цэцэн юм хаанаас байх вэ. Гагцхүү бодоорой. Ноён ах нар, манай залуучуудын зугаацахыг султан хаан яасан ч зүгээр өнгөрүүлэхгүй нь алба даа. Тэр цагт бид бүгд эндээ бэлэн зэлэн, хүч чийрэг, юунаас ч хулчийхгүй сууж байх юм сан биш үү. Бидний бүгдээрээ явсны хойгуур муусайн татар дайрвал яана? Туркийн тэр муу нохой татар, хүний нүдний өмнө ил дайрахгүй, гэрийн эзнийг гэртээ байхад аймшиггүй халдахгүй боловч, араас халдан зуувал зүгээргүй сайн зуух нохой шүү. Бас чухам үнэнээ хэлбэл, бүгдэд хүртэх завь ч алга, дарь ч бас тийм ихээр умшилж чадаагүй шүү. Би яах вэ. Надад хамаагүй, би та нарын юу л гэвэл за гэж зарагдан дагах хүн гэж хэлээд зальтай Атаман даргыг чимээгүй болоход хасгууд авир шивэр хэлэлцэж, хүрээ цэргийн атаман хоорондоо зөвлөлдөж, тэр цагаар аз дайрч, согтуу хүн цөөхөн байсан тул, учир мэдэх хүний үгийг дагах нь дээр гэж тогтоод, тэр дороо хэдэн хүнийг явуулж Днепр мөрний тэртээ хүн амьтан халдахын аргагүй далд газар, усан дор хулс, зэгсэн дор нуусан цэргийн сан хөмөргөнд хадгалсан эд эрдэнэ, дайснаас олзолсон зэвсгийг авхуулахаар явуулжээ. Бусад олон бүгд, завь онгоц шалган үзэж, зэхэж төхөөрүүлэх гэж бужигнаж, их мөрний эргээр олон амьтан үймэлдэж, хэдэн мужаан сүх барин ирээд, өвгөжөөр, наранд гандсан, өргөн дал мөртэй, чийрэг хөлтэй буурал сахалтай, хав хар сахалтай запорож нар өмдний түрийг шууж, өвдөгцөө усанд орж, эрэг дээрх бөх олсоор завийг ороон татаж, зарим нь бэлэн байгаа хуурай дүнзэн мод банз зэргийг зөөж, үүгээр амьтан завинд банз хадаж, түүгээр амьтан завийг хөмрүүлж, нүх цавыг олсоор чигжин хар тосоор тосолж, үүгээр нэг хэсэг хүн хасаг заншлаар баглаа зэгс, завины хоёр хажууд холбон хүлж далайн долгионд завийг тогтуурьтай болгож, түүгээр олон хүн бүх эргийн дагуу гал түлж, зэс тогоонд онгоц тослох хар тос буцалгаж, хөгшин хашир нь залуугаа сургаж, хавь орчмоор олон амьтны дархлах, цавчих, шуугих хашхирах чимээ турхиран, мөрний эргээр амьтан, шоргоолж шиг бужигнаж байв.

	Тэр завсар нэг том сал онгоц хүрч ирээд эрэгт ойртохуйяа, сал дээрх бөөн олон хүн, аль холоос гараа даллан дуудаж, байдлыг үзвэл, уранхай дээлтэй хасаг цэрэг ажээ. Хувцас хунар нь хамаа намаагүй зарим нь богинохон цамц, оготор гаснаас өөр юу ч үгүй байгааг үзвэл, тэр сал онгоцоор ирж яваа улс, нэг бол ямар нэгэн сүрхий аюулаас мултарч гарсан бололтой, эсвэл наргиж архидсаар, байдгаа архинаас өгч дампуурсан улс байж гэмээр байдалтай ажээ. Тэдний дундаас тавиад орчим насны, дал мөр өргөн, зузаан палдгар нэг хасаг цэрэг олноос ялгаран гарч бусдаас илүү өндөр дуугаар хашхиран даллавч, наад эрэг дээрх олон хүний онгоц сэлбэж дархлах хашхирах их чимээнд дуу нь дарагдан, юу ч дуулдсангүй. Ерөнхий атаман дарга, тэднийг сал онгоцтойгоо эргийн ойр ирэхэд:

	— За юутай ирэв? гэж асуувал, олон ажилчин цөм сүх цүүцээ өргөөд юу болов гэж тэдний зүг ширтэн харвал:

	— Гайтай юм боллоо гэж сал онгоц дээрээс өнөөх пагдгар эр хашхирчээ.

	— Ямар гай болов гэхэд,

	— Ноён запорож нар, үг айлтгаж болно уу? гэжээ.

	— Тэг ээ тэг!

	— Үгүй бол бүгдийг зарлаж ирүүлсэн хойно айлтгах уу гэхэд нь,

	— Хэлээд бай бид бүгдээрээ энд байна гээд эргийн олон амьтан бүгд нэгэн дор бөөгнөлдөв.

	— Та нар Гетман сайдын харьяа газар юу болж байгааг сонссонгүй юу гэж тэр хүн асуухад хүрээ цэргийн нэгэн атаман юу болж байгаа юм бол? гэж асуужээ.

	— Ээ дээ! та нарын чихийг татаарууд эсгийгээр чигжээд юу ч дуулахаа байсан улс даа та нар? гэхэд нь,

	— Юу болж орхисон бэ? хэлээч гэж хашхирахад

	— Хүн болсоор үзээгүй юм маань болж байна даа гэж хариултал, олны дундаас нэг нь унтууцаж,

	— Чи хэлэх юм бол хэлээд бай, хар нохой гэж загнав.

	— Манай сүм дуган маань ч манай биш болж, тийм хэцүү болж байна даа гэхэд нь,

	— Яагаад манай биш болдог юм? гэж асуухад,

	— Одоо сүм жүүд нар түрээслэн авсан учир жүүдэд мөнгө хураалгахаас нааш хурал ном хийж болохгүй болсон гэхэд нь,

	— Үгүй чи юу хэлж байна? гэхэд нь,

	— Тэр нохой жүүд тахилын ариун боов дээр бузар гараараа тэмдэг тавихгүй болбол тахилын боовыг сүмд аваачиж адислуулж ч болохгүй болсон шүү гэтэл,

	— Худлаа, ноён ах нар минь, бузар жүүд ариун боов дээр тэмдэг тавих тийм ёс яаж байж болох вэ гэхэд,

	— Та нар дуулж бай! Тэр бас бага хэрэг, бүх украйнд одоо католик лам ксендз нар сүйх тэргээр явдаг болсон, явах нь яах вэ. Явах явахдаа морь хөллөдөггүй, манай христосын шашинтныг хөллөж явдаг болсон шүү. Тэр бас барагтай хэрэг. Жүүд эм, одоо лам нарын жанчаар банзал хийдэг болж байна гэдэг шүү. Украинд, ноён ах нар минь ийм хэрэг гарч байна. Тэхэд та нар эндээ Запорождоо наргиж хэвтдэг. Бодвол татар та нарыг голд тань ортол айлгаад, нүд ч юм харахаа байж! чих ч юм сонсохоо байж, дэлхий дээр юу болж байгааг та нар бүр ч мэдэхээ байжээ гэхэд нь,

	— Байз, байз гэж ерөнхий атаман дарга хашхирчээ. Тэр хүн чухал хэрэгт түргэн түүхий хөдөлдөггүй, дуугүй байж байж, хорсол хилэнгээ чимээгүй хурааж хурааж, гар хөдөлдөг запорож нар шиг газар ширтэн дуугүй зогсож байснаа,

	— Байз, би ч нэг үг хэлье. Аавыгаа чөтгөрт нүдүүлмэр та нар чинь, юугаа харж суусан амьтан билээ? Танай сэлэм яасан байдаг билээ? Яагаад та нар тийм ёс бус хэрэг гаргахад зүгээр суудаг билээ? гэхэд нь,

	— Зүгээр суухгүй гээд бид яах юм билээ? Гагцхүү Лех цэрэг таван түмэн хүн хүрч ирээд, бас үнэнийг хэлэхэд тэдний номд орсон нохой ч манайхны дундаас гарсан шүү гэхэд нь,

	— Тэгвэл танай Гетман, хурандаа нар чинь юу хийж байсан амьтан бэ

	гэжээ.

	— Манай хурандаа нар шиг болохыг бидний хэн ч бүү үзэг! гэхэд нь:

	— Яагаад тэр билээ? гэжээ.

	— Яах юу байх вэ? Гетман одоо зэс үхэр дотор хайруулаад Варшавт хэвтэж байгаа хурандаа нарын толгой гар хөлийг амьтанд үзүүлэх гэж яармагаар авч явна аа. Хурандаа нар маань ийм болчихжээ гэхэд нь усны эрэг дээр зогсож байсан олон бүгдээр хирдхийж, анх бүгд чимээ амиагүй болсон нь, догшин салхи хөдлөхийн өмнө чимээгүй болдог шиг нам гүм болсноо гэнэт олноор шуугилдан эрэг даяар хорсоцгоож:

	— Христосын шашны сүм дуганыг жүүд нар түрээсэлж авах гэж ямар жигтэй юм бэ? Христосын үнэн шашинтныг католик ксендз лам нар сүйх тэргэнд хөллөж явах гэж яасан жигтэй юм бэ? бузар булай буруу номтнууд, танай орос газар ингэж дарлан зовоож байх гэж дээ чааваас! хурандаа Гетманыг тэгж байх гэж! Хүлээхгүй, түүнийг хүлээхгүй! гэж энд тэндгүй дуугарцгааж, запорож нар аугаа хүчээ мэджээ. Хөнгөн дөлгөөн улсын хөдөлсөн хэрэг биш юманд тийм амархан ав авсаар халддаггүй, халбал удтал илчээ тавьдаггүй сүрхий зантай улс хөдөлцгөөж, бүх байдаг жүүдээ дүүжилж үгүй хийе! Муу эмдээ лам нарын инжээр банзал үүнээс хойш бүү хий, ариун тахилын идээнд тэмдэг үүнээс хойш бүү тавиг, бүгдийг тэр бузар буруу номтныг Днепрт хаяж живүүлье гэж нэгэн хүнийг олны дотроос хэлмэгц, бүгдийн сэтгэлд цахилгаан шиг хурдан орж тэр олон хүн бүгдээр тэрэгний зүг ухасхийж бүх жүүдийг хядахаар давшив.

	Израилын хөөрхий үр угсаа жүүд нар угаас зүрх муутай дээрээ бүр ч сандарч зарим нь архины хоосон ган дотор орж амь хоргодоод, зарим нь эхнэрийнхээ банзал дор орж нуугдавч хасаг цэрэг тэднийг чирч гаргацгаан хядацгаав.

	Сандран овооролдсон хэдэн нөхдийнхөө дундаас айж хэлмэгдсэн царайтай, өндөр урт гэгчийн нэгэн жүүд:

	— Гэгээн сайд ноёд оо! гэгээн сайд ноёд оо! ганц үг, цорын ганц үг айлтгах зөвшөөрөл бидэнд хайрла аа! Бид та бүхэнд урьд өмнө айлтгаж үзээгүй, хэлэхийн аргагүй чухал үг айлтгая гэж сандран бархирав.

	Ялд унасан хүний үг өчиг угаас сонсох дуртай тэд, тэр үг сонсоод:

	— За, хэлэх юм байвал хэлэг гэж билээ. Чингэхэд тэр жүүд Гэгээн ноёд минь ээ тэнгэр мэдэг! Ийм сайн сайхан, ийм баатар сүртэй ноёд ер, хэзээ ч бүх дэлхийд урьд өмнө үзэгдээгүй билээ гэж эхлээд, айж сандарсандаа хоолой нь чичрэн хяхарч, бид ер яалаа гэж запорож нарыг муу санах билээ? Украинд түрээсэлдэг тэр улс манайхан биш үү? Тэнгэр мэдэг, манайхан биш. Тэднийг ер жүүд ч гэж хэлэхийн аргагүй, тийм золигийн улс аа. Тэднийг нулимаад хаяхаас өөр юу хийх вэ. Манай эд ч мөн над шиг ингэж л хэлэх байх. Тийм биз ээ. Шлема, чи Шмуль, мөн тэгнэ биз? гэвэл айж сандарсандаа үнсэн хөх царайтай болсон, уранхай малгайтай Шмела, Шмуль хоёр олны дотроос бултайж, тийм ээ тийм гэж дуугарав.

	Өнөөх өндөр жүүд, бид ер нь, дайсантай огт харилцаж, сүлбээлж үзээгүй. Католигийг бид биедээ хавьтуулах ч үгүй. Чөтгөр тэдний зүүд зөнд орог! Бид запорож нартай төрсөн ах дүү нар адил... гэж хэлтэл, олны дотроос нэг хүн,

	— Яана гэнээ? Запорож нарыг та нарын ах дүү гэв үү? Золигууд хар жүүд нар, бид нарыг та нарын ах болохыг үзэхгүй та нар! Эрхмүүдээ энэ буруу номтныг Днепрт бүгдийг хаяж үгүй хийе! гэж тэр үг нь дохио болсон юм шиг олон эрчүүд тэр жүүд нарыг барьцгааж ус руу хаяж эхлэв. Энд тэндгүй гаслан бархирах чимээ сонстовч хатуу сэтгэлтэй Запорож нар жүүд нарын шаахай оймстой хөл арваганан ус руу ойчиж байхыг хараад инээхээс биш огт өрөвдөхгүй байжээ. Эвгүй үг хэлж биедээ гай татсан өнөөх өндөр хүн, дээлээс шүүрэхэд нь дээлээ мултлан сугараад гагц бариу нарийн алаг цамцаар Бульбагийн өмнө гүйж очоод, хөлөөс нь тэврэн, сандарсан хоолойгоор, их ноён минь, гэгээн сайд ноён минь! Би танай ах таалал болсон Дорошийг ч таньдаг байсан билээ. Цэрэг эрийн чимэг болсон ёстой сайхан баатар эр байж билээ. Туркт олзлогдоод, амь зольж гарахад нь би найман зуун алтан зоос өгч тусалсан билээ гэж гуйж хэлбэл:

	— Чи миний ахыг таньдаг байсан гэж үү гэж Бульба асуув.

	— Танилгүй яах вэ, их уужим сэтгэлтэй ноён байсан даа гэхэд нь,

	— Чиний нэр хэн бэ? гэж асуувал,

	— Янкель гэжээ.

	— За гэж хэлээд Тарас Бульба, баахан бодосхийгээд, энэ жүүдийг дүүжлэх хэрэг гарвал хэзээ ч хожимдохгүй. Одоо дээрээ надад тушааж өгнө үү гээд түүнийг өөрийнхөө ачаан дээр, хасаг цэрэг дээрээ аваачаад за одоо, энэ тэргэн дор ороод хөдлөлгүй хэвт. Та нар энэ жүүдийг явуулж болохгүй шүү гэж захиад олны цуглаж байсан талбайн зүг одов.

	Эрэг дээр онгоц завь засаж байсан улс цөм тэр ажлаа хаяад далайгаар аялах хэрэг өнгөрч онгоц хасаг завь хэрэггүй харин хуурай замаар явах тул морь тэрэг хэрэгтэй болсон байжээ. Одоо бид бүгд аян дайнд мордоно гэж хөгшин залуугүй, цөм, бүх дарга, хүрээ цэргийн болоод бүх цэргийн дарга нартай үг зөвлөн тогтож бүгдээр суугаад польш орж хороо авах гэж хасаг цэргийн алдар нэр шашин шүтлэгийг доромжилсны хорсол тайлах гэж тогтжээ. Хүн бүр бүсэндээ зүүх агсах юм зүүж, зэр зэвсгээ бариад бүх цэргийн ерөнхий дарга нь тохой илүү өндөр болсон юм шиг, урьдын адил эрх дураар улсын дөлгөөн хөнгөн хүслийг айн гүйцэтгэдгээ байгаад хязгааргүй эрхтэй эзэн болж, тушаахаас өөр юм мэддэггүй эзэрхэг болжээ. Ерөнхий даргын тушаахад эрх дураар наргидаг эр цэрэг цөм тэгш жигд сайхнаар жагсаад, даргыг хүндэтгэж толгойгоо бөхийлгөн, өөдөөс нь харах зүрхгүй зогсох болж, ерөнхий дарга нар нь тушаахдаа яаралгүй аажим, хашхирах сандрахгүйгээр, тушааж байгаа байдал нь, сайн бодож боловсруулсан хэргийг олон удаа биелүүлж явсан хашир хөгшин хасаг цэрэгтээ, маш самбаатайгаар тушааж:

	— Та нар юмаа сайн үзэж зэх. Тэргээ зас. Тэрэгний тосны савыг зас. Зэвсгээ шалгаж үз. Хувцас новш болгож дэмий их авсны хэрэггүй, хүн бүр нэг нэг цамц хоёр хоёр шалбуур өмд, нэг нэг тогоо салмад нүдсэн шар будаа аваад, өөр илүү юм авсны хэрэг алга, ачаанд та нарын хэрэглэх юм бүрэн бий гэж мэд. Хүн бүр хошоод морьтой мордох хэрэгтэй. Усан гарам, балчиг газар шар хэрэглэх тул хоёр зуугаад хос шар үхэр авч явах хэрэгтэй. Эрхэм ноён минь журамтай явж үзээрэй. Өчүүхэн эд ашиг олбол, торго, үнэтэй хилэн хөлийн ороолт зэрэг хийх гэж цуу татдаг хүн та нарын дунд байдгийг бид мэднэ шүү, тэгж болохгүй. Эд торго, элдэв банзал ер авсны хэрэггүй. Харин сайн зэвсэг байвал аваарай. Бас зоос мөнгө байвал хэзээ ч хэрэг болж болох авч, явахад бас авсаар чанартай юм болохоор авахад зүгээр. За тэгээд эрхэм ноён минь надад бас, урьдаар захих үг байна. Аянд архи ууж согтуурах хүн гарвал үг дуугүй нохой шиг хүзүүнээс нь гинжилж ачааны тэрэгнээс уяж орхино шүү. Бүх цэргийн дотроос хамгийн баатар хасаг цэрэг байсан ч гэсэн дор нь буудаж алаад ясыг нь шувууны идэш болгож хаяна шүү. Аянд архи ууж согтуурсан амьтныг ер номын ёсоор оршуулах хуульгүй, за залуучууд өвгөд настны үгийг дуулж яв. Бууны суманд шархдаад юм уу, сэлмээр толгой түрүү өөр нэгэн газар цавчуулбал, сүрдэхийн хэрэг алга. Миний аяга хатан архинд нэг цэнэг дарь холиод нэг амиар уулгаж орхивол ер гэм болох халуурахгүй, хэрвээ шарх бага шиг болбол шороо алган дээрээ шүлсээрээ зуураад шархандаа тавивал дороо хатдаг юм шүү. За хүүхэд минь аян замд зэхэж үз, за яарах сандрахын хэрэггүй, самбаатай тайван тавиунаар төхөөрцгөөг гэж захиж гүйцмэгц, олон хасаг цэрэг цөм төхөөрч Сечь даяар, архины согтуу гарч, ер архи амсаж үзээгүй юм шиг нэг ч согтуу хүн үзэгдэхгүй болжээ. Зарим цэрэг, дугуйн мөр засаж тэрэгний голыг солив. Зарим нь тэргэнд хүнс будаа таар таараар ачив. Зарим тэргэнд зэвсэг ачив. Зарим нь үхэр тууж ирэв. Зүг зүгээс морины туурайн төвөргөх чимээ, бууны шалгаж буудах чимээ, сэлэм хангинах, үхэр мөөрөх, ачаатай тэрэг эргүүлэн хяхнах чимээ, олны ярих хашхирах, мал шавдах дуу шуу болж удалгүй хасаг цэргийн аяны цуваа буудал, өргөн талаар цувж нэг үзүүрээс нөгөө үзүүрт хүрнэ гэсэн хүн их мацаж гүйх сэн байх, бяцхан модон сүмд цэргийн лам мөргөл тавьж, бүгдэд рашаан хүртээгээд бүгдээрээ адис авцгааж аяны цуваа Сечиэс хөдлөхөд цэрэг бүхэн гэдрэгээ эргэж нэгэн зэргээр нутаг минь, амар сайн байгаасай. Тэнгэр бурхан чамайг аливаа аюулаас хамгаалаасай гэж... ерөөжээ. Туркийг өнгөрөхөд Тарас Бульба өнөөх Янкель жүүдийг нэг мухлаг гаргаж цахиур дарь зэргийн цэрэгт аян замд хэрэглэх элдэв юмыг боов талх хүртэл дэлгэн худалдаж байгааг үзээд, хараач, энэ золигийн жүүдийг гэж бодоод мориороо дэргэд нь дөхөж очоод, чи тэнэг минь энд суугаад юугаа хийх гэж байгаа юм бэ? Бор шувуу шиг буудуулахаа хүлээж байгаа юм уу чи? гэхэд нь Янкель дэргэд нь очоод гараараа дохиод, нэг их нууц юм хэлэх байдал дүрэм үзүүлж, ноён битгий хүнд хэлээрэй. Хасгийн ачааны дунд миний нэг тэрэг ачаа бий, цэрэгт хэрэглэх бүгдийг би тэр тэргэндээ ачаад замдаа цэргийн хүнсийг урьд өмнө ямар ч жүүдийг худалдаж үзээгүй хямд үнээр худалдана. Нээрээ шүү та минь гэж хэлэхээр Тарас Бульба жүүдийн юмнаас хожимддоггүй чадалтайг нь их л гайхаад, дал мөрөө хавчиж, аяныхаа цуваанд очиж нийлэв.


V

	 

	Удалгүй, Польшийн бүх баруун өмнө зүгт амьтан сандран хэлмэгдэж Запорожийнхан! Запорожийнхан үзэгдэв! гэж газар сайгүй цуурхан хэлэлцэж, амьтан бүхэн амь зулбан гарах гэж сандран дүрвэцгээж зүг зүг тэр цаг үеийн заншлаар тархан зугтааж билээ.

	Санаа амар, хамаагүй суудаг тэр үед, ер батлан бэхэлсэн цайз шилтгээн ч босгодоггүй сүрэл өвсөн овоохойгоо хаа дайралдсан газарт босгож, татаарын уулгалан дайрахад, тэртэй тэргүй, орон байшин үнсэн товрог болох юмыг юу гэж хүч хөрөнгө сүйтгэх вэ гэж боддог үе байжээ. Амьтан тэгж сандрахдаа, хөллөдөг шар, газар хагалдаг анжсаа, морь, буугаар арилжиж, цэрэгт мордох нь мордож, малаа тууж, биетэй авч явж болох юмаа аваад оргон нуугдах нэг нь оргон нуугдаад, зарим нэг нь зэвсэг барин дайсныг эсэргүүцэх гэж үзээд авсан боловч, олонх нь ер гаднаас үзэхэд замбараагүй мэт боловч, цаанаа байлдахад тохируулсан байгуулалттай, хөл үймээн ихтэй, Запорожийн цэрэг нэртэй тэр олон мянган амьтны өөдөөс эсэргүүцэн тулах гэдэг амаргүй хэрэг гэж эртхэнээс зайлан дүрвэсэн хүн олон байж билээ.

	Запорожийн цэрэг аялан явахдаа, морьтой нь морио эцээж цуцаахгүй зөөлөн явж, явган нэг нь ачаа хөсгөө дагаж, архи дарсанд ам хүрэлгүй аятайхан явж, аялан явсан цуваа нь тэр цагт хүн амьтангүй буйд газар ой шугуй их байсан учир тийм нууцгай газар сонгон буудаллаж, өдөр нь амраад, шөнө нь явдаг байжээ.

	Бас туршуул тагнуул явуулж, хаа ямар байгааг урьдаас сэргийлэн мэдэж явдаг дээрээс, хүн амьтны санаа оноонд нь ороогүй байхад нь дээрээс нь гэнэт нөмрөн орж ирээд, амьтан амиа алдаж айл тосгод нь үнсэн товрог болдог байжээ.

	Запорожийнхон олзны мал адуунаас цэргийн агт сүрэгт нийлүүлэхгүй нэгий нь цөмийг тэр дор нь хядан алж, аян дайн хийж явахаас найр хурим хийж яваа юм шиг наргиж явдаг байжээ. Запорожийнхны дамшиглаж байсан тэр хагас зэрлэг үеийн догшин балмад шинж тэмдгийг одоогийн хүн үзвэл үс нь сөхийж, яс нь шижигнэх сэн байх.

	Нялх нялцгай хүүхдийг алж хядаж, эмс охидын хөхийг тас огтолж хөлийн өвдөгнөөс дооших арьсыг оймслон өвчих зэргээр хасаг цэрэг урьдынхаа өшөө хонзонг мундгаар авч явлаа.

	Нэг хийдийн хамба лам, Запорожийн цэрэг айсуйг сонсоод, хоёр гэлэнг явуулж, та нар арай зүй бус авирлаж байна. Манай засгийн газар та нартай эв найрамдалтай билээ. Ямар учраас та нар ингэж Ван ноёны өмнө ёс бусчилж, ардын аливаа эрхэнд аймшиггүй халдаж байна? гэж асуулгасанд, Запорожийнхны жанжин нь миний өмнөөс, мөн Запорожийнхны өмнөөс, та нар очиж тэр хамбадаа хэл. Битгий айж сандар, бидний энэ бол, Запорожийнхны сая л гаансаа нэрээд, тамхилж эхэлж байгаа нь энэ шүү гэж хариу хэлүүлсэн билээ.

	Тэгээд удалгүй тэр жавхлант хийд, сөнөөгч галд нэрвэгдэн сүм дуганы нь гилбэрийн хэлбэрт, дээшээ шовгор том гэгчийн цонх нь дүрэлзэх их галын цаанаас сүртэй гэгч үзэгдэнэ. Тэр хийд хайлан шатаж билээ. Хот хамгаалах, дарангуй цэрэгтэй, хотын ардыг дайчлан татах хүн бүлтэй гэж горьдмоор хот бүхэнд дүрвэн орж ирсэн лам нар, эхнэр хүүхэд, жүүд нар дүүрч, засгийн газраас хааяа цөөн цөөн цэрэг, хэзээ хойно явуулдаг нь нэг бол Запорожийнхныг олж чаддаггүй, нэг бол барааг нь хараад зүрх үхэж, эмнэг хурдан мориныхоо жолоог гэдрэг нь залж зугтаадаг байжээ.

	Хааяа, Вангийн зарим жанжин нь урьд удаа дайснаа дарж явсандаа зоригжиж, хүч хавсран Запорожийнхантай тулах гэж бас оролддог байжээ.

	Тэхэд нь харин ашиг завшаан эрж дээрэм тонуул хийх дургүй мөн чадал муутай дайсанд дургүй явсан залуу идэр хасаг эрчүүд, хашир хуучин хасгийн өмнө чадлаа үзүүлж тоглох юм сан. Ганган морь унаад унжуулдаг гоёлын ханцуйт дээлийнхээ ханцуйг салхинд намилзуулан сагсайж явдаг хөөргөн бардам Лях гэдэг Польш нартай үзэлцэх юм сан гэж хүсэл болсон санаандаа хүрч, эр чадлаа үзэлцдэг байжээ.

	Цэрэг эрийн тэр сорилт нь соньхон таатай санагдаж, морины тоног засал, үнэтэй сэлэм буу, ихийг ч олж авсан билээ.

	Тийм залуусын дунд хоёр хүү нь олныг оройлж явааг үзээд, өвгөн Тарас бахаа ханаж билээ.

	Остапыг үзэхдээ, аян дайн хийх тавилантай цэрэг цуухыг эрхлэх эрдэмтэй хүний шинжтэй, ямар ч санамсаргүй тохиолдсон бэрх хэрэгт самгардахгүй ер хорин хоёртой залуу хүүг тийм самбаатай байна гэж санамгүй байтал уг тулгарсан бэрх хэргийн учрыг аль хэдийн олж, аюулын хир зэргийг бодож үзээд, зайлах арга олж сүвэгчлэхдээ, тэр аюулыг эцэст нь даран сөнөөхөөр зайлан мултрах арга олдог хүн байжээ.

	Хамаг явдалд нь гүн чадалтай зоригтой байдал илэрч хойч цаг эрхбиш удирдагч болох шинж нь явдал бүхэнд мэдэгдэж байсан билээ.

	Бие нь чийрэг, сэтгэл нь баатар эрийн зориг шинж төгс, арслангийн чадал чанар бүрдэж ирсэнд, өвгөн Тарас баярлаж, ай даа энэ хүү минь яваандаа сайн хурандаа болох эр байна даа. Ааваасаа хол их чадалтай хурандаа болох юм байна даа гэдэг байжээ.

	Андрий, сум шунгинах, илд хангинах цэнгэлд бахдан, өөр бусдын хүчийг урьдаас хирцүүлэн бодохыг огт мэддэггүй. Байлдаанд гагцхүү галзуу сайхан бахтай санагдаж, жирийн хүний толгой эргэж, нүд эрээлжлэн тэвдэж, толгой өнхрөн, хөлөг морь хөсөр нижигнэн ойчиж байдаг тулалдааны тэр цагт сум шунгинах, сэлэм гялалзахын дундуур, согтуу юм шиг давхиж, хүнийг цавчин, хүнийг цавчсанаа мэдэхгүй явдал тэр цагт, найр цэнгэл мэт бахтай үзэгдэж байж билээ.

	Андрийг хор нь загатнаад хэрсүү ухаантай хүний огт зүрхлэхгүй юманд зориг мэдэн дайрч, ганц галзуу түрлэгээрээ гайхамшигтай ялдгийг, дайнд явсан хууччууд хүртэл гайхмар байдгийг үзэхдээ, эцэг нь Андрийг олонтоо гайхаж байсан билээ.

	Өвгөн Тарас гайхаад.

	— Энэ жаал, бас л сайн эр байна даа. Дайсанд яасан ч гартахгүй эр байна. Остапыг арай гүйцэхгүй боловч, мөн л эр зоригтой дайчин хүү байна даа гэдэг байжээ.

	Их цэрэг, сан хөрөнгө ихтэй баячууд олонтой Дубно хотыг чиглэхээр тогтож, хоноод хүрч, хотын өмнө үзэгдэхэд нь тэр хотынхон, дайсныг орон гэртээ оруулснаас гудамж талбайд босгоныхоо өмнө үхэн тэмцэж амь алдсан нь дээр гэж чадал мэдэн тулахаар тогтжээ.

	Шороогоор цогцолсон өндөр далан, тэр хот тойрч далангийн нам болсон газар, чулуун хэрэм буюу эсвэл, Батрай болсон байшин, эсвэл, царс модон хашаа цухуйж байдаг билээ. Хот сэргийлэх цэргийн хүчин зузаан, хэрэг чухал болсныг бүгд мэдэцгээх тул, Запорожийнхныг далан өөд мацан гарахад нь хоргол сумаар ихэд буудан няцааж билээ. Хотын харчуул, борчуул, бас л зүгээр суухгүй, өндөр далан дээр овоорон шавалдаж, царайг нь харвал, нэгийгээ үзэх зориг төгс. Тэр байтугай эмэгтэйчүүд хүртэл гар бие оролцох гэж зорьсон учир, Запорожийнхны толгой дээр чулуу ган, ваар буцлам халуун лав асгах нь асгаж, хаях нь хаяж, өнхрүүлэх нь өнхрүүлж бас нүд аманд цацан орох элсийг шуудай уутаар хаяцгаажээ. Запорожийнхон цайз байлдах ерөөс дургүй, хот бүслэн байлдаж дадаагүй тул жанжин нь цэргээ ухруулах тушаал өгч,

	Ноён ах дүү нар, одоо ухран зайлъя. Ер гутрах хэрэггүй, эдний нэгийг ч хотоос алдаж гаргадаг бол, би христосын шашинтай хүн биш, буруу номт татар болъё. Та нар бүү зов. Эднүүс муу нохой шиг хориостой эндээ турж үхэг гэж билээ. Их цэрэг түр ухраад, бүх хотыг бүслэн хааж, ер зүгээр суухгүй гэж орчин тойрны хамаг юмыг үнсэн товрог болгож, ойр орчны гацаа тосгон, нуруулдсан сүрэл будааг түймэрдэн шатааж, тэр жил гайхамшигтай сайхнаар ургасан тариаланд хадуур хүргэж завдаагүй газар нь агтаараа тэр өнтэй жилийн үр тариаг гишгүүлж сүйтгэхэд хаагдсан хотынхон амь зуух амьдралгаа тэгж тасарч байхыг хараад хирдхийн хэлмэгдэж байсан билээ. Запорожийнхан, бүх хотыг тэргээрээ хоёр давхар бүслээд нутаг Сечдээ байдагтай адил хүрээ хүрээгээр буудаллаж, гаансаа татацгаан, дайнд олзолсон зэр зэвсгээ солилцон арилжиж, нэгэн нэгэн дээгүүрээ алавхийн харайх тоглоом, хошооч ганцаач гэж тэгш сондгой таах тоглоом тоглоцгоон хотын зүг хор буцлам тоохгүй байдалтай харцгааж байлаа. Шөнө түүдэг их гал түлж тогооч нар хүрээ тутам том том гэгчийн зэс тогоонд будаа агшааж шөнөжин өрдөх галын дэргэд унтдаггүй манаа харуул зогсдог байлаа. Тэгж байтлаа дэмий суухын дээр хийх ажилгүй, согттол архидахгүй зүгээр сул сууж байдагтаа залхуу нь хүрцгээж эхэлсэн билээ. Жанжин, тэр байдлыг мэдээд урьд, их цэрэг бэрх аян замгүй сул суух зарим үед, архи нэмүү өгдөг ёс бий тул тэр ёсоор цэрэгт өдөр тутам олгох архины хэмжээг хүртэл хувь нэмэгдүүлсэн билээ. Гэтэл залуучууд ялангуяа Тарасын хоёр хүү, тэгж сул суухаас их л уйдаж, Андрийг үзэхэд уйдах байдал нэн илэрхий байжээ. Тарас түүнийг үзээд,

	— Чи ямар тэнэг тархи вэ? Хасаг цэрэг хүн, хатуужилтай бол Атаман жанжин болдог шүү. Чухал цагаар зориг мятрахгүй эрийг арай ч ёстой цэрэг эр гэдэггүй. Харин хийх ажилгүйдээ ч уйдаж гансрахгүй, тэвчээр хатуужилтай, хүлээсээр зорьсондоо заавал хүрдэг тийм эрийг ёстой сайн цэрэг эр гэдэг юм шүү гэж сургаж үзэвч, зоригтой залуу, өтөлсөн өвгөн хоёрын зан байдал яаж нийлэх вэ. Нэг юмыг харах нүд нь ч хоёр ондоо, зан чанар нь ч хоёр ондоо шүү дээ.

	Тэр завсар, Товкачийн дагуулж ирсэн Тарасын хороо цэрэг нь хүрч ирээд, хоёр засуул дарга, бичээчийн зэрэг цэргийн тушаалтан мөн ирэлцэж, бүгд дөрвөн мянга гаруй хасаг байжээ. Тэдний дунд татахыг хүлээлгүй учрыг сонсмогц өөрийн сайн дураар цэрэгт мордсон хүн ч олон байжээ. Засуул дарга нар, Тарасын хоёр хүүд эмгэн эхийн явуулсан захиа сургаал, Киевийн Межигор хийдээс залсан, агар зандан гуутай бурхан сахиус хүргэж ирлээ. Ах дүү хоёр, адистидат тэр бурхныг зүүгээд, эмгэн ээжээ санаж өөрийн эрхгүй бодлого болж ээжийн ингэж захиа сургаал адистидат бурхан явуулсан нь ирээдүйд юу болохын бэлэг тэмдэг бол? Дайснаа дарж, дархан цолоо мандуулан төрсөн нутагтаа түрэмгий баатар олзтой омогтой буцаж, түмэн үеийн дуунд орохын сайн сайхан бэлэг дэмбэрэл үү, үгүй бол... гэж гайхан бодтол, хүний ирээдүйн явдал балар битүүлэг нь намаг балчгаас дэгдсэн намрын манан будан мэт балар битүүлэг ажээ. Намрын тийм манан дундуур, шувуу бие биеэ харахгүй төөрөлдөн, дээшээ доошоо дэмий л нисэж тагтаа нь харцагыг хардаггүй, харцгаа нь тагтаагаа хардаггүй, үхэх аюулаасаа аль хир хол ойр нисэж яваагаа аль нь ч мэддэггүйтэй адил хүн, хэтийгээ мэддэггүй биш үү...

	Остапын ажлаар оролдож, хэдийн цэргийн хүрээнд байхад, Андрий, сэтгэлдээ яасныг ч бүү мэд, нэг л гунилтай болж, хасаг цэргийг хэдийн оройн хоол идэж дуусаад, нар аль түрүүн шингэж, долоодугаар сарын сайхан шөнө хэдийн болсон боловч, Андрий хүрээндээ очиж унтахгүй, нүдний өмнө үзэгдэж байгаа газар тэнгэрийн байдлыг өөрийн эрхгүй харж байлаа. Огторгуйд тоо томшгүй одон жирэв жарав хийж, уудам талаар дайснаас булаан олзолсон эд агуурс, хүнс будаа ачсан, тэрэг тосолдог давирхай болсон тосны сав өлгөцгөөсөн ачааны тэрэг үүгээр түүгээр үзэгдэж, тэрэгний хажуу тэргэн доогуур тэрэгнээс холуур, хааяагүй запорож нар өвс ногоон дээр тарайн унтаж байгаа нь тун соньхон, зарим нэг нь шууда, зарим нэг нь малгайгаа, зарим нэг нь нөхрийнхөө бэлхүүс дэрлээд унтаж байгаа нь хүн бүр сэлэм, цахиур буу, төмөр сэтгүүртэй хэттэй зэс тавтай богино соруултай гаансаа биеэс салгалгүй унтаж байлаа.

	Хүнд нүсэр биет шар, хөлөө нугалаад овойн хэвтэж байгаа нь холоос харахад, газрын руу энд тэнд хаялсан бор бор үхэр чулуу шиг үзэгдэж байлаа. Өвсөн дундаас унтсан цэргийн энд тэндгүй сүрхий хурхирах чимээ гарч, тэр чимээний хариуд нь чөдөр тушаандаа дургүйцсэн олон азарга хээрээс хангинатал унгалдах нь сонсогдлоо. Тэгж байтал долоодугаар сарын гуа сайханд нь бас нэгэн сүртэй догшин байдал нэмэн орсон нь түймэрт автагдан шатаж гүйцэн байгаа орчин хавийн айл тосгоны галын туяа ажээ. Нэгэн газар, их түймрийн гал тэнгэрт тавиун жавхлантай тэлгэдхийн намирч байтал, өөр нэгэн газар сүрхий шатах юм дайралдсан учир, гэнэтэд хуй салхи мэт шуугин дэгдэн харваж тэнгэрийн одны зүг гал олгойдоход, тасран харвасан дөл нь тэртээ хол тэнгэрийн дор бөхөж шатаж гүйцсэн хар хөө болсон сүм хийд галын туяа гилбэлээнд картешийн хатуу сэтгэлт гэлэн шиг маш сүртэй үзэгдэн, тэртээ нэг хийдийн цэцэрлэг шатаж байгаа нь утаа баргиж, мод ширчигнэн шийгнэж байгаа нь сонстох мэт санагдаж, үе үе гал оволзоход лесе жимсний боловсорсон хонгорцогт гэнэт галын ягаан туяа гэрэлтэн тусаж, энд тэнд шарлан үзэгдэх лийр жимсийг шижир алтан өнгөт болгож, тэр жимст модны дунд байшингийн туурганд буюу модны гишүүнээс дүүжлүүлсэн хөөрхий жүүдийн буюу гэлэн ламын хүүр, байшин сэлтийн хамтаар галд автагдаж байгаа нь харагдаж байлаа.

	Галын дээгүүр тэртээ хол шувуу үймэлдэж байгаа нь жижиг жижиг бяцхан хар чагтан галт дэвсгэр дээр яралзах мэт үзэгдэж байв. Цэрэгт бүслүүлсэн хотынхон унтсан бололтой, алсын гал түймрийн туяанд цамхгийн шовгор орой, дээвэр босоо зоомол хашаа хэрэм нь гялав гялав хийж байлаа. Андрийг хасаг цэргийн дундуур явж үзэхэд, галын дэргэд сууж байсан манаа, салмаад гэдэг бөөм, бас шөлөнд чанасан гурилаа идэж, санаа амар унтчихсан байжээ. Ийм болгоомжгүй байдаг нь сонин юм даг аа. Ойр хавьд хүчирхэг дайсны аюулгүй нь болж дээ гэж бодоод Андрий, ачаатай нэг тэрэгний дэргэд очиж, тэргэн дээр гараад гараа салаавчлан, өөдөө харж хэвтээд нойр хүрч өгөхгүй дэмий л тэнгэр өөд харвал, агаар маш тунгалаг сайхан огторгуйг бүсэлсэн тэнгэрийн оёдлын одон маш гэрэлтэй нягт хааяа хааяа үүрэглэн хэсэгхэн зуур тэнгэр үзэгдэхгүй мэт болоод дахин нойр сэргэж цэлмэг тэнгэр дахиад харагдах болж байтал гэнэтэд нэг мэдэхэд нь нэг хүн шиг юм нүдэнд нь бүрэлзэн үзэгджээ. Зүүрмэглэж байна гэж биеэ бодоод, нүдээ ихээр харж үзэхэд нь, эв эцэнхий царайтай нэг хүн, тонгойж, нүд рүү нь харж байлаа.

	Сэгсийсэн урт үс нь алчуур дороос унжин гарч хөх царайтай хачин гялалзсан нүдтэй тэр амьтан, чөтгөр шиг санагдаж, Андрийн цочоод гар буугаа шүүрэн, чи хэн бэ? Чөтгөр буг бол далд ор, амьд хүн бол ингэж тоглоом хийдэг юм шүү. Буу тулгаж ална шүү би-гэхэд нь тэр хий үзэгдэл шиг юм амаа бариад битгий чимээ гарга гэж гуйсан байдалтай, Андрийн буу барьсан гараа доош болгож энэ юу билээ гэж ажиглан харлаа. Үс нь урт, хүзүүний байдал хэнхдэгээ ярсан хүрэн цээжийг нь харахад эм хүн бололтой. Царайг нь үзэхэд арай тэр нутгийн хүн биш нүүр хүрэн, шанаа овгор, хацар эцэнхий хонхор, нүд анигар бөгөөд нэг л нум мэт матирсан байдлыг ажиглах тусам урьд үзсэн мэт санагдаж дэмий л гайхаж, чи хэн бэ? Урьд үзсэн хүн шиг байх шив гэхэд нь,

	— Хоёр жилийн өмнө Киевт үзсэн шүү дээ гэж тэр хүн хэлжээ.

	— Хоёр жилийн өмнө Киевт үзсэн гэнэ ээ? гэж Андрий их л гайхан, Бурс сургуульд байхдаа тохиолдсон явдлаа сэргээн бодож үзтэл тэр хүнийг бас нэг ширтээд, гэнэтэд өндөр дуугаар хашхиран, чи татар хүүхэн шив дээ! Сэнгүн1 ноёны авхайн зарц хүүхэн!.. гэхэд нь,

	— Иш ш ш ш! гэж тэр татар хүүхэн бүх бие нь чичрэн дагжиж гараа гуйн наманчлаад Андрийн хашхирахад хүн сэрсэнгүй биз гэж гэдрэгээ эмээн харжээ. Андрийн сэтгэл хөдөлж амьсгал давхцан дуу тасалдаж шивгэнэн, — Чи яагаад энэ лүү ирэв? Яагаад ирэв ээ? Авхай хаа байна, амьд мэнд байгаа юу? гэж асуужээ.

	— Авхай энэ хотонд бий гэхэд нь,

	— Энэ хотонд уу?-гэж арай л дуу тавин хашхирсангүй, бүх цус нь зүрх руугаа цутган орсон шиг, бие жигтэйхэн болоод, за яагаад, энэ хотонд орж ирсэн билээ? гэж асуувал,

	— Өвгөн ноён энд хүрч ирсэн шүү дээ, Дубно хотонд Сэнгүн ноён болоод бүтэн жил хагас болж байгаа гэхэд нь,

	— Авхай хадамд очсон уу? Чи минь юм дугараач дээ, ямар жигтэй хүн бэ чи. Авхай одоо... гэхэд нь,

	— Авхай уржигдраас хойш юм идсэнгүй гэжээ.

	— Яагаад? гэхэд нь,

	— Хотонд талх тариатай хүн алга болжээ. Бүгдээрээ арга ядахдаа шороо идэж байгаа гэхэд нь Андрий их л цочин гайхжээ.

	— Авхай, чамайг хотын далан дээрээс Запорожийнхонтой хамт явааг хараад чи очиж тэр рыцарт хэл. Намайг мартаагүй санаж яваа бол, хүрээд ир: Мартаж орхисон бол эмгэн эхэд минь нэг зүсэм талх өг. Эхийн өлбөрч үхэхийг би үзэн түвдэхгүй нь тэгснээс би урьдаар үхэж миний үхсэн хойно эх минь үхвэл дээр. Чи очиж тэр хүнийг хөлд нь мөргөж гуй. Эмгэн эхээ бодож миний эхэд талх өгөг гэж намайг явуулсан гэж тэр татар хүүхний хэлэхэд Андрийн сэтгэл санаанд түмэн зүйлийн бодол орж,

	— Чи яаж энэ лүү хүрч ирээ вэ? гэж асуув.

	— Газар доогуур явдаг зам бий гэхэд нь,

	— Байдаг юм уу, тийм зам гэж асуужээ.

	— Бий,

	— Хаа байдаг юм бэ?

	— Чи бусдад хэлж орхих юм биш биз?

	— Ариун загалмайгаараа тангараглая. Хэлэхгүй.

	— Тэр эрэг рүү ороод татуур ус гаталж хулс ургасан газар бий гэж тэр хүүхний хэлэхэд,

	— Тэр замаар явбал хот орох уу? гэхэд нь.

	— Яг хотын хийдэд ордог нүхэн зам бий гэхэд нь.

	— Одоо энэ чигээрээ явъя гэж Андрийн хэлэхэд,

	— За за, ганц христос, ариун Марий дагинын нэр барьж гуйх минь, талх авч яваач! гэхэд нь,

	— За за, чи энэ тэрэгний хажууд зогсож бай. Үгүй, энэ тэргэн дээр гараад хэвтэж бай. Тэгвэл хүн харахгүй. Цөм унтаж байгаа. Би одоо хүрээд ирнэ гээд хүрээ цэргийнхээ хүнс ачсан тэрэг тийш очжээ.

	Зүрх нь цохиж, хамаг өнгөрсөн явдал нь хасаг цэргийн аян буудал, дайчин хатан амьдралд дарагдан мартагдсан бүгд нь, сэтгэлд нь ургаад, одоогийн байдлыг үерийн ус мэт хучжээ. Тэнгис далайн ёроолгүй гүн дотроос гэнэтэд гарч ирсэн юм шиг омог бахдал төгс тэр эмэгтэй сэтгэлд нь урган гарч ирээд, сайхан гар, мэлмий, мишээгч уруул ам нь хөхөн дээгүүр нь бужгирдан бутарсан өтгөн гэгчийн хонгор үс нь охин түүний биеийн тэгш сайхан найрагдсан үе мөч нь, сэтгэлд нь тодронхон ургаад, тэр нь урьд өмнө унтран мартагдсан биш түр зуур чадал ихт өөр хөдөлгөөнд найр тавьж өгсөн төдийхөн бөгөөд, залуу хасаг эрийн бөх нойрыг сэргээн үймүүлдэг байсанд нь сэрээд дэвсгэр хэвтэртээ нойргүй хэвтэхдээ, тийнхүү нойр сэргэсэн учир шалтгаанаа олж чадалгүй дэмий л гайхан хэвтдэг байсан билээ. Андрийн явж явахад нь, сэтгэл зүрхний хүнийг дахин үзнэ гэж бодох тусам идэр залуугийн өвдөг нь чичирч, зүрх нь түгшин цохилж явлаа. Ачаатай тэрэгний дэргэд хүрч ирээд, яах гэж ирснээ мартаад духаа гараараа хэчнээн нухалж, юу хийх гэсэн билээ гэж санан ядаж байтлаа гэнэтэд цочин сандарч, тэр хүнээ өлбөрөн үхэж байгаа болов уу гэж бодон санамагц, яаран ачаатай тэрэгний зүг ухасхийж, хэдэн том хар талх тэврэн сугавчилтал, бүдүүн хоолонд сурсан чийрэг мундуун запорож хүнд зохидог энэ идээ тэр хүний булбарай биед зохихгүй бүдүүн хоол болов уу гэж бодоод, жанжныг үдэш, тогооч нараа зэмлэж гурван удаа хоол хийх сагадайн гурилыг ганц удаа хэрэглэж бөөн хийсэнд нь буруушааж байсныг санаад, лав тогоонд тэр бөөн үлдээд байх ёстой гэж аавынхаа аяны бяцхан тогоо аваад, арван хувин орох хоёр том тогооны дэргэд унтаж байсан, өөрийнхөө хүрээний тогоочийн дэргэд очоод дороо халуун нурамтай байгаа тэр тогоонд шагайж үзвэл, хов хоосон байсанд нь их л гайхлаа.

	Тийм их хоол идэж хүч хүрэмгүй юм гэж бодохын дээр хүрээ цэрэгт нь хүний тоо ч бусад хүрээ цэргээс нэлээд цөөн байсныг хэлээд яах вэ. Бусад хүрээний тогоог үзэхэд мөн адил хоосон байжээ. Тэгээд, Запорожийнхан, хүүхэд шиг хоолоо багадвал дуусан идэж орхиод хоол ихэдвэл бас дуусан идэж орхидог гэж хэлэлцдэг үг санаанд нь орж, за одоо ингээд ирэхэд яадаг билээ гэж, аавын хороо цэргийнхэн, нэг хийдийн талх барих газрыг тонохдоо олсон шуудай цагаан талх байсан юм сан гэж, эцгийн ачаатай тэргэнд очиж үзэхэд нь өнөөх талх нь алга. Остап хэдийн тэр шуудайтай талх авч толгой дороо дэрлээд газар дээр сур мэт сунаж, сухай мэт улайж чанга гэгчээр хурхиран унтаж байлаа. Андрий тэр шуудайг нэг гараараа шүүрээд суга татахад Остап, толгойгоороо газар цохиж, нойрмоглон цочиж, нүдээ аньсаар өндийн суугаад, барь барь тэр муу Ляхийг! Морийг нь барь, морийг нь барь! гэж тэнхээ мэдэн бархирахад, Андрий тэвдэн сандарч, дуугай бай чамайг алж орхино шүү! гэж шуудайгаар далайвал, Остап тэртэй тэргүй номхроод, хэвтсэн газрынхаа өвсийг хөдөлтөл хурхирсанд, Андрий, Остапын зүүдлэн хашхирахад хасгууд сэрсэнгүй байгаа гэж зүг бүр айн харж үзэв. Сэвлэгтэй нэг толгой ойрх цэргийн хүрээнд өндийгөөд, мэлмийгээрээ ийш тийш харсхийж, мөдхөн дахин газар хэвтээд өгсөнд Андрий хошоод минут хүлэгзнээд шуудайтай талхаа барьж өнөөх татар хүүхэн дээр очиход тэр нь айж арай голтой хэвтэж байлаа.

	— Бос, явъя бүгдээрээ унтаж байна, айх юмгүй, би бүгдийг нь барьж чадахгүй болбол чи энэ талхны нэгийг нь даах уу? гээд хэдэн шуудай талх ардаа үүрч, бас нэгэн тэрэгний хажуугаар гарахдаа шар будаатай нэг шуудайг хуу татаж аваад өнөөх татар хүүхэндээ өгөх гэсэн талхаа ч бариад, хүнд юм үүрсэндээ баахан бөхийгөөд, унтаж байгаа Запорожийнхны дундуур зүрхтэй гэгчээр алхаллаа.

	Өвгөн Бульба, дэргэдүүр нь өнгөрөн гарахад нь;

	— Андрий! гэж дуудаж, Андрийн зүрх шимшрэн эмээж, чичрэн дагжиж дэмий л аа, юу вэ гэж аяархан хэлээд зогсоход нь:

	— Чамтай эм хүн явж явна уу даа? Би босвол чамайг нэвсэртэл зодно. Эм хүн чамайг өөдлүүлэхгүй шүү гэж хэлээд, гараараа толгойгоо тохойлдон тулж өнөөх биеэ том алчуураар бүтээсэн татар хүүхнийг ширтэн харжээ.

	Андрий, эцгийн нүүр өөд харах зүрхгүй, тэсгэлгүй айн эмээж зогсоод, зориглож эцгийн зүг үзэхүл, өвгөн Бульба алгаа түшээд хэдийн унтчихжээ.

	Андрий залбирч, агшин зуур дотор нь онгойгоод, өнөөх татар хүүхнээ яаж байгаа бол гэж эргэж харахад нь алчуураа нөмрөөд, бараан боржин хүн чулуу шиг өмнө нь зогсож холын гал түймрийн туяанд үхсэн хүний нүд шиг хөдлөхгүй нүд нь гялсхийжээ. Андрий, хүүхний гараас чангааж, хоёул алхам бүр эргэн харсаар хамт явж, газрын уруу алхсаар эрэг ганга шиг нэгэн хотгорт ороод, өлөн өвс ургаж тэгнүүл болсон ёроолоор нь явахдаа, Запорожийнхны цэргийн буудлын газраас огт харагдахгүй далд оржээ. Андрийн эргэж үзэхэд хүнээс өндөр эрэг үзэгдэж, дээр нь хэдэн өвс хялгана найган ганхаж, цаанаас нь давтмал шижир алтан хавирга шиг сар харагдана.

	Талын зүгээс салхи татаж байгаа нь үүр цайх цаг ойртсоны шинж тэмдэг мэдэгдэж, орчин тойронд талан дээрэмдсэн айл тосгон, бүслэгдсэн хотын аль алинд ч тахиа байхгүй болсон тул ер тэр үед дуугарах тахианы чимээ огт алга байжээ. Андрий тэр татар хүүхэнтэй хоёулаа гуалин дамнуургаар ус дамжин гаталж, ар талынхаа эргээс улам ч өндөр эгц эрэгт тулжээ. Тэр газар хотын цайзын их л бат бэх хэсэг нь байсан тул шороон далан ч бусад газраас баахан нам бөгөөд далангийн цаанаас сэргийлэх цэрэг ч цухалзан үзэгдэхгүй ажээ. Эгц халил эрэгт шарилж хамхаг ширэлдэн ургаад татуур ус, ганга хоёрын хооронд бараг босоо хүний дайтай өндөр хулс ургажээ. Халил гангын эхэнд нь сүлжмэл хашааны ором байгааг үзвэл, урьд тэр газар ногоо тарьдаг байсан бололтой. Дэлбэсний далбагар өргөн навчин дороос лууль цухуйж, өргөст зэрлэг хонгор зул өвс бүгдээс өндөр наран цэцэг үзэгдэж байлаа. Татар хүүхэн тэр газар хүрээд гутлаа тайчиж, хөл нүцгэн, хормойгоо ус балчигт норгуузай гэж аяархан дээш нь татаад, хулсан дундуур явсаар, огтолсон нарийн мод мөчир овоолсон газар хүрээд, тэр модыг хажуу тийш нь зайлуулмагц талх барих том зуухын амсар шиг нүх үзэгдэхэд татар хүүхэн тэр нүх, рүү толгойгоо бөхийн ороход Андрий үүрсэн шуудайтайгаа багтах гэж аль болохоор бөхийн шургаж, пад харанхуй нүхэнд оржээ.


VI

	 

	Андрий татар хүүхнийг дагаж, тэр харанхуй нүхэн хонгилд шуудайтай талхаа үүрсээр арай гэж хөдөлж явлаа. Өнөөх хүүхэн одоо удахгүй саруул болно. Миний дэнгээ тавьсан газар ойрхон боллоо гэж явсаар удалгүй харанхуй нүхэн хонгил баахан гэрэлтэй бол болсоор, нэг баахан уужим газар хүрч очвол, бунхан байсан юм уу гэж бодмоор, туурган тушаа бяцхан янзаганы ширээ түшүүлж, дээр нь католикийн шүтдэг эх дагинын их л хуучран онгосон зурмал хөрөг өлгөжээ.

	Тэр хөргийн өмнө бяцхан мөнгөн цөгцтэй зул өлгөөстэй байгаа нь бүдэг гэрэл хөрөгт тусжээ. Татар хүүхэн бөхийгөөд газар байсан өндөр хатгууртай гал унтраах бүрхүүлтэй, дэнгийн гол засах чимхүүр сэтгүүр оосорлоостой дэнгээ авч, зулын галаас асаагаад, дэнгийн гэрэл нэлээд саруул болоход, хоёулаа цааш явлаа.

	Дэнгийн гэрэл биед нь заримдаа сүрхий тусаж заримдаа хөө шиг хар сүүдэр дахин нөмрүүлэн явж яваа тэдний байдал зураач Герардын аllenotti гэдэг шөнийн зураг адил. Идэр залуугийн цог жавхлан бүрдсэн залуу баатар эрийн сайхан царай нь нөгөө хүүхний эцэнхий зэвхий царайн дэргэд их л ондоо үзэгдэж яв явсаар тэр хонгил баахан өргөн уужим болж, Андрий нуруу тэнийх аргатай болжээ. Киевийн агуйг сэтгэлд нь сануулсан тэр хонгилын байдлыг сонирхон үзэхэд нь Киевийн агуйнх шиг, энд тэнд, хоёр хажуугаар шороон туургыг ухаж, авс тавьсан нь үзэгдэж, зарим газар, чийгт идэгдэж зөөлөн болоод, нунтаг болж бутарч байгаа хүний яс ч үзэгдлээ.

	Бодвол энэ газар ч бас богд хүн байж, ертөнцийн самуун зовлон, сэтгэл булаах муу юмнаас энд хоргодон зайлдаг байсан ажээ. Зарим газар, чийг маш их. Хөл дор хааяа ус дайралдаж байлаа. Хамт явсан өнөөх эмэгтэй байсхийгээд ядрахад нь Андрий, байн байн зогсож явлаа. Нэг үмх талх залгисан нь олон хоног юм идээгүй тэр хүүхний гэдэс дотор базлуулж, үе үе өвдөхөд нь зогссон газраа хэдэн минут огт хөдлөлгүй байж өвчин намдахыг хүлээн, яв явсаар нэг газар хүрэхэд бяцхан төмөр хаалга үзэгдлээ.

	— За одоо, тэнгэрийн ачаар хүрч ирлээ гэж тэр татар хүүхэн, сулхан хоолойгоор дуугарч, хаалга тогших гэж гараа өргөөд, хүч хүрсэнгүй.

	Андрий, тэр хүүхний төлөө чанга цохин орхисон нь хаалга түн хийж, цаана нь их уужим газар байгаа байдал түүгээр мэдэгдлээ. Тэр дүнгэнэх чимээ, бас хувьсаж сонсогдох нь өндөр хүнхгэр хөндийд цуурайтсан шинжтэй. Хошоод минут болоод, түлхүүр харжигнан хангинах чимээ сонсогдож, шатаар нэг хүн бууж ирэх шиг боллоо. Тэгээд хаалга нээгдэж, гартаа түлхүүр лаа хоёр барьсан нэг гэлэн хүн, нарийн шатан дээр тэднийг тосвол, хасгуудын их л жигшиж, жүүдээс дор үзэж харгисалдаг, католик гэлэнг хармагц Андрий өөрийн эрхгүй зог тусжээ. Өнөөх гэлэн ч, Запорожийн хасгийг харангуут бас л ухартал, татар хүүхний нэг үг хүнгэнэн хэлмэгц тайтгарч, тэр хоёрт гэрэл барьж, хаалгыг, хойноос нь түгжээд шат өөд гарахад нь хийдийн сүмийн өндөр харанхуй танхимд оржээ. Өндөр тосгууртай зулын тавиур, лаа зул барьсан шүтээн тахилын газрын нэгний өмнө гэлэн лам хүн сөгдөн чимээгүй мөргөж байлаа.

	Тэр ламын хажууд ягаан хөх жанчтай, сиймхий сүлжмэл хүрэмтэй хоёр банди, гартаа бойпор бариад, тэр лам, хот нийгмийг аварч, хүн амьтны зориг цөхрөн байгааг хатангадаж, хүлцэнгүй хатуужилтай сэтгэл төрүүлэн, ертөнцийн зовлонд эмээн уйлж, зүрх алдан гаслуулагч шулмыг зайлуулан соёрх гэж шидийг гуйн залбирч байсан байжээ. Сүүдэр мэт эцэнхий хэдэн эмэгтэй хүн сөгдөөд, тамир тасарч, хатангир толгойнхоо өмнө байсан сандлын түшлэг, бараан модон вандан дээр түшүүлэн, хэдэн эрэгтэйчүүд сүмийн танхимын багана түшицгээн маш гунин сөгджээ. Шүтээн тахилын дээрх өнгөт шил шигтгэсэн цонх, үүрийн туяа татаж шал дээр цэнхэр, шар олон өнгийн толбо тусаад харанхуй сүмийг гэнэтэд гийгүүллээ.

	Хөндий дэх шүтээн тахил, гэнэтэд туяа татаж, бойпроос гарч байсан сангийн утаа агаарт солонготсон үүл мэт тогтсонд Андрий, гэрэл тусаж гайхамшигтай сайхан болсныг харанхуйд зогсож байсан газраасаа их л гайхан харж байлаа. Тэгтэл бадралт баг бишгүүрийн сүртэй эгшиг гэнэтэд бүх сүмээр дүүрч улам өтгөн дуутай болсоор хүрхрэн нижигнэж, гэнэтэд, тэнгэрийн сайхан эгшиг болж, сүмийн өндөр адрын зүг нарийн хоолойт охидын эгшиг шиг хангинан хөгжөөд, гэнэтэд, дахин өтгөн дуутай аянга мэт хүрхрээд зогссонд, тэнгэр дуугарах мэт хүнгэнэх цуурай нь сүм дотор доргилон дуурьссанд, Андрий амаа ангайгаад тэр сүр жавхлант хөгжмийн эгшгийг их л гайхжээ. Тэгтэл нэг хүн, дээлийн хормойноос татах мэт болж, өнөөх хүүхэн, за явъя гэж шаардав. Хоёулаа, сүм дундуур амьтан, хүнд мэдэгдэлгүй гараад, гадагшаа сүмийн өмнөх талбайд гарлаа.

	Үүрийн туяа хэдий татаж нар мандахын шинж бүрдлээ. Дөрвөлжин хэлбэрт тэр талбайд огт хүнгүй, төв дундад нь бяцхан модон ширээ байгааг үзвэл, долоо найман хоногийн өмнө идэх уух юм худалддаг зээлийн газар байсан бололтой. Тэр цагт царддаггүй гудамж нь барсайж хатсан овгор шавар болж, модон тулга багана нь цухуйсан нэг давхар бяцхан чулуу шавар байшин, тэр талбайг тал талаас хашиж байшингуудыг ташуу зөрүүлэн холбосон модон холбоо нь цухуйн харагдаж байгаа байдлыг үзэхэд, одоо ч Литва, Польшийн зарим газар байшинг тэр маягаар барьсаар ажээ. Тэр байшингуудын дээвэр маш өндөр бөгөөд салхи орох олон сүв цонхтой ажээ. Талбайн нэг талд нь сүмийн дэргэд шахуу, нэг өндөр байшин байгаа нь бусад байшингаас этгээд ондоо. Лав хот захирах яам буюу өөр нэг албан газар байсан бололтой. Хоёр давхар бөгөөд дээр нь хоёр гулдант тагт босгоны дээр харуулын цэрэг зогсож, цагийн том гэгч дүгрэг толийг байшингийн дээвэрт шигтгэн хийжээ. Тэр талбайд огт амьтан алга боловч Андрийн чихэнд ямархан нэгэн хүн ёолох мэт сонстож, ажиглан үзвэл тэртээ хоёр гурван хүн хөсөр хөдлөлгүй хэвтэж байв. Унтсан болов уу, үхсэн хүн буюу гэж ширтэн хартал, хөл дор нь нэг юм торов. Үзвэл, жүүд бололтой үхсэн хүүхэн байжээ. Эцэж зүдсэн царайг нь хараад, хөгшин залуу мэдэгдэхгүй боловч, овор байдал залуу хүн бололтой. Толгойдоо улаан торгон алчууртай, сувд буюу сувс хоёр давхар ороон хадаж чимсэн алчуур доороос хоёр гурван мушгиа үс гүрээ судас товойж үзэгдэх эцэнхэр хүзүү дээр нь алчуур доороос эвхрэн мушгирч унжаад, хатаж ширгэсэн хөхийг нь тас базаад, сүү гарахгүйд нь санамсаргүй хорсон, хуруугаараа мушгилсан бага хүүхэд дэргэд нь хэвтээд, уйлах бархирах тэнхээ тасарч, гагцхүү амьсгаа авахад нь гэдэс нь аяархан овойн хөдлөх байдлаар үзэхэд арай голтой байгаа буюу амь тавих гэж байгаа амьтан бололтой.

	Андрий татар хүүхэнтэйгээ гудамж руу мурийн орж явтал, гэнэт нэгэн галзуу хүн, Андрийн авч явсан нандин юм үзээд, талх гэж бархираад, барс мэт дайран асжээ. Гагцхүү галзуутайгаа тэнцэх тамиргүй тул, Андрийн түлхмэгц ойчсонд Андрий өрөвдөөд, нэг талх хаяж өгөхөд нь галзуу нохой шиг дайран, тэр талх барьж аваад хэмлэн мэрж байтлаа хоол идээгүй удсанаасаа болж, гэнэт юм олж идсэндээ их л тарчлан үхжээ. Алхам бүрд өлбөрөн үхсэн амьтан тохиолдож, зарим нь гэртээ зовохдоо тэсэж ядаад гадаа салхинд амь залгах юм байх магад гэж гадагш зориуд гарсан мэт. Нэг хаалганы гадна нэгэн эмгэн хүн сууж байгааг үзэхэд, унтсан үхсэн, муужран харангассан аль нь ч мэдэхийн аргагүй толгойгоо унжуулан, огт хөдлөлгүй, юу ч сонсох харахаа байж, суусан газартаа хөшжээ. Нөгөө нэг байшингийн дээвэр дээрээс олсон гогцоонд боомлон дүүжилж үхсэн хүний эцэнхий бие нь сунан харагдаж байгааг үзвэл, өлбөрч зовсноос амь хорлож түргэн үхье гэж бодсон амьтан байжээ.

	Хүн амьтны өлбөрөн зовж байсан тэр мэт сүрхий байдлыг үзээд Андрий, өнөөх татаар хүүхнээс, энэ улс амь золих юм даанч олж чадсангүй яа. Хүн, ядахын туйлд хүрвэл, элбэгийн цагт тоож иддэггүй, идэхэд цаазтай амьтныг ч идэж болдог юм биш үү? Ядахын цагт аль дайралдсанаар өл залгаж болдог биш билүү? гэж санамсаргүй асуужээ.

	— Байдгаа идэж барсан. Малаа идэж бараад, бүх хотод адуу, нохой байтугай, оготно хулгана ч олдохгүй болсон. Манай хотод ерөөсөө идэх хүнсний нөөц гэж байдаггүй. Цөм ойр хавийн хөдөө тосгоноос ирдэг байсан юмаа гэж тэр татар хүүхний хэлэхэд;

	— Тэгвэл, та нар ингэж үхлийн муугаар үхэж байгаад хотоо хамгаална гэж яаж бодож байгаа улс вэ гэж асуув.

	— Сэнгүн ноён, хотоо тушаан бууж өгөх магадгүй юм сан. Гэтэл, Бужаны хурандаа, өчигдөр өглөө, харцага шувуунд захидал уяж ирүүлсэн нь битгий бууж өг, тэнхрүүлэх цэргээ аваад ирж явна. Одоо гагцхүү бас нэг хурандааг түр хүлээж хоёулаа хүчин хавсран давшина гэж мэдээ ирүүлсэнд, тэдний ирэх нь хэзээ хэзээгүй гэж хүлээж байгаа...За, бид одоо хүрч ирлээ гэжээ.

	Андрий, бусад байшинтай адилгүй лав Италийн барилгачны босгосон бололтой, нарийн сайхан тоосгоор барьсан, хоёр давхар тэр байшинг холоос харж билээ. Тэр байшингийн дорд давхрын цонх нь өндөр цухуйсан боржин чулуу тагттай бөгөөд дээд давхар нь, бяцхан бяцхан гулдан үргэлжилж саравчтай болсон байдалтай ажээ. Гулдангийн завсарт нь сүлд тэмдэгтэй тор үзэгдэж байшингийн өнцөг дээр мөн сүлд тэмдэг хийжээ. Будмал тоосгоор барьсан гаднах өргөн шат нь талбай тийш хандаж, шатны ёроолд хоёр хажууд нь нэг нэг харуулын цэрэг, нэг гараараа алман сүхээ янзтайгаар түшин барьж, нөгөө гараараа бөхийсөн толгойгоо тулаад, амьд хүн гэхээс чулуун хүн шиг хөдлөхгүй байв. Тэр харуулын цэрэг, үүргэлж унтаагүй боловч юу ч болж байсныг мэдэхээ байсан шинжтэй, шат өөд гарсан хүнийг ер анхаарсангүй. Шат өөд гартал, гартаа уншлагын судар барьсан баялаг өвч хуяг зэвсэгтэй, нэгэн цэргийн хүн байж байснаа, чилсэн нүдээ тэдний зүг ширтэж, татар хүүхний нэг үг хэлмэгц, дахин доошоо, өнөөх дэлгээд барьж байсан судраа харав.

	Манай хоёр хүнийг цаашилж хүн оруулах буюу их танхимын өмнөх тасалгаа мэт нэгэн нэлээд уужим анхдугаар тасалгаанд орж үзэхэд тэр тасалгаа дүүрэн цэрэг зарц, нохойч, архины сөнч зэргийн олон хүн, туурганы дагуу сууж байсан нь, Польшийн цэргийн сайд ихэс буюу хувьдаа газар өмчтэй хүний хэргэм тушаалыг үзүүлэх олон бараа бологчид байжээ. Унтарсан дэнгийн тосны хэншүү уугьж, тортой өргөн цонхоор өглөө болсон шинж мэдэгдэж байвч, босоо хүний хэмжээтэй өндөр тосгуур хоёр дэнг унтраагаагүй байжээ. Андрий сийлмэл янз янзын чимэг, сүлдээр янзалсан өргөн царсан хаалга татъя гэж завдваас, татар хүүхэн ханцуйнаас нь татаж, хажуу талын туурганд байгаа бяцхан хаалга зааж, тэр хаалгаар ороод нэг хонгилд орж бас нэг тасалгаанд ороход нь ямар тасалгаа байгаа нь сайн харагдаж өгсөнгүй. Хаалттай цонхны завсраар хүрэн хөшиг, алталсан янз, туурга дахь зургийн төдийхөн харагдах шиг болов.

	Татар хүүхэн, Андрийг хүлээж бай гэж дохиод, нөгөө нэгэн тасалгааны хаалга татаж ороход нь цаанаас нь дэнгийн гэрэл гялсхийн үзэгдэв. Тэгээд шивгэнэх үг, аяархан дуу гарахыг сонсмогц, бие сэтгэл нь догдлов. Хаалга нээгдсэн завсраар өөдөө өргөсөн гар дээр унасан урт гэгчийн сайхан гэзэгтэй, нарийхан сайхан чилгэр биетэй хүүхэн хүн үзэгдэх шиг болж, өнөөх татар хүүхэн гарч ирээд, дотогш ор гэж хэлэхэд нь яаж орсноо ч мэдсэнгүй, хойноос нь явж хаалга хаасныг ч мэдсэнгүй. Тэр тасалгаанд хоёр лаа бариастай, бурхны өмнө зул бадарч, мөргөхдөө өвдөг нугалан сөгдөх гэж католик ёсоор гишгүүр хийсэн янзган ширээ, бурхны өмнө тавьсныг огт ажсангүй, өөр юм эрж нөгөө тийш харахад нь түргэн гэгчийн хөдөлсөн маягаар зог тусаж тогтчихсон шиг байж байгаа нэгэн эмэгтэйг харчихжээ. Тэр хүүхний байж байгаа байдал нь Андрийн өөдөөс ухасхийх гээд, биеэ барьж зог туссан шиг байжээ. Түүнийг үзээд, Андрий мөн гайхаж, тэр хүнээ иймээр үзэгдэнэ гэж ер санасангүй. Урьд мэддэг хүн нь тэр биш гэмээр, урьдын тэр хүнтэй ер төсгүй гэмээр, боловч урьдынхаас хувь илүү сайхан болсон хүн байв.

	Урьд гүйцэд боловсроогүй шинжтэй байсан болбол, одоо зүйрлэхэд тэр уран зураачийн зурж гүйцээд, сүүлчийн удаа бийрээрээ ганц цохож боловсруулан төгсгөж гүйцээсэн зураг шиг сайхан хүн байжээ. Урьдын хүн болбол салхин долгин зантай сайхан хүүхэн байсан байвал одоо үзэсгэлэн гуа нь төгс боловсорсон тансаг сайхан эмэгтэй байжээ. Дээшээ харсан нүдэнд нь бүрэн сэтгэлэг тодорч, сэтгэлийн санаа төдий хэсэг бусаг юм биш, гүйцэд бүрэн сэтгэлэг нь илэрлээ.

	Нүдний нулимс хатаж гүйцээгүй, сэтгэл нэвтлэм гялалзуулах хүзүү, мөр бүхэн нь бүрэн төгс боловсорсон тансаг сайхны үзэсгэлэнт хэмжээнд нь хэв хүрч, урьдын бужигнасан хөнгөн сэгсгэр үс нь өтгөн гэгчийн сайхан гэзэг болоод, нэг хэсгийг нь дээш нь татаад нэг хэсэг нь гарын дагуу задарч, гоё сайхан нугарсан нарийн урт үс нь элгэн дээр нь ойчоод тэр сайхан хүний байдал дүр, цөм нэгд нэгэнгүй өөр болсон шинжтэй. Урьдын үзсэн, санасантай адил шинж юу байна даа гэж Андрийн сэтгэлдээ эрцэн бодоход, ер төсөөлөх юм алга. Тэр хүүхний царай ихэд зэвхий цангигар байсан боловч, гайхамшигт сайхан нь түүнээс болж гутсангүй. Харин ч улам сүрхий, нуугдашгүй ялан дагуулах сайхан бүрдсэн бололтой. Андрий бишрэн эмээхийн сэтгэл төрж, өмнө нь хөдлөлгүй зогсоод, тэр сайхан хүн, бас л Андрийг үзээд залуугийн хар сахал, туяа шиг гялалзан наранд гандсан хацар нь, орь залуугийн цог бадарч, хилэн хар хөмсөг, нум мэт гүдийн, нүд нь тунгалаг зоригтой гялалзан, үе мөчийн хөдлөхгүй байдал нь хүртлээ хөдөлбөл чөлөө зориг төгөлдрийн шинжийг илэрхийлэн, идэр залуугийн цог жавхлан, аугаа хүчин бүрдсэн тэр залуу хасаг эрийн байдлыг гайхсан бололтой.

	— Ой, сайн сэтгэлт рыцарь баатар чиний ачийг би юугаараа ч хариулж чадахгүй нь ээ гэж тэр сайхан хүний хэлэхэд, хоолойноос нь гарах эгшиг нь доргилонхон донсолж, өчүүхэн эм хүн, миний бие чиний ачийг хариулж чадахгүй, ганц тэнгэр чиний ачийг хариулж чадах биз ээ ... гэж хэлээд мэлмийгээ доош болгоход цасан цагаан сайхан тал дугариг нүдийг халхлан буусан шиг сум мэт урт сормуус хажмалт аньсага нь бууж гайхам сайхан нүүр нь доошоо болоод, царай нь дороосоо улсхийсэн тэмдэг мэдэгджээ. Тэхэд нь Андрий, юу ч хэлэхээ мэдэхгүй байж, цээж дүүрэн байгаа халуун сэтгэлээ, цээж доторх шигээ халуунаар гүйцэд хэлье гэж бодовч, эс чаджээ. Амыг нь нэг юм барьсан шиг, үг хэлье гэхэд чимээ гарч өгөхгүй болж Бурсад сурч, хэрэн хэсэж дайн хөлөөр хүмүүжсэн над шиг хүн тийм үгэнд хариулах сачий хүрэхгүй! юм байна гэж мэдээд хасаг эрийн чанар байдалтай байгаадаа хорсов.

	Тэр завсар, татар хүүхэн, баатар эрийн авчирсан талх идээнээс хэдийн зүсэм зүсмээр зүсэж, алтан таваг дээр тавин авчраад авхайнхаа өмнө тавилаа. Сайхан хүн, тэр татар хүүхнийг нэг хараад, идээ талх руу нэг хараад, Андрийн өөд харахад нь, тэр харцанд нь их л учиртай байв.

	Андрийн үзэхэд, сэтгэл санааг гүйцэт илэрхийлж чадахгүй, мөхөстсөнөө үзүүлсэн тэр энхрийлэх харц нь үг хэлснээс илүү томруун сайхан санагдаж, дотор нь онгойж, бие барьсан бүхэн тавьсан мэт болж хазаарлан барьж байсан бүгд нь тавирч, эрх тааваараа болоод, үгийн номхотгошгүй урсгал болон цуврах гэж байтал, тэр сайхан хүн гэнэт татар хүүхний зүг хандаж;

	— Ээж яав? Чи ээжид аваачиж өгөв үү? гэжээ.

	— Нойрсож байна гэхэд нь,

	— Аавд өгөв үү? гэжээ.

	— Өгсөн. Ноён биеэр хүрч ирээд рыцарь баатарт тал өгнө гэж хэлсэн гэхэд нь нэг хэрчим талх аваад, амандаа хийхэд, Андрийн сэтгэл уяран энхрийлж, тэр хүний гялалзсан сайхан хуруугаараа талхыг хугалаад идэж байхыг дэмий л харж байснаа гэнэт өнөөх, өлбөрч галзуурсан хүнийг үнх талх идээд үхсэнийг санамагц царай нь зэвхийрчээ. Яаран, тэр сайхан хүний гараас барьж боль, боль! Их битгий ид! Чи олон хоног юм идээгүй учир, одоо талх их идвэл хор болно шүү! гэхэд нь, тэр сайхан хүн гараа доош болгож, талхаа таваг дээр тавиад, хүний үг дагадаг хүүхэд шиг, өөдөөс нь харжээ. Тэр хүүхний тэгж харахыг үгээр нэвтрүүлдэг ч болоосой...

	Гэтэл уран цоолборлогчийн цоолтуур ч гэсэн, зурагчийн бийр ч гэсэн, эрхэм чадалт үг ч гэсэн, охин хүний тийм нүдээр харахад нь, үзэгдэж байдаг сэтгэлийг нэвтрүүлж чадахгүй нь ээ.

	— Дагина минь - гэж Андрий, сэтгэл дүүрэн баясаж дуудаад, чамд юу л хэрэгтэй, юу л хүсэх юм бол тушаан хэлээд бай! Энэ дэлхийд амьтны хүч хүршгүй бэрх юм хий гэсэн ч, би хийнэ гээд л гүйнэ л! Хүний хийж чаддаггүй юм хий гэвэл чинь амь биеэ үрж, хийнэ би! Амь бие хайрлахгүй, хайрлахгүй! Тэнгэр мэдэг, чиний төлөө амь биеэ үрэхэд жаргалын дээд гэж үзнэ! Түүнийг хэлээд барахгүй нь. Би хөдөө нутагтаа гурван газар орон сууцтай. Миний эцгийн адуун сүргийн тал хувь нь минийх, миний ээжийн авчирсан хамаг юм нь, миний эцэгт хэлээгүй нуудаг юм нь - хүртэл цөм минийх! Миний зэвсэгтэй адил сайхан зэвсэг манай хасгийнханд ч байдаггүй. Миний сэлмийн ганц бариулыг азаргаар адуу шилжүүлж, дээр нь гурван мянган хонь өгье гэж хүн гуйдаг юм. Чамайг ганц үг хэлээд юм уу, нарийн хар хөмсгөө нэг хөдөлгөн дохивол чинь би тэр бүгдийг тэвчиж орхиод, хаяад, шатаагаад, усанд хаяж орхино! Гэвч, тэнэг мангуу үг чалчиж байгаагаа би мэдэж байна. Зохихгүй ч байх. Энд миний ингэж байдаг минь. Ван ноёд, сайд дээдэс рыцариуд аль сайчуул нь ордог энэ газрын горим ёсоор ер над шиг Бурсад өсөж, Запорожид байсан амьтан, яаж ч ярьж чадах вэ дээ. Чи минь, бид мэтийг бодвол, өөр, эрхэм төрөлхтөн гэдгийг би мэдэж байна. Буярын гэргий охид авхай нар бүгд чиний өмнө юу ч биш гэдгийг би гадарлаж байна. Бид, чиний боол ч болох хувьгүй амьтан, гагцхүү тэнгэрийн сахиус л чамд зарагдаж байгууштай!- гэхэд нь идэр залуугийн охь төгөлдөр сэтгэл нь тэр үгэнд нь толинд тодорсон шиг үзэгдэж байгаа тэр үгийг өнөөх охин, нэг ч үг дуугаралгүй, чих тавин сэтгэл их л дотнолон бахархаж, зүрхний угаас гарч байгаа үг тутамд аугаа хүчин оршсонд, тэр охин хавтай сайхан нүүрээ урагш өлийсхийн саад хийх үсээ хойш нь орхиж, ам юугаа нээгээд удтал ангайн ширттэлээ нэг юм хэлэх гэсэн шиг болоод гэнэтэд байж, тэр баатар эрийн зорил өөр билээ л. Ах дүү, эх нутаг, эцэг нь өшөөгөө авах гэж ирээд байгаа юм л, хотыг бүслээд авсан Запорожийнхан тун аюултай л, хотын хүн амьтан бүгдээр, үхлийн муугаар үхэх болоод байгаа юм л... гэж бодож олмогц тэсгэлгүй, нүдний нулимс гарч, мяндсан хатгамал алчуураа яаран шүүрч аваад, нүүрээ бүтээгээд орхиход нь төдхөн нойтон болоод гоо сайхан толгойгоо гилжийлгэн дун цагаан шүдээрээ хөмхийгөө зууж, ямар нэгэн хорт могойд гэнэтэд хатгуулсан юм шиг суухдаа, сэтгэл зүрх шимшрэн, элэг эмтэрмээр гаслахыг нь хүн амьтан бүү үзэг гэж нүүрээ алчуураар бүтээн суухад нь пүүсүү шиг гялгар сайхан гарыг нь бариад;

	— Наддаа ганц үг ч хэлж хайрлаач дээ гэж хэлээд Андрий тэр охины гарыг барихад, хамаг судас шандсаар нь гялалзсан гал гүйсэн шиг болж гарт нь мэдээгүй хэвтэж байсан тэр сайхан гарыг атгахад огт үг хэлэхгүй, нүүрээ алчуураараа бүтээсэн хэвээрээ огт хөдлөхгүй байж билээ.

	— Яагаад, чи минь ингэж гашуудав, хэлээч наддаа, яагаад ингэж гашуудав? гэхэд нь өнөөх алчуураа авч хаяад нүдэн дээр нь нөмрөн буусан гэзэгнийхээ урт үсийг хойш нь хаяад, элэг зүрх эмтэрмээр уяралтай үг, аяархан гэгчийн намуухан дуугаар хэлсэн хоолой нь зүйрлэвэл тунгалаг сайхан үдэш усны хулс зэгсэнд салхи хөдөлж, навч намиа нь шөргөлдөн гунилтай чимээ шуугин гарахыг аяны хүн уяран сонсоод, нар шингэж бүрий барай болж байгааг ч мартчихаад, тариалан хадлангаас гэлдрэн буцаж яваа улсын ч баярлан дуулахыг сонсохоо байгаад алс холуур явж байгаа тэрэгний чимээг ч сонсохоо баймаар ийм чимээ хулс зэгсний шуугинахад гардагтай адил уяралтай ажээ.

	— Үүрд гаслантайяа хөөрхий миний бие! Намайг төрүүлсэн хонгор эх минь хувь муутайяа! Даанч хөөрхий миний бие муу заяатайяа! Догшин хувь зохиол минь хөөрхий миний аюулт зандалчин болов уу даа? Хүн бүгдийг миний өмнө хөсөрдүүлэн сөгдүүлж байсан хувь зохиол минь, язгууртан сайдын шилдэг сайныг, баян гэгчийн ноёд, харь газрын гүн хэу цолтныг манай рыцариудын охь манлай бүхнийг сөгтгөж билээ. Хувь заяа минь. Тэр бүгд намайгаа таалан амраглахыг хүсэж билээ. Миний гар занган дохимогц язгуур сайтай, царай сайтай тэдний аль нь гэсэн миний эр нөхөр дуртай болох сон. Аюултай хувь заяа минь, миний сэтгэл зүрхийг тэд бүгдийн алинд нь ч хандуулсангүй.

	Манай улсын нутгийн баатар сайчуулыг алгасалж хартан дайсанд минь сэтгэл зүрхийг минь дагуулж өгдөг чинь юу ч билээ? Их дагина минь, ямар хир хилэнц үйлдсэнд минь намайг ингэж энэрэлгүй тарчилгав даа? Элбэг сайхнаар цагийг өнгөрүүлж, тансаг сайхан идээ ундаар ханаж байсан минь эцэстээ юу боллоо? Юундаа хэрэгтэй юм байлаа? Улсын дотор хамгийн адгийн гуйлгачны үхдэгээс ч дор үхлээр үхүүлэх гэж ингэсэн юм билүү, хувь заяа минь? Ийм азгүй, ийм муухай үйлтэйгээр барахгүй, би бас өөрийгөө үхэхийн өмнө, энхрий эцэг эхийнхээ үхлийн муугаар тарчлан үхэхийг үзэж тэдний амийг аврах гэж хорь дахин үхсэн ч буцахгүй, миний бие ийм зовлон үзээд барахгүй. Бас, хүн болж төрсөөр үзэж сонсоогүй янагийн үг сэтгэлийг үхэхийнхээ өмнө үзэх юутай муу заяатай амьтан билээ би! Миний гашуун үйл улам бэрх гашуун болог, залуу бага амь нас минь улам өрөвдөлтэй болог.

	Үхэл минь улам хэцүү аюултай болог! Үхэхдээ ч намайгаа догшин хувь заяагаа муулан гасалж үхэг! Их дагина чамдаа өршөө дөө намайгаа, их дагина чамдаа ч гомдон үхэг гэж үйл минь, энэ хүний чин зүрхний үгээр миний сэтгэл зүрхийг уяруулан эмтрүүлжээ! гээд үг дуугүй болж, горь тасарсан сэтгэл гонсорсон байдал царайд нь тодорч, гунин бөхийсөн тэргүүний манлай доошоо харсан мэлмийнээс эхлэн ягаан улаан болсон хацарт нь тогтоод, татаж байсан нулимсанд нь хүртэл, цөм, энэ амьтны царайд жаргалын шинж алга! гэдэг байдлыг үзүүлж байлаа.

	— Дэлхийд байдаг сайчуул бүхэн, бурхан шүтээний өмнө сөгдсөн шиг өмнө нь сөгдвөл зохих, ийм сайхан хувьтай охидын манлай болсон сайхан хүн тийм гашуун хувь заяатай болох ёс дэлхий ертөнцөд байж болохгүй. Үгүй, чи үхэх ёсгүй, үхдэг нь чи биш, энэ ертөнцөд төрснөө, хамаг хайртаа амлаж тангараглая. Чи минь үхэх ёсгүй, хэрэв тийм юм болдог баймаажин, хүчээрээ ч гэсэн, залбирал мөргөлөөрөө ч гэсэн, эр зоригоороо ч гэсэн, тэр гашуун хувь зохиолыг өөрчилж эс болдог юм бол бид хамт үхье. Урьдаар би үхэг, чиний энэ сайхан өвдөгний өмнө, чинийхээ өмнө үхье. Намайг чамаас хагацуулдаг юм бол үхсэн хойно минь хагацуулаг гэж Андрийн хэлэхэд;

	— Баатар зоригтон минь, чи сэтгэлээ бүү хуур, намайгаа ч бүү хуур, би мэдэж байна. Гай болж мэдэж байна. Чи надад дурлаж болохгүй шүү дээ, би чиний гүйцэтгэх чин журмыг мэдэж байна шүү. Чамд хойно чинь эцэг чинь, нөхөд чинь, эх орон чинь байна шүү. Би бол чиний дайсан хүн биш үү? гэж сайхан толгойгоо ганхуулж тэр охины хэлэхэд Андрий эгшин зуур толгойгоо сэгсрэн, голын улиангар шиг шулуун нуруугаа тэнийлгээд;

	— Эцэг нөхөд, эх орноор би юугаа хийдэг юм бэ. Хэрэв тиймд хүрвэл, надад тийм юм юу ч хэрэггүй, юу ч байхгүй гэж гараа занган хэлэх хоолойн байдлыг үзэхэд өөр хүний зорьшгүй бэрх юмыг зориглон шийдсэн хасаг эрийн байдал шинж бүрдэж, миний эх орныг Украин гэж хэн хэлсэн билээ. Хэн түүнийг миний эх орон болгож өгсөн билээ? Эх орон гэж хүний сэтгэл зүрхний хүсдэг юмыг хэлдэг юм биш үү? Хүний сэтгэл зүрхэнд хамгийн хайртай юмыг эх орон гэдэг юм биш үү? Миний эх орон болбол чи байна! Чи миний эх орон байна! Насныхаа хэмжээ хүртэл би эх орон болсон чамайгаа сэтгэл зүрхэндээ хадгалж явна. Хасгуудын хэн нь миний эх орон болсон чамайг сэтгэл зүрхнээс минь сугалахыг би үзье! Ийм эх орны төлөө би юугаа ч хайрлахгүй өгнө, худалдаж өгнө! гэж хэлэхэд нь тэр охин босоо сайхан хөрөг мэт, гайхан нэгэн агшин хөдлөлгүй зогсоод, нүд өөд нь хараад, гэнэтэд уяран уйлж, сэтгэлийн сайхан хөдөлгөөний хувь төгс, учир зүйг бодож нягталдаггүй сайхан сэтгэлт эмс охидын бахтай хурдан хөдөлгөөнөөр Андрийг хүзүүдэн цас мэт цагаан сайхан гараараа тэврээд цурхиртал уйлжээ. Тэр хооронд гудамжинд бүрээ, цангийн чимээ, амьтны хашхиралдан шуугилдах нь сонстовч, Андрий огт сонссонгүй, сайхан охины амнаас хүжсийн үнэрт халуун амьсгал нүүрт нь тусаж, гялалзсан мяндсан сайхан үс нь Андрийг нөмөрч, охины нулимс нь булгийн ус шиг, нүүр дээр нь унан урсахаас өөр юуг ч хэдийнээ мэдэхээ байжээ.

	Тэгтэл, гаднаас өнөөх татар хүүхэн, бид амь гарлаа, амь гарлаа! гэж ухаан мэдээгүй баярлан хашхирч, манайхан хотод орж ирлээ тариа будаа, гурил авч ирлээ. Запорожийнхныг олзолж хүлээд авч ирлээ гэхэд нь ямар «Манайхан» орж ирснийг, ямар Запорожийнхныг хүлж авчирсныг огт сонссонгүй. Андрий энэ ертөнцөд амсдаггүй жаргалыг амсаж, хацарт нь наалдсан ангилам сайхан уруул амыг үнсэж, тэр уруул ам нь хариу үнсэж озож харилцан нийлэн үнсэж озсон нь бүх насандаа хүний ганц эдэлдэг жаргалыг амсуулжээ.

	Тэгээд, тэр хасаг эр сөнөжээ! Хасаг баатар эрстээ олдохгүй болон сөнөжээ! Дахин Запорожаа ч үзэхээ байжээ. Эцгийнхээ орон гэрийг ч үзэхээ байжээ, орон хийдээ ч үзэхээ байжээ! Украин ч эх орноо хамгаална гэж боссон үр хөвүүдийнхээ шилдэг тэр баатар хөвүүнийг үзэхээ байжээ. Өвгөн Тарас тэр мэдээг сонсвол буурал сэвлэгээсээ үсээ угз татаад ийм үртэй болсон өдөр цагаа хараалын муугаар хараах биз ээ!

	Запорожийнхны цэргийн хүрээнд их л бужигналдлаа. Дайсны цэрэг, хэдийн хот орсон тул анхан ер учир байдлыг мэдэж ядан гайхалдлаа. Хожим үзэхэд, хотын хэрмийн хажуугийн хаалган тушаа байсан бүх Переяславын хүрээний цэрэг цөм үхширтлээ согтоод, дайсны уулгалан дайрсны учрыг олохын өмнө хагас нь хядуулж, хагас нь хүлүүлж орхисныг ер гайхах хэрэг алга байжээ.

	Ойр хавиар буусан хүрээний цэргийг шуугиан бужигнааны чимээгээр нойрноосоо сэрж, буу зэвсгээ шүүрэн бостол, өнөөх дайсны цэрэг хэдийн хотонд орж, хагас согтуу, хагас нойрмог Запорожийнхны ундуй сундуй давхилдан дайрахад өөдөөс нь буудсаар, сүүлчийн цэргүүд, хотын хэрмийн хаалгаар дотогшлон орж явлаа.

	Хасаг цэргийн жанжин нь бүх цэргээ цуглуулаад, олон цэргийг хүрээлэн жагсаж, малгайгаа авч чимээгээ намдахад,

	— За, ноён ах дүү нар минь, архинаас болж, энэ шөнө муухай юм болов оо доо! Дайсанд бид муухай гэгчээр дарлуулав аа даа, та нарын энэ байдлыг үзвэл, ер нь уудаг архины хэмжээг нэг хувь нэмээд өгөхөд бүр дэвттэлээ ууж согтуураад, христосын цэргийн дайсныг хүрч ирээд, өмдийг тань тайлахад мэдэхгүйгээр барахгүй, нүүр дээр чинь найтаан нийхэд нь та нар мэдэхгүй нь ээ гэж буруушаан хэлжээ.

	Гэмээ мэдсэн олон цэрэг, толгойгоо бөхийлгөн гэмшиж, ганц Незамайковын хүрээний цэргийн Атаман Кукубенко хариу нэг үг хэлж, аав ноён та аядаж хайрла. Бүх цэргийн жанжныг түмэн цэргийн өмнө үг хэлж байхад, өөдөөс нь эсэргүүцэн зөрөх хуульгүй боловч, үнэнийг хэлэхэд, арай таны хэлсэнтэй адил байсангүй юм даа. Та биднийг хилсдүүлэн хэллээ. Аян дайнд хүнд хүчир ажилд манай хасаг цэрэг архи ууж согтуурсан юм болбол цаазаар аваачууштай буруутай билээ. Байдал арай тийм биш, бид хийх юмгүй дэмий л хотын өмнө овооролдож байсан хэрэг. Энэ завсар бацаг барих, шашин номын ёсоор идээ умд тэвчихийн зүйл байсангүй. Иймд хүн, хийх юмаа олж ядан уйдахдаа архи ууж согтдог нь аргагүй хэрэг биш үү? Үүнийг гэм унал гэж үзэж арай болохгүй болов уу? Бид, харин, зүгээр байсан хүнд дайсны халддагийн хариу авна даа. Урьд сайн залхаж байсан бол, одоо бүр голд нь ортол залхаана даа! гэж хэлэхэд нь хүрээ цэргийн тэр атаман даргын үгийг бүгдээр зүйтэй үг гэж гонсойн бөхийсөн толгойгоо өөд нь болгож, Кукубенко түмэн зүйтэй үг хэлжээ гэж олон цэрэг ойшоон дохив.

	Жанжны ойр зогсож байсан Тарас, жанжаан! Энэ Кукубенко зүйтэй үг хэлж шүү, чи юу гэж бодож байна гэж билээ.

	— Юу гэх вэ? Ийм хүүтэй эцэг, буянтай эцэг байх ёстой гэж л хэлнэ дээ би. Ер нь хүнийг муулан дайрч хэлэхэд нэг их ухаан чадал орохгүй хэрэг. Харин хүний мууг голчлохгүйгээр усны сайныг ундлан уусан морийг годхийтэл зориг оруулан ташуурдсан шиг, урам хугарсан хүний зориг сэргэх үг хэлэхэд их чадал ухаан хэрэгтэй шүү. Би ч сүүлдээ та нарт зориг сэргээх үг хэлэх гэж бодож байсан биз ээ. Харин, Кукубенко учрыг олоод урьтад хэллээ гэхэд нь Запорожийнхан;

	— Жанжны үг зүйтэй! Зүйтэй үг хэллээ гэж хэлэлцэв. Өл буурал тагтаа шиг өвгөн буурал хасаг цэрэг ч буурал сахлаа хөдөлгөсхийн, толгойгоо дохиод, зүйтэй сайхан үг хэлжээ гэж билээ.

	— За, ноён ах дүү нар минь, сонсоорой! гэж жанжин үгээ үргэлжлүүлж өгүүлрүүн, цайз харайн байлдаж, харь германы урчууд шиг хэрэм өөд авирах, газар доогуур нүх ухаж шургах нь ерөөс зохисгүй, бидний хасаг цэргийн ажил биш. Долоон уулын цаагуур орог! Байдлыг бодож үзэхэд, дайсан, хотын хаалгаар дотогшлон орохдоо нөөц хүнс багатай орсон бололтой. Ачаа тэрэг бага үзэгдсэн шүү. Хотын амьтан одоо хоосон нойтон байгаа. Лав, тэр авчирсан юмыг нь агшин зуур идэж орхино.

	Бас, тэр цэргийн агтад өвс хэрэгтэй байлгүй яах вэ. Тэгээд ирэхэд нь өвс хаанаас олж авах билээ? Тэнгэр өөд ацаа тосоход нь бурхан тэнгэр нь ацан дээр нь өвс хаяж өгдөг гэж горьдох улс уу, яах улс вэ? Түүнийг бүү мэд, Ксендз лам нар нь амаараа сүрхий болохоос биш, чадал хаа байх вэ? Ийм байдалтай тэд нар, заавал, хотоосоо гадагш гарах болно, та нар гурван хэсэг болж, хэрмийн гурван хаалганы өмнөх гурван замыг эзлэн сахь! Их хаалганы өмнө таван хүрээ цэрэг, бусад хаалганы өмнө гурав гурван хүрээ цэрэг батлан сахь. Дядькив, Корсуны хоёр хүрээ цэрэг бүгж, Тарас хурандаа, хороо цэргээ аваад, бас бүг. Тытарев, Тымошевийн хоёр хүрээ цэрэг, их ачааны баруун гарын талд бэлтгэл цэрэг болж бай. Шербин, Стебликовины дээд хоёр хүрээний цэрэг, зүүн гарын талд бэлтгэл цэрэг болж бай. Хор маажих хурц үгтэй хүн байвал, урагшаа давшин гарч, дайсны хорыг мааж. Ляхууд сагсуу зантай хөөргөн улс. Харааж зүхэхэд тэсгэлгүй, өнөөдөртөө гарч байлдах юуны магад. Хүрээний атаман дарга нар тус тусын хүрээ цэргийн орон тоог шалгаж үзээд, цэрэг дутуу байвал Переяславын хүрээний үлдсэн цэргээс дутуугаа нөхөж ав. Сайн шалгаж үз! Хүн бүхэнд архины шарыг дарах нэг нэг хундага архи тавин олгож, цэрэг тутамд нэжгээд талх өг! Гэвч, өчигдөр цадтал идээд, та бүхэн цатгалан байгаа юм байлгүй дээ. Үнэнийг хэлэхэд, та нар урьд шөнө амаараа гартал идээд, яаж гэдэс тань шөнө дэлбэрчихсэнгүй билээ гэж гайхмаар байсан шүү.

	Бас нэг захих занах үг байна. Хэрэв ямар нэгэн архи худалддаг жүүд, хасаг цэрэгт архи худалдаж тушаал зөрчвөл, духанд нь гахайн чих хадаад, тархиар нь уруу, тагалцгаар нь өөд нь харуулж дүүжилнэ шүү! За, нөхөд минь, шамдаж үз, шамдаж үз! гэж их жанжин тушаал заавраа өгөв. Цөм Жанжиндаа мэхийн ёслоод, малгайгаа өмсөлгүй, ачаа галын зүг чиглэж нэлээд холдсон хойно, сая малгайгаа өмсөцгөөв. Хүн болгон юмаа зэхэж, илд сэлмээ үзэж, хүүдийтэй дариа дарийн хотонд хийж, угсарсан тэргээ түлхэн зайлуулж шараа хөллөж, морио агт сүргээс барьцгаав.

	Тарас, хороо цэрэг дээрээ очиж явахдаа, Андрий яагаад алга болчхов? Нойрмогоор нь бариад, хүлэн олзлов уу? гэхэд арай ч амьдаар олзлогдох хүн биш юм сан даа гэж гайхаж, алагдсан цэргийн хүүр дунд эрэн хайхад үзэгдэхгүй аж. Үүнд их л гайхаж, бодлого болсоор цэргийнхээ жагсаалын өмнүүр явж явахдаа хажуугаас нь хүний дуудаж явахыг огт сонссонгүй. Гэнэт ухаан санаа орж, за, хэн намайг дуудав гэж гайхан үзвэл, Янкель жүүд зогсож байв.

	— Ноён хурандаа, ноён хурандаа! гэж дуу нь огцомдон тасалдаж, ямархан нэгэн чухал мэдээ хэлэх байдалтай, тэр жүүд, ноён хурандаа би хот ороод ирлээ гэжээ.

	Тарас, түүнийг их л гайхаж, хэдийдээ хотоор ороод ирдэг юм билээ гэж сонирхон, ямар золиг чамайг тэр рүү оруулсан билээ? гэж асуухад нь;

	— Би одоо учраа хэлье. Үүрээр шуугилдах чимээ сонсоод, хасаг цэргийн буудаж эхлэхэд би, дээлээ шүүрэн нөмрөөд, хотын зүг гүйж замдаа арай чүү гэж ханцуйлж өмсөөд, сүүлчийн цэргийг дотогшлон орж байх үеэр хэрмийн хаалганд хүрээд очсон чинь, цэргийн өмнө тугч ноён Галяндович явж байлаа. Би, тэр хүнийг таньдаг юмаа. Надаас зуун алтан зоос аваад, 3 жил болж байгаа хүн. Би, тэр хүнээс өрөө нэхэж авах нэрийдлээр хойноос нь дагаж хот ороод ирлээ гэж Янкелийн хэлэхэд;

	— Чи яаж хот ороод бас, өрөө нэхэж авах гэдэг хүн билээ? Чамайг нохой шиг дүүжлэн алсангүйеэ, тэр хүн? гэж Тарасын асуухад;

	— Дүүжилж ална гэсэн, Зарц нар нь намайг барьж аваад, хүзүүнд минь олс өлгөтөл, би амиа гуйж мөнгөө одоо нэхэхээ байж, хэчнээн бол хэчнээн хүлээе, бусад ноёдоос өрөө нэхэхэд минь хэрэв тугч ноён та тусалдаг болбол, би ноёнд бас мөнгө зээлдүүлье гэж аргадаж байгаад амь гарлаа. Үнэнийг хэлэхэд, тэр тугч ноён, өвөр түрийндээ, ганц ч зоосгүй болчихсон амьтан юм даа. Хөдөө гэр оронтой, дөрвөн шилтгээнтэй, бас, Шклов хот хүртэл хөдөө их нутагтай хүн боловч, хасаг цэргийн нэгэн адил ер мөнгө зоос тогтоодоггүй амьтан юм. Одоо ч гэсэн Бреславын жүүд нар түүнийг зэвсэглүүлээгүй юм болбол дайнд мордож чадахгүй амьтан байжээ. Мөнгөгүй учраас тэр хүн их чуулганд ч суулцаж чадсангүй билээ гэж Янкелийн хэлтэл, Тарас,

	— За, чи хотод юу хийв? Манайхантай дайралдав уу? гэж асуужээ.

	— Дайралдалгүй яах вэ, манайхан тэнд олон бий. Ицка, Рахум, Самуйло, Хаивалох, бас түрээсэлдэг нэг еврей байна билээ гэхэд нь:

	— Үхэж хатаг, тэр муу сайн ноход чинь! Чи надад тэр жүүд нараа тоочоод яах гэж байгаа юм бэ? Би чамаас манай Запорожийнхныг асууж байна гэж Тарасын унтууцан зандрахад:

	— Манай Запорожийнхныг би харсангүй. Харснаас ганц Андрий ноён л байна билээ гэхэд нь:

	— Андрийг харав уу? Түрүүн хэлэхээ яасан амьтан билээ чи! Хаа харсан бэ? Нүхэнд, зооринд байна уу? Муугаа үзэж хүлээстэй байна уу? гэхэд нь:

	— Андрий ноёныг ямар хүн аймшиггүй халдан хүлэх билээ. Одоо тэр хүн их том жанжин баатар болсон шүү... Ээ бүү үзэгд. Би хараад, таньсангүй шүү. Хуягийн мөрний зузаалга нь алт, тохойвч нь алт, толь нь ч алт, малгай нь ч алт, бүс нь ч алт, харсан газар бүхэнд цөм алт, Ер нь хавар болж, ногооны газар бялзуухай жиргэж, өвс ханхалж байдаг цагийн нар шиг гялалзаж, дан алт, бас Сэнгүн ноён, хүлгийнхээ сайныг унуулж, хоёр зуун алтан зоосны үнэтэй морь билээ гэхэд нь Бульба гайхаж, яах гэж, хүний хувцас өмссөн юм билээ гэж асуужээ.

	— Яах вэ, Сайхан байхад нь өмссөн байгаа биз. Андрий өөрөө ч морь унаад явж байна билээ. Бусад хүн ч морь унаад явж байна билээ. Өөрөө ч бусдыг сургаж, бусад нь ч түүнийг сургаж, ер нь Польшийн аймгийн баян ноён хүний шинжтэй болжээ гэхэд нь:

	— Хэн түүнийг тэг гэж албадсан юм бэ гэж Бульбагийн асуухад:

	— Хэн ч албадсан зүйлгүй, Андрий сайн дураараа дагаар орсныг ноён та мэдээгүй билүү? гэж асуухад нь,

	— Хэнийг дагаар орсон гэж байна? гэж Тарас асууж,

	— Андрий ноёныг л хэлж байна гэхэд нь;

	— Хэнийг дагаар орсон гэж байна даа чи? гэхэд нь,

	— Цаадуулыг л дагаар орсон гэж байна шүү би. Одоо Андрий бүрмөсөн тэднийх болсон гэхэд нь,

	— Муу гахайн чих, худал хэлж байна! гэтэл,

	— Худлаа хэлж яаж болдог юм бэ? Би худал хэлэх тийм тэнэг хүн юм уу? Хар толгойгоо идэх гэж худал хэлэх ёс байж болох уу? Ноёны өмнө худал хэлбэл муу жүүд хүнийг нохой шиг дүүжлэн алдгийг би даанч мэдэлгүй яах вэ гэхэд нь,

	— Тэгвэл, шашин төрөө худалдсан хүн болж байна уу даа тэр чинь? гэж асуужээ.

	— Үгүй, би ер худалдлаа барилаа гэж хэлээгүй шүү. Би гагцхүү тэдний талд дагаар орсон гэж л хэлсэн билээ гэхэд нь Тарас,

	— Золигийн муу жүүд, чи худлаа хэлж байна. Христосын шашинтай газар усанд ийм хэрэг урьд өмнө гараагүй билээ. Чи, муу нохой юу гэж будилж байгаа амьтан бэ? гэжээ.

	— Би будилсан бол миний босгонд хамхуул шарилж ургаг! Би мунгинаж будилсан бол миний аав ээж, хадам эцэг, миний өвөг эцэг нагац эцгийн яс тавьсан газар, хүн нулимаг! Ноён хүсвэл, би, Андрийн тэр дагаар орсон учир шалтгааныг хэлж өгье гэхэд нь,

	— За, ямар учиртай юм билээ? гэж асуужээ.

	— Сэнгүн ноён, нэг сайхан охинтой билээ. Ээ бурхан минь, юутай сайхан охинтой билээ гээд тэр жүүд, юм амссан юм шиг амаа мурийлган, өрөөсөн нүдээ аниад, гараа алдалж царай байдлаараа тэр хүүхний сайхныг чадлаараа үзүүлэх гэж оролдов.

	— За тэгээд яасан бэ? гэхэд нь,

	— Тэр хүүхнээс л болж, дагаар орсон шүү дээ. Хүн хэрэв хүүхэнд дурлавал, усанд дэвтээсэн ул шиг, хаашаа мушгивал, гарын ая дагаж нугардаг шиг болчихдог шүү дээ гэхэд нь,

	Бульба их л бодлого болов. Буурай эмэгтэй хүний чадал тун ч их. Аугаа их хүчтэнийг сөнөөж байсан удаа ч олон бий. Андрийн бие ерөөс тэр талаар тун сулхан хүн билээ гэж бодоод, тэр зогссон газраа зоомол мод шиг хэчнээн зогсов.

	— За, ноён та сонсож бай. Би хамаг учир начрыг тоочъё гээд тэр жүүд өгүүлрүүн,

	Би, чимээ сонсоод, хэрмийн хаалгаар цэрэг орж байгааг хармагц, хотод лав язгууртны эмс охид, сайхан хүүхэн байх ёстой. Байвал, амандаа идэх юмгүй ч гэсэн, сувд заавал авна даа гэж бодоод, нэг хэлхээ сувд авч орсон билээ. Өнөөх тугч ноёны зарц нарыг намайг суллан тавимагц, би тэр Сэнгүн ноёны өргөөнд сувд наймаа хийх гэж очоод, зарц татар хүүхнээс хамаг учрыг асууж мэдлээ. Запорожийнхныг хөөж зайлуулмагц найр хурим тогтож гэнэ билээ. Андрий ноён өөрөө бас, Запорожийнхныг хөөн зайлуулна гэж хэлж гэнэ гэхэд нь,

	— Тэр муу золигийн хүүг чи тэр дор нь алахгүй юугаа хийв гэж Тарасын дуу алдан хашхирахад,

	— Яалаа гэж алах вэ? Сайн дураараа дагаар орсон хүн шүү дээ. Ямар гэм хийсэн юм биш. Тэр газар сайн сайхан байхад л тэр талд дагаж орсон байгаа биз гэж хариулбаас,

	— Чи бүр нүүр тулж үзэв үү? гэж асуужээ,

	— Тэнгэр мэднэ... Би бүр нүүр тулж үзсэн. Их сайн баатар эр! Бүгдээс нь сүр жавхлангаар илүү үзэгдсэн шүү. Бурхан тэнгэр түүнийг өршөөх болтугай. Намайг хараад, дороо таньж, дэргэд нь намайг хүрээд очиход надад... гэж Янкелийн хэлтэл, Тарас яаран,

	— Юу гэж хэлсэн бэ чамд гэжээ.

	— Надад хэлэхдээ урьдаар хуруугаараа намайг дохиж дуудаад, сүүлд нь Янкель гэж хэлжээ. Би, өөдөөс нь Андрий ноён минь! гэлээ Тэхэд, Янкель, чи аавд минь хэлээрэй! Ахад минь хэлээрэй. Хасаг, Запорожийнханд бүгдэд нь хэлээрэй. Намайг одоо аавыгаа аав гэж үзэхгүй, ахыгаа ах гэж үзэхгүй, нөхдөө нөхөд гэж үзэхгүй. Тэдэнтэй бүгдтэй нь намайг байлдана гэж хэлээрэй гэж захисан гэхэд нь,

	— Худлаа, муу золигийн Юда! Муу нохой чи худал хэлж байна. Танай муу жүүд нар, христосыг загалмайд хадсан, бурхан тэнгэрийн хараал шингэсэн заяа муутай улс! Муу золигийг ална! Аминдаа хайртай бол далд ор! гэж сэлмээ сугалахад нь айж сандарсан жүүд, эцэнхий нарийн шилбэнийхээ тэнхээ мэдэн дутаав. Хасаг цэргийн ачаа буудлын хоорондуур гэдрэгээ эргэлгүй хэчнээн зугтааж, цагаан талд гараад, Тарасыг тэр завсар баахан тайтгараад, уур хилэндээ болж аль дайралдсан хүнийг сүйдлэх нь тусгүй гэж бодоод, хөөхгүй байхад нь, мөн дутаасан хэвээрээ л хэчнээн болтол гүйжээ.

	Тэр завсар Тарас дотроо эргэцүүлэн бодсоор, урьд шөнө, Андрийг нэг эм хүнтэй явж байсныг үзсэн шиг болсноо олж санаад, буурал толгойгоо гудайлган дарж, даан ч, хүү минь ингэх гэж байх уу даа? Төр шашнаа худалдаж шившгээ ингэж хутгах гэж дээ гэж дотроо бас л итгэж ядав.

	Тэгээд хороо цэргээ бүгэх газар удирдан аваачиж, хасаг цэргийн хараахан шатаагаагүй нэг хэсэг ой модны цаана оруулав. Явган, морьтой запорож нар гурван замаар хотын хэрмийн гурван хаалганы зүг хуваан очиж, хойно хойноосоо Умань, Поповичев, Канев, Стеблик, Незамайко, Гургузив, Тытарев, Тымошевын хүрээ цэрэг цуварч ганцхан Переяславын хүрээ алга байжээ. Тэр хүрээний хасаг, бөх гэгчээр унтаад, хувь заяагаа унтан өгчээ. Сэрсэн нэг нь дайсны гарт хүлээстэй сэрээд, сэрээгүй нэг нь сэрэлгүй тэр чигээрээ чийгтэй газар хүүр болон хоцорч хүрээний атаман Хлиб, өмд цамцгүйгээр Лях дайсны гарт оржээ.

	Хотынхон, хасаг цэргийн үймэлдэн хөдлөх чимээг мэдээд, цөмөөрөө шороон далан дээр авирч гарсан нь Польшийн баатар эрчүүд нэг нь нэгнээсээ илүү сайхан, цөм жагсацгааж зэс дуулга нь хун цагаан өдөн өрөвлөгтэй, наран адил гялалзан зарим нь орой нь хажуу тийш унжсан ягаан хөх өнгийн хөнгөн малгайтай, алтан хатгамал, зарим нь туушингаар угалз гаргасан, ханцуйлдаггүй, гоёл болгож унжуулдаг урт ханцуйтай сайхан гоё хуйтай сэлэм буутай ажээ.

	Хамгийн түрүүнд алтан чимэгтэй гоё улаан малгайтай Бужааны хурандаа ихэрхэг байдалтай зогсоод, нуруугаар бүгдээс өндөр, их зузаан, бүдүүн нүсэр хүн, гоё сайхан, өргөн гэгчийн дээлдээ арай гэж багтаж байлаа. Нөгөө талд нь бараг хажуугийн хаалганы тушаа бас нэг хурандаа зогсож байгаа нь бие бага хатангир боловч, өтгөн их хөмсөг дороос нь хурц бяцхан нүд нь их л сүрхий харцтай. Биеийн хөдлөх эргэх байдал маш шаламгай гавшгай, нарийн туранхай гараараа ийш тийш зааж, тушаал өгч байгааг нь үзэхэд, бие хэдий бага боловч, цэргийн эрдэмд боловсорсон догь эр байжээ. Түүний ойролцоо, өндрөөс өндөр тугч ноён, өтгөн гэгчийн сахалтай нэг хүн зогсож байгааг үзэхэд, өнгө будгаар зүс царай нь дутмаггүй хүрэн улаан царайтай ажээ. Лав, найр хурим, хатан, дарс сархдад дуртай эр бололтой. Түүний ард зогсоочингуудыг үзэхэд зарим нь өөрийн хөрөнгөөр, зарим нь вангийн сангвар, зарим нь өвгөд дээдсийн шилтгээнд байсан ахуй байхыгаа жүүдэд бариулж зэвсэглэцгээсэн улс бололтой.

	Бас, сенатор ноёдын хурим найрт морилохдоо ямба ёслолыг эрхэмлэж бараа бологчид болгон дагуулахад нь явалцаад хуримтлахад нь будаалгын ширээ эргэнэг саваас мөнгөн хундага хулгай хийгээд хурим найр дээр хүндэт зочдын хамт хүндлүүлж байгаад, хойд өдөр нь ямархан нэгэн ноёны жолоо барьж яваа тийм амьтан ч цөөнгүй үзэгдэж байлаа. Янз бүрийн амьтан байсны дунд балга архи олж уух тэнхэлгүй мөртөө дайнд мордохдоо гоёж чимэглэн мордоцгоосон ажээ. Хотын хэрмийн өмнө жагсан зогссон хасаг цэрэг чимээ имээгүй нам гүм зогсож, алтан эрдэнээр гайхуулан чимсэн хүн алга, хааяа нэг сэлмийн бариул, бууны тоногт алт гялсхийн үзэгдэх төдий. Ер, хасгууд, дайнд чимэглэн гоёх дургүй, жирийн хөө хуягтай, ерийн дээлтэй бөгөөд улаан оройтой, хонин малгай нь, тал дүгрэг харлан улайж жигдрэн жагсжээ.

	Запорожийн цэргийн жагсаалаас хоёр морьтой хасаг урагш давшин гарч, нэг нь идэр залуу, нөгөө нь баахан өвгөжөөр, хоёулаа үгэнд цэцэн, тулалдаанд баатар Охрим Наш, Мыкыта Голокопытенко гэдэг хоёр хасаг ажээ. Хойноос нь Демид Попович гэдэг чийрэг зузаан хасаг гарч ирсэн нь Сечид их л удсан хүн, Туркийн Эдирне яваад, бэрх хатуу гал усны гашууныг нэлээд үзэж, галд шаруулж, сахлаа хуйхлуулж, толгойгоо хар болтол давирхайгаар будуулан амь мултран гарч Сечдээ хүрч ирээд дахин тэвээрч, сэвлэгээ чихнийхээ араар унжуулан тас хар сахал ургуулаад авсан айхтар хатуу амтай эр байжээ. Польш цэргийг үзээд,

	— Аа, сайхан дээлтэй цэрэг байх шив дээ. Эр чадал нь дээлтэйгээ адил сайхан байдаг болов уу, үзээд авах юм сан гэхэд нь,

	— Та нарыг даа! гэж далан дээрээс өнөөх зузаан хурандаа зандарч, та нарыг цөмийг хүлнэ. Муу боолчууд, буу морио өргөн тушаахгүй, аль цагийг аймшиггүй хүлээж байна? Танайхныг миний барьж хүлснийг үзэв үү? Тэр запорожийнхныг нааш нь гаргаад ир! гэж тушаахад нь хүлээстэй запорожийнхныг гаргаад ирснийг үзэхэд хамгийн түрүүнд нь хүрээний атаман Хлиб өмд цамцгүй, нойрмог согтуу баригдсан тэр чигээрээ гарч ирлээ. Нохой шиг нойрмогоор баригдсандаа бас, хасаг нөхдийнхөө өмнө чармай нүцгэн гарч ирсэндээ ичингүүрч, толгойгоо доош даржээ. Чийрэг тэргүүний нь үзвэл ичингүйрэн зовсондоо, ганцхан шөнийн дотор үс нь буурал болжээ.

	— Хлиб минь, битгий гуньхар! Бид чамайгаа суллаж авна! гэж хасгууд далангийн дороос хашхирч Бородаты гэдэг хүрээний атаман, нөхрийн сэтгэлийг тэжээж;

	— Нөхөр минь, гутрах хэрэггүй! Чамайг нүцгэн баригдсанд зоволтгүй, ямар ч хүнд осол гай тохиолдож болох хэрэг, харин, чиний нүцгэн биеийг нөмрөх юмгүй, олны өмнө чирч гаргасан цаадуул чинь ичих ёстой гэлээ.

	Голокопытенко, далан өөд гараад, та нар унтаж байгаа хүнийг дайрахдаа баатар цэрэг шив дээ гэв.

	— Тэгж л байгаарай, та нар, сэвлэгийг чинь тас огтолно доо! гэж дээрээс нь цаадуул нь хариу хашхиралдаж, Попович морио эргүүлээд өөрийнхөө цэргийн зүг хараад;

	— Эднүүд, яаж, манай сэвлэгийг огтолдог юм бэ? Үзэх юм сан. Гэвч ортой ч байж магадгүй, тэр нь. Хэрэв тэр их гэдэст амьтан, эднийг дагуулж тарвал түшигтэй л улс юм байна гэжээ.

	Хасгууд, тэр Поповичийн нэг их ёжтой үг хэлэх гэж байгааг мэдээд,

	— Яагаад түшиг гэж, чи минь бодов доо? гэж асуужээ.

	— Яах юу байх вэ. Энэ их гэдэсний ард нь бүгдээрээ нуугдаад жадалж болохгүй байх аа гэж хариу хэлэхэд нь хасгууд түсхийтэл инээлдлээ. Зарим нь толгойгоо ганхуулан, энэ Попович гэж мөн ч гайтай амтай хүн шүү. Юм хэлбэл, мөн ч сүрхий шүү гэж байтал нь ляхууд Поповичийн тэр дайрал үгийг сонсоод, хор нь загатнасан бололтой өнөөх хурандаа нь гараараа дохио өгсөн тул, хасаг цэргийн жанжин яаран тушааж хэрмээс бушуу холдож үз, холдож үз, холдож үз гэж хашхирлаа. Хасгуудыг арай гэж зайлан завдтал, далан дээрээс үхэр буу хоргол сумаар буудаж, далан дээр амьтан бужигнав.

	Буурал хурандаа морьтой гарч ирээд, хаалга нээгдэж цэрэг давхин гарч, хамгийн урдаар хатгамал хувцастай цувран, хойноос нь жад барьсан лубждин цэрэг (Лубждин гэж нэг зүйлийн хатуу хуяг өмссөн цэрэг) тэдний хойноос зэс дуулгатай цэрэг, дараагаар шилдэг тайж нар, хүн бүр нэг нэг янзын хувцастай их зантай тайж нар, бусадтай хутгалдан жагсах дургүй, захирсан цэрэггүй тайж нь, зарц нараа дагуулан явжээ. Тэгээд дахин жагсаалаар цэргийн цувахад хойноос нь тугч ноён гарч ирээд, түүний хойноос дахин цэргийн жагсаал цувж, өнөөх зузаан хурандаа гараад, бүх цэргийн шувтаргад палдгар хурандаа гарч ирлээ.

	— Олон хүрээний цэрэг, цөмөөрөө дайран орцгоов. Дайсанд цэргийн жагсаал жигдрэх зав битгий өг! Дайраад бай! Бусад хаалганаас наашаа хүрч ирцгээ! Тытаревын хүрээний цэрэг хажуу талаас нь дайраад бай! Дядковын хүрээний цэрэг нөгөө талаас нь дайраарай!

	Кукубенко, Полывода хоёр араас нь дайр. Үймүүлээд, салгаж бай! гэж жанжны тушаахад, хасаг цэрэг, тал талаас нь дайсны зүг дайран орж хутган үймүүлээд, өөрсдөө бас хутгалджээ. Гавшгай дайрснаараа буудах зав өгөлгүй тулалдаж, жад сэлмээр байлдан, бүгдээр бөөгнөрч хүн бүр бяр чадлаа гаргав.

	Демид Попович, гурван сул тайжийг жадалж яасан сайн морьтой юм бэ, ийм морьтой болох юм сан гэж би хэдийн хүсэж явсан юм гээд морийг нь гадагш цагаан тал өөд хөөгөөд, зайдуу байсан хасаг цэргийг бариад ав гэж хашхирсаар хоёр тэргүүн зэргийн тайж нарыг морин дээрээс нь унагаав.

	Тэгээд, дахин олны дунд шурган орж, өнөөх унагаасан тайж нарынхаа нэгийг алаад, нөгөөдхийн бүснээс алтан зоостой хэтэвчийг тайлж үнэ ихтэй бариул бүхий сэлмийг хурааж аваад, хүзүүнээс нь бугуйлдаж талаар чирэн давхилаа.

	Идэр залуу сайн эр, Копитан гэдэг хасаг, польш цэргийн бас нэг их баатар эртэй тулалдан, удтал байлдаад гардан ноцолдож дайснаа дийлж, хурц турк хутгаар хэнхдэг рүү нь чичтэл, анасангүй чамархайгаа бууны халуун суманд чивхийтэл цохиулан ойчиж үхжээ. Копитаныг Польш ноёны эрхэм язгуурт, эртний вангуудын овогт цэвэр үзэмжит баатар сайн эр буудан унагаажээ. Тэр баатар эр ганган улаан мориороо давхиж, тоорой мод шиг найгалзан баатар буярын ид чадал үзүүлж, хоёр запорож хүнийг өрөөл өрөөл болгон тас цавчаад, Федор Корж гэдэг хасаг сайн эрийг морьтой нь унагааж, морийг нь буудаж, эзний нь морины нь цаанаас жадалж, олон хүний толгой гарыг тасар тасар цавчин, Копитаныг чамархайгаар нь буудан унагаасанд, Незамайкийн хүрээний атаман Кукубенко энэ хүнтэй л би эр чадлаа үзэх юм сан гэж хашхираад морио довтолгон тэр сайн эрийн араас дайран орохдоо ойр хавьд байсан бүгдийг цочтол нэг их муухай хашхиран дайрсанд тэр Лях морио гэнэтэд эргүүлж өөдөөс нь дайрах гэтэл морь нь Кукубенкийн хашхирснаас бусган үргэж, халив үсрээд Кукубенко хойно нь буудаж хоёр далын дундуур нь халуун сум шигтгэсэнд Лях эр мориноос ойчивч бас л тулах санаатай боловч гар нь сэлмээ даахаа байж, Кукубенко хүнд мэсээ хоёр гараараа өргөж зэвхийрсэн уруул ам руу нь цавчин, дун цагаан хоёр шүдийг булга цавчин, хэлийг нь хоёр анги тас цохиод, аман хүзүүг нь хага цавчиж мэсээ газар шаатал дайснаа үүрд хөсөр хэвтэх хүүр болгов.

	Эрхэм тайжийн цус нь голын эрэг дээр ургасан бүрэлгэнийн жимс шиг улаан цус нь өөдөө год хийж олгойдоод, алтан хатгамал шар дээлийг нь будаж орхив. Кукубенко хэдийн тэр дайснаа орхиод незамайкийнхантайгаа бас нэг овооролдсон олны зүг шурган орлоо.

	— Ийм сайхан хувцас хунар орхих гэж дээ! гээд Уманы хүрээ цэргийн атаман Бородаты, Кукубенкийн алсан тайжийн хэвтэж байсан газар нөхдөөсөө тасарч ойртоод, би долоон тайжийг алаад, ийм гоё хувцастай хүнийг үзээгүй билээ гэж Бородаты олзонд шунаад үнэ ихтэй өмч хувцсыг нь авах гэж бөхийгөөд, эрдэнийн чулуу шигтгэсэн хуйтай турк хутгыг нь авч алтан зоостой хэтэвчийг нь бүснээс нь тайлж, дурсгал болгон хадгалж явсан хүүхэн хүний үстэй, цалин мөнгөтэй, нарийн хувцастай уут зүүж явсныг мултлан аваад, Бородаты хоёр удаа мориноос ховх цохиулж нэлээд сайн шарх тэмдгийн дурсгалтай болсон өнөөх улаан хамартай тугч ноёныг араасаа дайран орохыг мэдсэнгүй, тэр самбаанд нь өнөөх тугч ноён далайхын ихээр далайж, Бородатын бөхийсөн хүзүү дээр сэлмээ буулгаж, эдэд шунасан хасаг эрийн чийрэг толгой нь үсрэн ойчоод, толгойгүй хүүр нь орчин газар цусаар шүршин унаж, хасаг тэр эрийн сүнс нь ийм чийрэг биеэс ингэж зуурд хагацах гэж дээ гэж хилэгнэн гомдсоор дээшээ өндрийн зүг дэгджээ. Өнөөх тугч ноён тэр атаманы сэвлэгт толгойг шүүрэн авч мулцаглан ганзагалах гэж завдтал өшөө авагч сүрхий эр айсуй хүрч ирлээ.

	Огторгуйд халин нисэгч харцага шувуу, хүч ихт жигүүрээ дэвж, хэд хэд илэн халин эргээд гэнэтэд, өлгөөстэй юм шиг нэг газар тогтон зогсоод, замын хажууд дуугарч байгаа эр Бүднээ шувууг сум шиг харван шаадагтай адил Тарасын хүү Остап тэр тугч ноёныг гэнэтэд дайран довтолж бугуйлдаад, хүзүүгээ боомилуулсан тугч ноёны хүрэн улаан царай нь улам улаан болж гар буугаа яаран шүүртэл, гар нь таталдаж буугаа чиглүүлж чадсангүй, дэмий л цагаан талын зүг бууджээ. Остап тэр тугч ноёны эмээлийн ганзаганаас олзолсон хүний гар хүлэх гэж авч явдаг мяндсан хүлээг тайлж аваад, гар хөлийг нь хүлээд, хүлгийн үзүүрийг эмээлдээ торгож Уманы хүрээний цэргийг, Атаман даргынхаа нас барсанд ёслол гүйцэтгэ гэж өндөр дуугаар хашхиран зарласаар тугч ноёныг чирэн давхижээ. Уманынхан, хүрээнийхээ Атаман, Бородатыг үгүй болж гэж сонсмогц, байлдахыг байж ясыг нь авах гэж давхилдан хүрч ирээд хэнийг хүрээний Атаман болгох билээ гэж хэлэлцэж, ер нь зөвшилдөн хэлэлцээд ч юу гэх бэ. Бульбагийн Остапыг л Атаман болговол зохих биз ээ. Насаар тэр хүн бага дүүмэд боловч, ухаан санаа нь өвгөн настай хүн шиг хашир мэргэн билээ гэж тогтов.

	Остап, малгайгаа аваад хасаг нөхдөдөө ёс хийж тал өгөөд, дайн хийж байгаа цагаар биеэ нас бага хашир үзээгүй гэж нурших цаг бус тул дайсны бөөгнөрсөн газар шууд нөхдөө удирдан оруулж атаман дарга болгож сонгосон нь алдаагүй болсныг агшин зуур үзүүллээ. Ляхууд хэрэг горьгүй боллоо гэж мэдээд, ухран зайлж, өөр газар цуглан овооролдсонд намхан хурандаа, хэрмийн хаалганы тушаа зэхээстэй зогсож байсан дөрвөн зуун цэргийн зүг гар занган дохилоо. Тэр цэрэг, үхэр бууны хоргол сумаар хасаг цэргийн овоорсон газар буудаж, гагцхүү тусаж оносон нь төдий л олонгүй. Харин, дайн болж байгааг нүд бүлтийн харж байсан, хасаг шарыг туссанд олон шар цочин мөөрч, хасгийн хашааг дайран ороод, хашаа тэрэг эвдэж, олон хүнийг гишгэлэн сүйдлэв. Тэр завсар, далд газар бүгж байсан Тарас Бульба хороо цэргээ дагуулан уухай хийж, үхрийн өөдөөс сүртэй дайран орж галзууран догширсон олон шар, тэр их уухай хийж дайран орсон хасаг цэргийн сүртэй дуунаас айж, гэдрэгээ эргээд лях цэргийг дайран, морьтой цэргийг гишгэлэн сүйдэлж, дайсны цэрэг бүгдийг үймүүлэн сандрааж сүйд хийв.

	— Ээ, болж болж! Эзний алба хааж байсан шар маань, одоо цэргийн албан хааж, их тус боллоо гэж запорожийнхан зориг орж хашхиран дайраад, их л олон дайсныг хядан алав. Метелиця, Шило хоёр Писаренко, Вовтузенко зэрэг олон хүн, эр чадлаа гаргав. Ляхууд, хэрэг биш болов гэж сандраад, хиур далбаагаа яаран дэлгэж хэрмийн хаалга нээ! гэж хашхиралдав.

	Төмөр бүрээстэй их хаалга хяхнан нээгдэж, тэнхээ тамир тасарсан, тоос товрог болсон морьтон цэрэг, хотондоо орж байгаа хонь шиг хэрмийн хаалгаар бужигнан орж эхлэв. Зарим Запорожийнхон тэдний хойноос гэзэг даран орохыг завдаад, Остап, өөрийнхөө Уманыхныг, ноён ах дүү нар, тэр хэрмээс холдож үз, холдож үз гэж зугтаж билээ. Тэгдэг нь их л зөв байжээ. Өнөөх хэрэм дээрээс их бага буугаар сүрхий буудаж олон хүн хохирч билээ. Тэр завсар жанжин хүрч ирээд, Остапыг магтаж, шинэ атаман боловч, цэргээ удирдах нь, хуучин хашир атаман шиг ажээ гэж магтав.

	Өвгөн Тарас, ямар шинэ атаманыг хэлж байна гэж эргэж хараад Уманыхны өмнө атаманы бялуу гартаа бариад, малгайгаа зулай дээрээ хазгай тавиад, морин дээрээ сүртэй үзэгдэж байгааг нь хараад Хараач! гэж их л баярлаад, хүүгээ ингэж хүндэтгэн өргөмжилсөнд Уманыханд баяр хүргэв.

	Хасаг цэрэг дахин ухраад ачаа байрандаа очих гэж байтал нь хувцас нөмрөг урагдсан ляхууд, дахин хотын далан дээр гарч ирээд, гоё гоё дээлтүүдийн үнэтэй гоё дээл нь цус бялхаж, сайхан зэс малгай нь тоос дарагдсан байдалтай үзэгдэв.

	— За, биднийг хүлж орхино гэсэн чинь аль бэ? гэж доороос нь Запорожийнхан хашхиралдав.

	— Та нарыг даа! гэж өнөөх бүдүүн хурандаа дээрээс нь олсоо үзүүлж, эцэж тоос товрог болсон цэрэг бие биеэ занан хараасаар, хоёр талаас үгэнд хурц нэг нь бие биеэ дайран авалцаад, цөмөөрөө тарцгааж, зарим нь байлдаанд ядраад, түр амсхийж, зарим нь шархандаа шороо хийж, алсан дайсны үнэтэй хувцас алчуурыг шархаа боох нь цуу татаж байлаа. Тэнхлүүн нэг нь дайнд унасан цэргийн хүүрийг оршуулах ёслол гүйцэтгэх гэж, жад сэлмээ нүх ухах, малгай хормойндоо ухсан шороо хийж нүхнээс гараад, хасаг эрчүүдийн ясыг хүндэтгэн оршуулж, махчин бүргэд хэрээнд нүдийг нь ухуулахгүй гэж, нойтон шороогоор булж дараад, лях хүүрийг эмнэг адууны сүүлд хамаа намаагүй уяад, цагаан талаар хөөж, удтал ташуурдан давхиулахад, догшин морь эхлэн донхол, гуу жалга, усан татуур дундуур давхицгаан, цус шороо болсон лях хүүр газар цохилон чирэгдэв.

	Тэгээд, хасаг цэрэг, хүрээ хүрээгээр оройн хоол идэх гэж хүрээлэн сууцгаагаад, хойч үеийн хүн, явуул хайгуулын хэлэлцэх домог болох тулаан байлдааныхаа явдлыг удтал ярьцгааж, их л орой болтол унтсангүй. Өвгөн Тарас, тэдний дунд бодлого болсоор дайсан цэргийн дунд Андрий үзэгдсэнгүйн учир юу билээ гэж унтахыг мартан бодож, урвасан тэр Юда, өөрийнхөө цэргийн өөдөөс гарах зүрх хүрсэнгүй юу, эсвэл тэр жүүд, худал хэлж, Андрий дайсанд баригдсан бол уу гэж гайхан бодтолоо Андрийг эм хүний үгэнд их л оромтгойг бодож олоод гашуудан гасалж, хүүг нь эрхэндээ оруулсан тэр польш хүүхнийг их л өшин занав.

	Тэр өшөөгөө авч, гоё сайхны нь ч харахгүй, өтгөн сайхан гэзэгнээс нь үсдэн чирээд, хасаг цэргийн дундуур цагаан талаар чирэх юм сан. Өндөр уулын оргил дахь хайлдаггүй цастай зүйрлэмээр сайхан хөх мөрий нь газар чирсээр цус нөж, шороо тоос болгох юм сан. Хонгор сайхан биеийг нь үе мөчөөр салгаж орхих юм сан гэж тэр хүүхнийг хэдий хорсовч, маргаашийн өдөр чухам юу болох заяатай байгаагаа мэдэхгүй учраас Бульбагийн нойр хүрсээр унтжээ. Хасаг цэрэг, хоорондоо ярь ярьсаар архи дарс амсдаггүй харуулын цэрэг, галын дэргэд шөнийн тууш нүд анилгүй манаанд зогсжээ.


VIII

	 

	Нар, тэнгэрийн дундад хүрээгүй байтал, бүх Запорожийнхан, хүрээ, хүрээгээр хүрээлэн цуглаж, Сечээс хасаг цэргийн эзгүй хойгуур татар дайран орж харайсан барайсан бүгдийг талан тоноод, хасаг цэргийн далд газар нууж хадгалсан сан хөмрөгийг малтаж аваад Сейчид байсан бүгдийг алахыг нь алж, олзлохыг нь олзлоод, бүх сүрэг малыг нь талан тууж Перекопын зүг чиглэсэн мэдээ хүрч ирсэн байжээ. Тэр олзлогдсон олны дотроос ганц Максим Голодуха гэдэг хасаг замдаа татаарын гараас амь золбин гарч, татаарын Мирза ноёныг хутгалж алаад, алтан цехин зоостой уутыг нь аваад татар морь унаж, татар хувцас өмсөөд хоёр шөнө бүтэн хагас өдөр зугтаж, морио түгшиж үхэхэд замдаа бас нэг морь юүлж, тэр морио түгшиж үхэхэд, бас нэг морь олж унаад, Запорожийнхныг Дубно хотын дэргэд байгаа сураг олж тэр гуравдугаар мориороо Запорожийнхны буудал дээр хүрч ирсэн байжээ. Их аюул тохиолдсоноо хэлээд, ямар учраас тийм гай болсон билээ. Үлдсэн Запорожийнхан хасаг заншлаараа архи ууж согтуураад, шал согтуугаар баригдав уу, цэргийн сан хөмрөгийг нууж булсан газрыг татаарууд яаж олж мэдэв гэдэг учрыг огт хэлж чадсангүй, замдаа их л агсагдан ядарч, хамаг бие нь хавагнаад, нар салхинд нүүр нь гандаад, тэр дороо ойчоод бөх гэгчээр унтчихаж билээ. Запорожийнхан, тийм хэрэг тохиолдоход олзлогдсон хүмүүс бага Азийн зах зээл, Смирна хот, Крит арлын зэрэг хүн амьтны санаа оноонд ороогүй газар, сэвлэгтэй Запорожийнхны толгой нь үзэгдэж болох тул, дайран уулгалсан дайсны хойноос ам тосож, нөхдөө салгах гэж тэр дороо хөөцөлдөн давхидаг зантай байж билээ. Тэр учраас бүх Запорожийнхан цуглаж, ах ихсийн сургаал, атаман дарга нарын тушаал сонсох гэж цугларсангүй, эрх тэгш зөвлөн тогтох гэж цугласан тул нэгд нэгэнгүй цөмөөрөө малгайгаа өмсөцгөөн иржээ. Ах ихэс маань санал зөвлөгөөнөө гарга! гэж олны дотроос хашхиралдан, жанжин, санал зөвлөгөөнөө хэл гэж шаардав.

	Жанжин нь малгайгаа аваад, жанжны хувиар биш, нөхрийн хувиар олны зүг хандаж, намайг хүндэтгэж миний санал зөвлөгөөн сонсохыг хүссэнд баярлав гэж хасгуудад тал өгөөд, өгүүлрүүн:

	— Бидний дунд нас ахмад мэргэн цэцэн хүн олон боловч та бүхэн намайг ингэж хүндэтгэн сонсохыг хүсвэл, миний саналаар болохул, нөхөд минь цаг өнгөрүүлэлгүй татаарын хойноос нэхэх хэрэгтэй. Та нар татаарын занг андахгүй шүү дээ. Манай, хүрч ирэхийг татаарууд хэрхэвч хүлээхгүй, бараа туруугүй болж орхино шүүдээ. Миний санал гэвэл, хөдөлж үзье. Энд бид чадлаа үзүүлж, ляхуудад хасаг эрийн эрэлхгийг голд нь ортол мэдүүлсэн шүү. Шашныхаа төлөө өшөөгөө бид чадах чинээгээрээ авлаа. Энэ хоосон хот сахиад суусны нэмэр одоо бага болжээ. Миний саналаар бол одоо мордъё гэж хэлэхэд нь,

	— Одоо мордъё гэж Запорожийн олон хүрээний цэрэг шуугилдан дуугарлаа. Тэр үг, Тарас Бульбагийн сэтгэлд тун нийлэмжгүй санагдаж, умрын жигүүн цан болсон оройтой, Уулын магнайд ургасан сөөг мэт хар буурал хутгалдсан өтгөн хөмсгөө атируулан:

	— Жанжны санал арай буруу болов уу? ингэж хэлэмгүй цаг биш үү! Ляхуудын гарт олзлогдсон манай нөхөд энд хоцрох гэж байгааг жанжин мартаж орхив уу даа. Нөхөрлөлийн эрхэм ариун ёсыг тэвчээд, ах дүү нараа амьдаар арьсаа өвчүүлбэл өвчүүлэг. Украин дахь шилдэг орос баатар эрс болон, Гетман сайдын мууг нь үзсэнтэй адил, манай хасгуудын биеийг үе мөчөөр нь салгаад, хот тосгоноор үзүүлж яваг гэж байгаа юм уу та? Манай дайсан, бидний эрхэмлэдэг шүтээнийг дарлан доромжилсон нь багадав гэж үзэж байна уу? Би, та бүхнээс асууя. Ер нь бид юу болж байна аа? Нөхрөө харь газар үхвэл үхэг гэж нохой шиг хаяж орхидог тийм хасаг хүн байж болдог юм уу, хэрэв буурал сахал руугаа нулимуулаад, дайрах муу үгээр хэлүүлээд, хасаг нэрээ огт бодохоо байсан юм бол, би тийм хүн биш. Ганцаараа ч гэсэн, би үлдэнэ гэхэд нь зогсож байсан олон запорож нарын сэтгэл хөдөллөө. Жанжин тэхэд өгүүлрүүн:

	— Баатар хурандаа, чи татаарын гарт бас л манай нөхөд ороод байгааг мартав уу? Тэднийг одоохон салгаж авдаггүй болбол, тэднийг маань нэг насаар нь буруу номтны боол болгон худалдаж хохируулахад хүргээд, тэр нь үхлийн муугаар тарчилган тамлаж үхүүлснээс дор болох гэдгийг та мартав уу? Христосын шашинтан биднийг цусаа урсгаж олсон эд, өлөг, сан хөмрөгийг одоо дайсны гарт ороод байгааг мартаж орхив уу? гэхэд нь олон хасаг, цөм бодлого болж, хэлэх үгээ олж ядлаа. Нөхрийн журмыг эвдсэн муу нэртэй болохыг тэдний хэн нь ч хүсэхгүй байв. Тэгж байтал, олны дундаас бүх Запорожийн цэрэг эрийн хамгийн нас ихтэй Касьян Бовдюг урагш давшин гарлаа.

	Тэр хүн, хасаг бүхэнд хүндтээгийн дээр, хоёр удаа ч жанжинд сонгогдож дайнд баатар эр байжээ. Гагцхүү нас дээр гарч, аян дайнд явахаа байгаад, хүнд үг заах зөвлөх дургүй болж, урьдын явдал, хасаг цэргийн аян дайн хийснийг ярих сонин үг хасаг цэргийн хүрээнд хэлэлцэхийг сонсож хэвтэх дуртай хүн болж билээ.

	Тэхдээ, хүний үгэнд хөндлөнгөөс үймүүлэн хутгалддаггүй, чих тавин сонсоод амнаасаа салгадаггүй богино гансныхаа үнсийг хуруугаараа дарж нүдээ аньсхийгээд сууж байхад нь унтаж байгаа, сонсож байгаа аль нь ч мэдэгддэггүй тийм зантай хүн байжээ. Аян дайнд олны явахад гэрээ сахин суудаг боловч, тэр нэгэн удаа өвгөний сэтгэл хөдөлж, хасаг ёсоор гараа зангаад, за яавал ч яаг! Би ч гэсэн нэг яваад үзье. Хэн мэдэх вэ. Хасаг цэрэгт миний бие мөн нэг тус нэмэр болж магадгүй гэж мордсон хүн байжээ. Тэр өвгөний үг хэлж байхыг ер хэдийн сонсоогүй хасгууд хурлын өмнө давшин гарч ирэхэд нь чимээгээ нам болгож, Бовдюг маань юу хэлэх нь бол? гэж чихээ тавьжээ.

	— Ноён дүү нар минь, одоо миний үг хэлэх ээлж ирж дээ гэж тэр өвгөн үгээ эхлээд, өвгөн намайг хүүхэд минь сонсоно уу? Жанжны үг мэргэн зөв байна. Бүх хасаг цэргийн толгой нь болсон хүний хувиар, цэргийнхээ хойноос санаа сэтгэл тавьж, цэргийн санг бодох хүний хувьд, саяын хэлснээс илүү мэргэн юу хэлэх вэ?

	За миний хэлэх үг энэ билээ. Одоо миний хэлэх бас нэг үгийг сонсоно уу? Тэр хэлэх үг минь юу билээ? гэвэл, Тарас хурандаа ч мэргэн зүйтэй үг хэллээ. Бурхан тэнгэр өршөөж, нас нь урт болог. Украинд маань ийм хурандаа олон болох болог. Нөхрийн журмыг эрхэм болгох нь хасаг хүний хамгийн эрхэм ёс, хамгийн тэргүүний нэр төрийн хэрэг. Би одоо хүртэл наслахдаа, ноён дүү нар минь, ер, хасаг хүнийг нөхрөө хаясан юм уу худалдсан гэж сонсоогүй билээ.

	Энд дайсны гарт байгаа нөхөд, тэнд дайсны гарт орсон нөхдийн аль аль нь ч та бидний нөхөд мөн шүү дээ. Бүгдээрээ бидний хайртан шүү дээ. Ингэхэд, би юу хэлэх гэж байгаа юм бэ? гэвэл татарт автагдсан нөхдөө хайрлах нь татаарын хойноос явбал яана? Ляхын гарт озлогдсон нөхдөө хайрлаад үнэн зөв хэргээ дутуу зуурам хаяхгүй гэж бодсон нэг нь эндээ үлдвэл яана даа? Манай жанжин маань, үүргийн ёсоор, явах цэргийн хамт, татаарын хойноос мордоод, энд үлдэх цэрэг нь өөртөө захирах атаман сонговол ямар байна. Үүнд, цал буурал намайгаа сонгоё гэвэл, миний л санахад Тарас Бульбаг л захирах Атаман болговол түмэн зүйтэй байна даа. Бидний түмэн эр чадлаар түүнийг гүйцэх хүнгүй шүү дээ гэж хэлээд, өвгөн Бовдюгийн чимээгүй болоход, олон хасаг цэрэг цөм өвгөний ухаан заасанд баярлаж, малгайгаа дээш нь өргөцгөөн, өвгөн аавын ачтай үг мэргэн сайхан байна! Дуугүй байж байж, нэг үг хэлэхэд айхавтар мэргэн ухаантай хэлж дээ. Энэ аянд мордохдоо би ч гэсэн, хасаг цэрэгтээ тус болох магадгүй гэж их л учиртай үг хэлж мордсон байжээ, өвгөн маань хэмээн олон бүгдээрээ бахдан хашхиралдав.

	— За, бүгдээрээ энэ саналыг зөвшөөрөх үү? гэж жанжны асуухад, хасгууд:

	— Бүгдээрээ зөвшөөрнө өө, зөвшөөрнө! гэж хашхиралдав.

	— Тэгвэл, манай энэ хурал зөвлөгөөн тарах нь зүйтэй шив дээ? гэхэд,

	— Зүйтэй зүйтэй! гэж хасгийн хашхиралдахад, жанжин өгүүлрүүн.

	— За, хүүхээд, одоо цэргийн цааз сонс гээд урагш давшин малгайгаа өмсөхөд нь олон Запорожийнхан бүгд ах хүний үг сургаал хэлэхэд хүндэтгэдэг ёсоор, малгайгаа авч, дорогш харж зогсов.

	— За, ноён ах дүү нар! Татаарын хойноос мордох хүн баруун тийшээ, эндээ хоцрох гэсэн хүн зүүн тийшээ ялгар. Хүрээ цэргийн олонхыг Атаман дарга нь дагаж яваг. Цөөнх нь нэг талд орвол, олон хүрээнд хуваагдан нийл гэж жанжны тушаахад нь амьтан зүүн баруун тийшээ бужигнаж, хүрээ цэргийн ихэнхийн орсон талд нь хүрээний Атаман дарга дагалдан орж, цөөн хүн нэг талд орвол, олон хүрээгээр хуваагдан тарж, эцэс сүүлдээ явах хоцрох хоёр талын цэрэг бараг адил шахам болж, үлдэх цэрэг нь гэвэл, Незамайкийн хүрээ тэр чигээрээ, мөн Уманы хүрээ тэр чигээрээ, Каневын хүрээ тэр чигээрээ Стебликивийн хүрээний их дундуур нь, мөн Тымашев хүрээний их дундуур нь үлдээд, бусад нь цөм татаарын хойноос мордох болов.

	Ингэж хоёр анги салсан цэргийн аль аль ч талд нь чийрэг баатар хасаг цэрэг олон байв. Татаарын хойноос явах гэж зорьсон цэргийн дунд Череватый, бас Пакотыполе гэдэг өвгөн сайн эр хасаг Лемиш, Прокопович Хома, бас нэг газар удаан тогтож чаддаггүй, Лях гэдэг польш нартай нэг үзэлцээд, одоо татартай үзэлцэнэ гэж Демид Попович мөн явах цэргийн талд оржээ. Хүрээний атаман дарга нараас Ностюган, Покрыка, Невылычкийн зэрэг эрэмгий зоригтон хасаг эрчүүд татартай, эр чадал, илд мэсээр үзэлцээд авах гэж зорьжээ. Үлдэх цэргийн дунд ч бас сүрхий сүрхий сайчуул олон байгаа нь хүрээний атаман дарга Демытрович, Кукубенко, Вертихвыст, Балабан, Бульбенко Остап үлдэж, бас нэртэй бяртай хасгаас Вовтузенко, Черевыченко, Стапан Гуска, Охрам Гуска, Мычола Чусты, Задорожно, Метелиця, Иван Зачрутыгуба, Мосий Шило, Диогтяренко, Сыдоренко, Писаренко, бас нэг Пысаренко, бас нэг Пысаренко зэрэг олон сайн хасаг эр үлджээ.

	Цөм, юм үзсэн, урт жолоотой улс, Анатолийн эрэг хавиар ч явж үзсэн, Крымийн цайдам талаар ч явж үзсэн, мөн Днепр мөрөнд цутган ордог их бага гол горхи, Днеприйн арал татуур бүгдээр явж, Молдав, Волга, Турк газраар ч аян дайн хийж, Хар тэнгист хоёр залуурт хасаг завиар ч яваагүй газаргүй, эд ихтэй, өндөр гэгчийн хөлөг онгоцыг ч тавин завь эгнэн зэрэгцэж дайран байлдаж, Туркийн их олон галер онгоц живүүлж, нэлээд ч их дарийг пур хийтэл утаа болгож үзсэн улс байжээ. Чархи гутлын татлага болгож, үнэтэй нандин хилэн торго цуу татаж, өмдний өлгөсөн хуухнаг хэтэвчээ алт, цехин зоосоор дүүргэж явсан улс ажээ. Ондоо хүний нэг насандаа эдэлж барахгүй буяныг, идэж уусаар үрэн таран үгүй хийснийг тоочивч баршгүй. Хөлтэй нь хөлхөж хөлгүй нь мөлхөж, найрлан цэнгэг гэж хөгжимчнийг хөлслөн, харсан хүнээ зочлон найрласаар, байдаг бүхнээ хасаг эрийн ёсоор үрж дууссан улсууд байжээ.

	Тэгэвч, татар уулгалан дайруузай гэж Днеприйн арлаар энд тэнд хулс зэгсний ёроолд хундага, мөнгөн шанаа бугуйвч булж дараагүй хүн ховорхон байсан байх. Тэгэвч эзэн нь тэр булж нуусан газраа мартаж байхад, хөндлөнгийн татар хүн олж авна гэдэг нь чухаг биз дээ. Журмын нөхөд хийгээд христосын шашны төлөө лях, польш нараас өшөөгөө авъя гэж хоцрохоор санаа шулуудсан хасаг иймэрхүү улс байжээ! Өвгөн Бовдюг хасаг, одоо миний нас болбол, татаарын хойноос хөөцөлдөхөөс өнгөрчээ. Хасаг эрийн үхлээр яс тавья гэвэл энд мөн газар байна. Насан эцэс болох цагтаа христосын ёсны ариун үйлсийн төлөө дайнд насаа эцэс болгохын хутаг би хэдийн тэнгэрээс гуйдаг билээ. Тэр хүсэл минь бүтэв.

	Өвгөн хасаг эр надад, өөр газар үүнтэй адил сайнаар үхэх завшаан олдохгүй гэж хэлжээ.

	Олон цэрэг ялгарч, цөм хоёр тийш салаад, хүрээ хүрээгээр хоёр эгнээ жагссан хойно, жанжин, тэр цэргийн жагсаал дундуур өнгөрөн гарч:

	— За ноён ах нар, та нар аль аль талдаа харилцан сэтгэл ханалтай юу? гэж асуужээ.

	— Сэтгэл ханалтай гэж хариулахад нь,

	— За, тийм байвал үнсэлд хагацах ёс хийцгээ. Дахиж улаан нүүрээ үзэх эсэхийг тэнгэр мэдэх хэрэг. Атаман даргынхаа тушаалыг дагаж, хийвэл зохих юм хийдэг ёсоор хийж яваарай. Хасаг эрийн ёсыг та нар хэлэлтгүй мэдэх улс шүү дээ гэхэд нь булт хасаг үнсэлдэв. Урьдаар, атаман дарга нар эхэлж, буурал сахлаа шувтраад, хацар духаа үнсэлцээд гар гараа барилцан за, ноён ах дүү минь, дахин бид уулздаг билүү, үгүй билүү? гэж асуух гээд амнаас нь тэр үг гарч өгсөнгүй, буурал толгойтнууд дуугүй бодлого болцгоов. Явах үлдэх аль алинд ч хийх ажил маш их гэж, хасаг эрчүүд цөм салах ёс хийвч, хасаг цэргийн тоо хорогдсоныг, дайсанд мэдэгдэхгүй гэж одоо мордохгүй харанхуй бүрэнхий болгож байгаад хөдлөхөөр тогтов. Тэгээд хүрээ хүрээндээ өдрийн хоол идэх гэж тараад, явах цэрэг нь ийм эрх тааваараа сүүлчийн удаа нойрсон амарч байгаа юм билүү гэсэн шиг, удтал маш бөх унтаад, нар жаргахад сая босож, баахан бүрэнхий болмогц, тэрэгнийхээ гол тосолж ачаагаа урьдаар хөдөлгөөд, нөхөдтэйгөө дахин ёслоод ачааны хойноос аяархан хөдлөв. Явган цэргийн хойноос морьтой цэрэг, морио шавдан исгэрэх чимээ гаргахгүй, аяархан хөдөлж, төдхөн харанхуйд бараа туруугүй болов. Гагцхүү олон морины туурайн төвөргөөн бүдэг сонсогдож, харанхуй болоход сайн тосолж чадаагүй буюу, эргээгүй удсан дугуйн хааяа хяхнах чимээ сонстов. Мордсон цэргийн бараа туруугүй далд орсон хойно ч хоцорсон нөхөд, удтал гараа даллан үдээд, байр байрандаа буцаж, олон од түгсний гэрэлд үзэхэд өдий төдий нөхөд нь яваад өгч, ачаа тэрэгний нь хагас нь шахуу байхгүй болсонд, хүн бүр, санамсаргүй бодлого болж гунин, наргидаг толгойгоо бөхийлгөн гонсойжээ.

	Тарас, хасаг цэргийн жагсаал, зориг шантрангуй болж, баатар эрийн сэтгэлд үл зохих гуниг, сэм төрж байгааг үзэвч, нөхдөөс хагацсандаа гуньхарсан тэр сэтгэлдээ ч дасаагүй нь юм бүхэнд цаг хэмжээ бий гэж дуугүй байсан боловч, дотроо чимээгүй тэд бүхнийг гэв гэнэт хасаг эрийн заншлаар гууглаж сэргээгээд, хүн бүрийг урьдахаас илүү л удмаа дагаж тэгж чаддаг нь бусад угсаатны дэргэд, урсгал муутай голын дэргэд, усны сан далай байгаа юм шиг билээ л. Их далай, цагийн түгшүүртэйд орхирон нижигнэж, уул шиг давлагаа долгилж байдгийг ус багатай чадал муутай гол, яахан гүйцэх ажээ. Салхигүй нам гүмд усны сан далай бол гол голоос тунгалаг тавиун бөгөөд нүдний хужир болсон хязгааргүй шил толь мандлаа тунгалаг мэлтгэнүүлэх ажээ.

	Ачаан дунд, этгээд хөндий шүү байсан нэг тэрэг ачааг уудал гэж зарц нартаа тушаагаад, тэр ачаатай тэрэг нь бусад тэрэг, тэрэгнээс том бөх бөгөөд мундаг мөөр нь давхар төмөр ул татаастай, ачаа ихтэй, бүрээс сайтай үхрийн бөх ширээр сүрхий хучиж, давирхайтсан аргамжаар баглан хүлээстэй ачаа байжээ. Тэр ачаа тэргэнд, Тарасын зоориноо удтал хадгалж байсан хуучин сайн архи ботон ботонгоор2 ачсан нь чухал цаг үе тохиолдвол чухал урам зориг ортугай гэж хасаг эр бүрд нандин тэр архинаас уулгаж чухал их цагт, чухал их үйлст хэрэглэнэ гэж авч явсан байжээ. Олон зарц, тэр хурандаагийн тушаал сонсмогц, ачааны зүг ухасхийн бүх аргамжийг илдээр тас огтлон, зузаан гэгчийн шир нэмнээг хуу татан авч, ботон хавчиг савтай архийг тэрэгнээс яаран буулгав.

	— За, та бүгд шанага савтай нэг нь саваа тос. Сав саальгүй нэг нь морио усалдаг ховоогоо тос. Бээлэй малгайтай нь бээлэй малгайгаа тос. Огт амсартай юмгүй нэг нь хоёр алгаа хавсран тос гэж Тарасын хэлэхэд олон хасаг эр шанага халбагатай нь шанага халбагаа, морь услах ховоотой нь ховоогоо, бээлийтэй нь бээлийгээ, малгайтай нь малгайгаа, ор юмгүй нэг нь хоёр алгаа хавсран тосоцгоосонд, Тарасын зарц нар, цэргийн жагсаал дундуур явж, хүн бүрд ботон хавчиг саваас архи хийж өгөв. Тарас олон хасаг эрийг, миний дохио өгөхөөс урьд битгий уу, нэгэн зэрэг ууна шүү гэж захиад нэг үг хэлэх санаатай байжээ. Хуучин сайн архи, хэдий чадал ихтэй бөгөөд хүний зоригийг хатан болгох эрдэмтэй боловч, зохистой үг нэмэн хэлж өгвөл, архины чадал улам нэмэгдэхийг андахгүй ажээ.

	— За, ноён ах дүү нар минь, та бүхэндээ сархад өргөе! гээд Тарас, өгүүлрүүн, энэ бол намайг атаман болгосны ачийг хэдий их эрхэм боловч хариулж байгаа юм биш шүү. Нөхдөөсөө хагацсаны ёс ч хийж байгаа юм биш шүү. Тэр мэт зүйлийг жич цагт гүйцэтгэх ёстой, одоо тийм цаг арай биш. Их хүч хөлс гаргаж, хасаг эрийн гавьяа байгуулах цаг болоод байна. За, нөхөд минь, нэгэн зэрэг ууя. Буруу номтон бүгдээрээ христосын шашинтан болж, дэлхий дахинд ганц ариун шашин тунгалаг мандах тэр цаг ирэг гэж, арилсан христосын шашны төлөө юуны өмнө сархад дэвшүүлэн ууя. Бас Сечийгээ бүх буруу номтон тэрсүүдийн ерөндөг болж, өнө удаан мандан тогтоод, жил ирэх тутам, улам улам сайн эр гарч байг гэж ерөөн хамтатгая. Бас, урьдын нэгэн цагт нөхрийн журмыг эвдэж тэсрүүлэлгүй, нөхдөө дайсны гарт орхилгүй зорьсон улс байсан юм шүү гэж ач үрийн минь үр хүүхэд нь дурсаж байг гэж өөрсдийнхөө алдрын төлөө сархад дэвшүүлнэ. За, ноён ах дүү нар, шашин номынхоо төлөө сархдаа дэвшүүлье! гэхэд нь ойр хавьд нь зогсож байсан эрчүүд өтгөн дуугаар, шашин номынхоо төлөө! гэж дуугарч, алс хол зогссон нь шашин номынхоо төлөө! гэж өлгөж аваад, хөгшин залуугүй, цөм шашин номынхоо төлөө сархдаа дэвшүүлэн уув.

	— Сечийихээ төлөө! гэж Тарасын гараа дээш нь өргөхөд, урдуур зогсоочин Сечийн төлөө! гэж өтгөн дуугаар өргөж аваад, өвгөн настнууд, буурал сахлаа хөдөлгөн, Сечийн төлөө! хэмээлцээд, залуус начин шонхор шиг гэдэсхийн, Сечийнхээ төлөө хэмээвэл талаар дүүрэн цуурайтаж, Сечээ дурдах олон хасаг эрийн цуурай дуурьсав.

	— За, нөхөд минь, сүүлчийнхээ балга архийг алтан дэлхийд оршигч христосын шашинтны төлөө дэвшүүлье! гэхэд нь алтан дэлхийд оршигч христос шашинтан бүхний төлөө шавхартал архиа ууж, олон цэргийн жагсаал, хүрээ хүрээн дундуур, алтан дэлхийд оршигч бүх христосын шашинтны төлөө гэж удтал ерөөн ёсолж ууцгаав.

	Сархад чилсэн боловч, хасаг цэрэг, гараа өргөцгөөн, удтал зогсож, сархдын чадлаар нүдэнд нь зориг баяр төрөвч, бодлого болон зогсжээ. Цэргийн олз ашиг олно. Азтай нэг нь алтан зоос, эрдэнийн мэс зэвсэг, хатгамал дээл, черкес хөлөг морь олно гэж үл бодон өөр бодол төрсөн нь алсаас харахад, эрэг дагуу хот балгас, дэлэнч ялаа овоорсон шиг үзэгдэн, ой мод, намхан өвс шиг харагдан, хааяа захаараа эргийн хөвөө зурсхийн үзэгдэнэ. Далбаа дарвуулт элдэв онгоц хөлөг, жигүүртэн шувуу шиг дүүрсэн уудам их далайг алслан харах, чулуурхаг өндөр их уулын оргил дээр бодлого болсон бүргэд шиг орчин тойрны тал газар, ирээдүйдээ хувь зохиолыг эргэнхэн харав.

	Уудам тэр тал нь хасаг эр тэдний цусаар бялдаж, эвдэрхий ачаа тэрэг хугархай сэлэм жадаар дүүрч, хөндлөн гудас цагаан ясаар нь цайлзанхан харагдах болно бий. Нөж болсон мушгирсан сэвлэгтэй, унжсан сахалтай толгой нь, тал дүүрч, жигүүртэн бүргэд хасаг эрийн нүдийг ухах болюу. Уудам талаар дэлгэн дүүрч тэгж эцсийн хоног хийх нь бас ч их хэрэг ээ! Эрхэм журмын үйлс талаар өнгөрдөг ёсгүй. Хасаг эрийн алдар гавьяа нь бууны торхног дахь дарийн өчүүхэн хумхи шиг замхран алга болох ёсгүй! Хэнхдэгээ хүрсэн буурал сахалтай хуурч өвгөн буюу эр зориг чадал төгс боловч, цэл буурал толгойтой, оюун их билигтэй өвгөн хүн, тэдний алдрыг мандуулан, чадал ихт мэргэн үгээ хэлэхийн цаг бий. Бүгдийг ариун мөргөл хийгтүн гэж сайхан дохио өгөх өтгөн дуу нь хот балгад, орд овоохойгүй түгтүгэй гэж, үнэ ихт эрдэм цагаан алт хайргүй холин цутгасан зэс хонхны хүнгэнэхтэй адил, алс сонстох мэргэн үг нь тэдний алдар нэрийг алтан дэлхийд мандаж, хойчийн амьтан, цөм тэднийг шагшин хэлэлцэж явахын цаг бий.


IX

	 

	Запорожийнхны нэгэн дундуур нь татаарын хойноос мордсоныг хотын хүн мэдсэнгүй. Хотын захиргааны их цамхаг дээрээс харуулын цэрэг харахдаа, нэг хэсэг ачаатай тэрэг, модны далд орсныг үзэвч хасаг цэрэг, бүгэх гэж байгаа болов уу гэж бодоод Франц инженер ч мөн тэгж боджээ. Гэтэл запорожийнхны цэргийн жанжны үг ортой байжээ. Хотынхон, төдхөн, хүнсээр гачигдсан нь тэр өнгөрсөн үеийн заншлаар хотын цэрэг, чухам хэчнээн хүнс хэрэглэл базаахыг бодсонгүй байжээ. Хотоос байлдан гарч үзье гээд, тэгж зүрхэлсэн цэргийн нэгэн дундуур нь хасагт хядуулаад, үлдсэн нь хот руугаа гар хоосон буцан орж билээ. Харин жүүд нар, тэр самбаанд хамаг учрыг заншлан мэдэж, Запорожийнхон, чухам хааш ямар зорилготой мордож, хэн хэн жанжинтай хэд хэчнээн хүрээ үлдсэн, юу хийх санаатай байгааг цөм хэдийн нэгд нэгэнгүй мэдсэн тул хотынхон ч, төдхөн, бүх байдлыг мэдэв. Хурандаа нар, зориг орж байлдана гэж зэхэв. Тарас, хотод их л хөлтэй болсныг үзээд, тэр учрыг мэдэв. Тушаал заавраа шаламгайлан өгч, цэргийн хүрээг гурван анги хувааж, ачаатай тэргээр хэрэм мэт хүрээлэн баталсан нь Запорожийнхны автагдахгүй бат арга байжээ. Хоёр хүрээ цэргийг сэм бүгүүлж талын нэгэн хэсэгт эвдэрхий зэвсэг, хугархай жад, үзүүртэй гадас шааж, дайсны морин цэргийг завшаан тохиохул тэр зүг шахан хөөхөд бэлдэв. Тэгээд, хамаг зэхэх бэлдэх зүйлээ гүйцээд, хасаг цэрэгт, үг хэлсэн нь зориг оруулах гэсэн биш, тэртэй тэргүй, зориг хатан гэж мэдэх ажээ. Гагцхүү сэтгэлдээ бодож явснаа хэлье гэж үг хэлсэн нь:

	— Нөхрийн журмыг ноён та олонд хэлэх хүсэл над байна. Манай газар орон, урьд хааяагүй хүнтэй байсныг өвгөд дээдсээсээ та нар сонссон биз ээ. Хан балгасаас ч алтан зоос алба татаж, хот балгас дуган сүмээр, бахтай баян, ноёд маань ч орос угсааны өөрийн ноёд байсан. Католик мөргөлтэй, дутуу саармаг шашинтай ноёд байгаагүй хэрэг. Буруу номтонд тэр бүгдийг автагдан алдаад юу ч үгүй болж, бид өнчрөн үлдээд, бидэнтэй өширсөн газар орон маань, түшигтэй сайн эр нөхрөө алдан өнчирсөн бэлэвсэн эм шиг үлджээ. Тийм цаг үеэр бид бие биедээ, ах дүү болъё гэж гар гараа өгөлцөж, бидний нөхрийн журам тогтож билээ! Нөхрийн журам гэж, журмын дээд нь билээ.

	Эцэг хүн үрдээ хайртай, эх хүн үрдээ хайртай, үр нь эцэг эхдээ хайртай байдаг боловч, нөхрийн журмыг бодоход тэр юу ч биш, нөхөд минь. Адгуус ч гэсэн, үрдээ хайртай байдаг шүү дээ! Яс махан төрлөө татахгүй, сэтгэл журмын төрлийг татах нь ганц хүн төрөлхтний чанар буй заа. Бусад газар нөхөр байдаг боловч, орос газрынхтай адил нөхрийн журам хаа ч үгүй. Та нарын хэн ч харь газар удтал явж үзсэн улс. Харьд ч мөн хүн байдаг! Үг сольж, өөрийн хүнтэй адил хэлэлцэх хүн байдаг боловч үнэн сэтгэлийнхээ үг хэлэхэд хүрмэгц амнаас гарсангүй, ажиглан үзэхэд цэцэн хүн байдаг боловч манайхантай яаж ч зүйрлэхийн аргагүй. Манайхантай адилхан хүчтэй боловч, арай л нэг биш байдаг шүү дээ! Нөхөд минь, орос хүн шиг хүнд чин сэтгэлтэй болж, ганц ухаан санаагаараа ч биш тэнгэрийн төрүүлсэн бүх бие сэтгэлээрээ ай даа! гээд Тарас, гараараа зангаж, буурал толгойгоо сэгсрээд, сахлаа хөдөлгөөд, тэгж хэн ч хайрлан амраглаж чадахгүй даг аа! Одоо манай орон нутагт даанч тусгүй болсныг би мэдэж байна.

	Тариагаа нуруулдаад л азаргаар адуутай, зоорио дийзтэй савтайгаа бал бурам архитай байвал барав гэж боддог болжээ. Буруу номтны булай муу заншил дагаж дуурайдаг болжээ. Өөрийнхөө хэлээс жигшдэг болжээ. Өөрийнхөө улстай ярих дургүй, өөрийнхөө хүнийг зах дээр мал адуу шиг зардаг болжээ. Харин вангийн хишиг, вангийн хишиг байтугай, шар гутлаар хошууг нь өшиглөдөг Польшийн ноёны бузар хишиг хүртэх гэж, түүний ах дүү нөхрийн журмаас илүү болгодог болжээ. Тийм боловч, зусардан мөргөсөөр хог буртаг адгийн муу амьтанд ч гэсэн, орос хүний сэтгэл, зайн төдий үлдээд байгаа юм шүү. Тэр сэтгэл нь хөдлөх цаг ирэх бий. Тэгвэл, зовлонт тэр амьтан, ханцуйгаа сэгсрэн, толгойгоо тэврээд, бузар булайгаар насаа өнгөрүүлснээ муулж, гутамшгаа арилгаж, ямар ч хэрэг зовлон эдлэхээс буцахгүй болох бий. Тийм амьтан бүгд орос газар нутагт, нөхөр журам гэдэг юу байдгийг мэдэг! Үхдэгийн нэг цаг ирвэл, тэдний нэг нь ч ийм журамтайгаар үхэж чадахгүй! Тэдний хэн ч чадахгүй, хулгана мэт, өчүүхэн төрөлхтөн тэдний чанар чадал нь тэхэд хүрээгүй! гэж хэрэхэд атаман дарга, хасаг эрийн явдалд цал бууралтсан толгойгоо сэгсэрсээр байхад, хэлсэн үг нь сонссон бүгдийн сэтгэлийн угт хүрч, жагсаалд зогсож байсан өвгөн их настнууд, буурал толгойгоо бөхийлгөн, үг дуугүй зогсож, нүднээс нь нулимс мэлмэлзэн, ханцуйгаараа аяархан арчицгааж, хоорондоо үгсэн тогтсон юм шиг, нэгэн зэрэг гараа зангаж юм үзсэн толгойгоо сэгсэрцгээв. Зовлон эдэлж, зориг хатамжлан, хал үзэж, хашир таньсан хүний сэтгэлийг ч мөн тийм их юм үзээгүй боловч, сувд мэт сайхан орь залуу сэтгэлээр нэгэн ачит буурал аав ээжээ үүрд баясгах их юм зөгнөн мэдсэн хүний сэтгэл санааг ч өвгөн Тарас хөдөлгөн чадаж билээ.

	Гэтэл, хотоос дайсны цэрэг татаж хэнгэрэг дэлдэж давшин гарсан нь, цэргийн өмнө тоо томшгүй, зарц дагуулсан ноёд ташаагаа тулцгаан явлаа. Бүдүүн хурандаа тушаал заавраа өгч хасаг цэргийн хүрээг хавчин бүсэлж орохдоо, зэс хуяг дуулгаа гялалзуулан нүдээ бүлтийлгэн, буу цоороо шагайсаар айсахад нь бууны сум, хүрэх газар ойртсоныг үзмэгц, хасаг цэрэг, 7 төө урт буугаараа бүгд нэгэн зэрэг буудаж завсар сэхээн өгөлгүй буудаж эхэлсэн нь орчин тойронд тал дүүрэн бууны нижигнэх дуу тачигнан үргэлжилж дарийн утаа униар газар бүрхвэл Запорожийнхан бууны дуу тасалдалгүй нижигнүүлэн буудацгааж арын хүн, буугаа сумлаж урд нь зогссон хүн буудаж байхыг дайсан учрыг олж ядан буугаа хэдийд нь сумлан завдаж байгаа юм бэ? гэж машид гайхжээ.

	Хоёр талын цэрэг, утаа униарт бараа туруу харагдахгүй болоод цэргийн жагсаалд унасан эр харагдаж мэдэгдэхгүй боловч, бууны сум маш арвин байдал Польшийн цэрэгт мэдэгдэж тулалдаан ширүүн болсон нь илэрхий. Тэгээд утаанаас зайлж учир байдлыг харах гэж ухарвал их л олон цэрэг эр, суманд тусагдан унасныг сая мэджээ. Хасаг цэргийн дунд зуун ерээс хоёр гурван төдийхөн хүн амь хохирсон ажээ.

	Тэгээд зогсоо сэхээгүй буудан буудсаар байх тул Польш цэрэгтэй явсан харь газрын инженер тэрхүү урьд өмнө үзээгүй тактикийг их л бишрэн гайхаж Запорожийнхан юутай сайн эрс билээ! Бусад гүрний цэрэг ч эдний адил байлдвал зохино! гэж олны өмнө магтан хэлээд хасаг цэргийн хүрээний зүг үхэр буугаа зогсоогоор чиглүүл гэж сануулан хэлжээ. Өргөн хоолойт ширмэн үхэр буу түн хийж газар дэлхий донслоод, дарийн утаа униар өргөн талыг урьдахаас илүү татав. Зах ойрын хот балгасны гудамж зээлээр хүртэл хүхэр дарийн үнэр утаа ханхлав. Гагцхүү үхэр бууч дэндүү дээгүүр чиглүүлсэн тул улайсган халаасан сум хэтэрхий дээгүүр нум мэт зам зурайн татуулан хасаг цэргийн хүрээний тэртээ хол давж хар шороог зад онгичин хаялж газар гүнээр шигджээ.

	Үхэр буучийн тийм чадваргүйг хараад франц инженер үсээ зулгаан сандарч хасаг цэргийн завсар сайгүй буудахыг үл анзааран үхэр буугаа өөрөө шагайн чиглүүлж эхлэхэд нь, Тарас бүх Незамайков, Стебликивийн хүрээнийхэнд аюул тусах нь гэж холоос харж мэдээд тэрэгний араас өтөр түргэн гарч мориндоо мордоцгоо гэж өндөр дуугаар хашхиран тушаахад нь хасаг цэрэг тэрэгний араас ч гарч завдахгүй мориндоо ч мордож чадахгүй байсан билээ. Завшаанд Остап дайсны төв дунд дайран орж зургаан үхэр буучийн бялт ховх цохиод гагцхүү дөрвөн бялт ховх цохиж чадсангүй. Польш цэрэг олонд түрэгджээ. Тэр завсар харь газрын ахмад урьд өмнө хасаг цэргийн үзээгүй аймшигт их үхэр буугаар буудах гэж бялт барив. Тэр их үхэр бууны ангайсан сүртэй амнаас эрлэгийн түмэн элч мордоход бэлхэн байжээ.

	Тэр их үхэр бууны дугармагц хойноос нь нөгөөх гурван үхэр буу нь дуугарч, газар дэлхийг дөрөв дахин донсолгож амьтанд их л гай зовлон учруулав. Эцэнхий гараараа хөөрхий элэг хэнхдэгээ гаслан цохилж хасаг эр хүүгээ үгүйлэн уйлах эмгэн эх юутай олон гарав. Глухов, Немиров, Черигув зэргийн хотноо хэчнээн эмс тэр дөрвөн буунаас болж бэлэвсрэв. Өдөр бүр зах зээлийн газар гүйн одож өнгөрсөн цэрэг эр бүгдийг шүүрэн царайг нь ширтэн харж хайрт минь олон цэргийн дунд үзэгдэх болов уу гэж дэмий л горилон хотоор янз бүрийн цэрэг цуван өнгөрөвч хайрт нөхөр нь үүрд олдохгүй болов.

	Незмайковын хүрээний нэгэн дундуур нь тэр үхэр бууны сумнаа амь хохирч сагсайтал ургасан арвин тариаг мөндөр тас цохисон шиг тарайн унацгаажээ.

	Хасаг цэрэг түүнээ юутай хорсов! Бүгдээр юутай өшин хорсов. Хүрээний атаман Кукубенко, харьяат хүрээ цэргийн аль сайн нь хохирсныг үзээд юутай тачаадав. Үлдсэн Незмайковынхонтой дайсны дунд дайран орж бадарсан хилэндээ тохиолдсон дайснаа налам салам цавчиж олон хүнийг мориноос унагааж жадаараа морьтой хүнтэй нь цуг жадлаад үхэр бууч дээр хүрээд нэг үхэр буу булааж авбал Уманы хүрээ цэргийн атаман мөн байлдан түрж, Степан Гуск, дайсны жанжин бууг булаан байлдаж байгааг үзээд тэр хасаг цэргээ үлдээн дайсныг зузаан тийш дайран ороход нь шувтлан гарсан газартаа гудамж гаргаж, эргэсэн газартаа догол гаргаж хиар хядахад, лях гэдэг польш цэргийн жагсаал нүдний өмнө сийрэгшин энд тэндгүй ойчив.

	Ачаа тэрэгний тушаа Вовтузенко, өмнө нь Червиченко, цаад тэрэгний зах сэжүүрт Дегтяренко, түүний цаанаас нь хүрээ цэргийн атаман Вертихвыст байлдаж Дегтяренко, Польшийн хоёр тайжийг жадалж, гуравдугаар тайж дайралдсан нь хэцүү эр байжээ. Бултрах хэцүү чийрэг тэр лях хэрэглэл сайтай бараа болох хүн олонтой, ганц зарц тавин хүнийг дагуулжээ. Дегтяренког ихэд дарж газар унагаагаад сэлэм далайн, муу нохой хасгийн дундаас миний эсрэг зүрхлэх нэг ч хүн алга гэж хашхиртал,

	— Бий шүү! гэж хэлээд, Мосий Шило урагш давшжээ. Угаас чийрэг сүрхий хасаг эр билээ. Тэнгис далайд олон удаа дараалан явж элдэв бэрх ширүүнийг үзсэн хүн билээ. Трапесонтын хавьд Турк цэрэг Шилог нөхөд сэлтийн хамт барьж боол болгоод гар хөлд нь гав гинж зүүж онгоц сэлүүрдүүлэхдээ бүтэн долоон хоногоор будаа идүүлэхгүй дан ганц амандаа хийшгүй муухай шорвог тэнгис далайн усаар ундлуулж байхад нь боол болсон хөөрхий тэд шашин номоо алдахгүй болбол яамай гэж түмэн бэрхийг тэсвэрлэвэл атаман дарга Мосий Шило тэсэж чадалгүй шашин номоо хөлөөрөө гишгэн бузарлаж хилэнцэт толгойдоо лалын цагаан малгай өмсөж, Паш ноёнд итгэлтэй шадар хүн болоод барих түлхүүрч болоод бүх боолын ах зах дарга нь болжээ.

	Хөөрхий боолчууд их л гуньхарч шашин номоо тэвчиж тэрслэн хүн дарлагч дайсны талд урваж орвол ямар ч буруу номтноос догшин хэрцгий байдаг гэж гутран зовжээ. Үнэхээр тэдний эмээн санасан ёроор болж, Шило, тэднийг гурван давхар гинжээр гинжлээд ширүүн олс аргамжаар ясанд нь шигдтэл тас хүлээд хүн бүгдийг шилэн хүзүүг нь шааж зодов.

	Туркчүүд тийм сүрхий зарцтай болсондоо баярлаад номын цааз умартаж архи уун, найрлаж согтон ойчсон хойно Шило, бүх жаран дөрвөн түлхүүрээ авчраад гав гинжний цоожийг тайлж далайд хаяцгааж оронд нь сэлэм барьцгааж, Туркийн толгой цавч гэж тараан өгч билээ.

	Тэр аянд хасаг цэрэг үлэмжийн их олз олж эх нутагтаа дархан цолоо мандуулан буцаж ирээд хуурч нар, Мосий Шилогийн самбаатай баатрыг удтал дуулан магтаж байсан билээ. Мосийг бүх цэргийн жанжин ч болгож сонгомоор байсан удаа бий. Гагцхүү тэр хүний зан байдал маш сонин. Заримдаа ямар ч цэцэн мэргэн хүний ухаан гүйцэхгүй хэрэг явдлыг шийтгэн атал заримдаа даан ч тэнэг мангуу адил аашилдаг байжээ. Хамаг байдгаа архинаас өгч бараад Сечийнхэн бүхэнд өртэй болж бас шөнө өөр хүрээний байдаг хазаар хударгыг хулгайлан, архины пүүсийн хүнд аваачин данжилж өгөөд хулгайдаа баригдаж тэр шившигт хэрэгт ял шийтгүүлсэн нь зах дээр модноос уяад дэргэд нь шийдэм тавьж хэн хүн чадлаараа нэг нэг гөвштүгэй гэж ял унагаасан нь урьдын ач гавьяаг бодоод занчих хүн нэг ч олдсонгүй билээ.

	Мосий Шило гэдэг тийм эр байжээ. Тэр хүн, өнөөх Польшийн өөдөөс дайран орохдоо:

	— Муу нохой та нарыг гөвшдөг хүн бий дээ! гэж цавчилдаж эхэлсэн нь хуягийн мөрөвч төмөр, толь төмөр хотойж хонхойтол цавчилдаж, байсан лях, хөө хуягийг тас цавчиж, биед нь мэсийнхээ ир шигтгэсэнд хасаг эрийн хуяг, улаан цус бялдавч, Шило, огт ажиггүй, хүнд гэгчийн нударгаа зангидаж, зулай дээр нь буулгамагц, зэс дуулга хага бууж, өнөөх Лях шарваж ойчив. Толгой дүүрэн манарч, ойчсон тэр дайсныг цавчин балбаж эхэллээ. Хасаг зоригт эр минь, ойчсон дайсны голыг самнах гээд яах юм. Гэдрэгээ харж үз! Гэдрэгээ эргэж харсангүйн учраас осолдож, өнөөх унасан дайсны нэг зарц Шилогийн хүзүүг хутгалаад, эргэж түүнийг цавчъя гэтэл дарийн утаа униарт далд орон алга болжээ. Зүг зүгээс бууны дуу тачигнаад Шило ширвэсхийж үхэх шарх олсноо мэдэж ойчоод шархаа гараараа бөглөж нөхдийн зүг за ноён ах дүүс минь хагацах ёс хийе! Шашин номтой орос улс үүрд мөнх тунгалаг мандаж, насан турхруу алдар хүнд нь бадран мандаг! гээд бүрэлзэх нүдээ аниад хасаг эрийн сүнс нь хатан чийрэг биеэс нь зайлан одов. Тэгтэл, Запорожний цэргээ дагуулан хүрээний атаман дарга Вертыхвост дайсны жагсаалыг дайрч балбан давшин гарчээ.

	Тарас хүрээний атаман дарга нартай дуу дуугаа авалцаад,

	— За, ноёд минь дарийн хотонд дарь байна уу? Хасаг эрийн хүчин мохоогүй биз? Хасаг эрс бууран автагдах болоогүй биз? гэж асуужээ.

	— Аав ноён минь дарийн хотонд дарь бий. Хасаг эрийн хүчин мохоогүй. Хасаг эрс бууран автагдаагүй гэж хариулаад хасаг цэрэг хүчлэн давхиж дайсны жагсаалыг нэг мөсөн үймүүлэв. Оготор биет хурандаа ноён цэрэг хураах дохио өг гэж тушааж тал дүүрэн тархсан цэргээ хураасугай гэж зурмал найман туг босгосонд лях цэрэг тугаа үзээд цөм түүнийг зүг тэмцэн гүйлдэж жагсаж завдахуйяа хүрээний атаман Кукубенко, Незмайковынхантайгаа дахин дайсны төвийг дайран довтолж бүдүүн хурандаад халдан орвол хурандаа морио эргүүлж тэсгэлгүй зугтав.

	Кукубенко түүнийг хороо цэрэгт нь нийлүүлэх зав өгөлгүй талаар хөөн үлдэв. Хажуугийн хүрээ цэргээс түүнийг хараад Охрим Гуска, бугуйл бариад, хөндлөнгөөс амдан тосох гэж морины хүзүүнээ бөхийн давхиж, бугуйлаа хурандаагийн хүзүүнд нь орхивол, хурандаа, хоёр гараараа бугуйлын гогцоог тас татах гэж зүс царай час улаан болж шүүрэн татвал, Гускийн аюулт жад хэдийн гэдсэнд нь шаан орж газар хадав. Гэтэл Гуска ч бас дайснаа эрсдэж, хасаг цэргийг эргэж харахын завгүй, Гуска хэдийн дөрвөн жадын үзүүрт тэлэгдээд, хөөрхий баатар эр, дайсан бүхэн сөнөн мөхөөд, үүрдийн үүрд орос улс жарган мандтугай! гэж хэлээд, амь тасрав.

	Хасаг эрсийн эргэж үзэхэд, хажуу талаас Метельця хасаг, лях нарыг толгой түрүүг  нь цавчлан, нөгөө талаас атаман дарга Невельчки хасаг цэргийн хамт хавчив байлдаж, ачаа тэрэгний тэнд Закрутычгуба дайсныг эргүүлэн тулж, цаад захын тэрэгний тус, гуравдугаар Писаренко бөөн дайсныг хөөн зайлуулж нөгөө ачаа тэрэгний тэнд гардан тулалдаж, тэргэн дээр хүртэл тулалдан байгаа бүх цэргийн урдуур Тарас атаман явж өнгөрөхдөө:

	— За, ноёд минь! Дарийн хотонд дарь байна уу? Хасаг эрийн хүчин мохоогүй биз? Хасаг эрс бууран автагдах болоогүй биз? гэж асуувал,

	— Аав ноён минь, дарийн хотонд дарь бий. Хасаг эрийн хүчин мохоогүй. Хасаг эрс бууран автагдаагүй гэж хариулцгаавч, зүрхэн дор нь сум тусаад Бовдюг, тэргэн дээрээс унаад өвгөн эр байдаг тэнхээгээ хурааж, за алтан дэлхийгээс ингэж хагацахад ч гомдолгүйдээ! Хүн бүр миний адил ийм сайхнаар насан эцэслэх болтугай! Галав юүлтэл орос улс мандтугай! гэж ерөөгөөд насан эцэс болж сүнс нь Орос улсад юутай сайхан байлддаг бас ариун шашныхаа төлөө, юутай сайхан амиа өгч чаддагийг урьд нөгчсөн өвгөддөө хэлэх гэж тэнгэрийн зүг дэгдэн одов.

	Хүрээний атаман дарга Балабан, төдий удалгүй хөсөр ойчин унажээ. Хүнд илд, бууны  сум, жад гурвын үхэх гурван шарх олсон ажээ. Угтаа, хасаг эрийн магнай сайчуудын нэг нь байжээ. Атаман дарга явахдаа, далайгаар их олон аян хийсний дундаас Анатолын эргийн зүг аялан явсан явдал нь хамгийн цуутай сайхан аян болж билээ. Тэр аянд алтан цехин зоос, үнэ ихт төгрөг, торгомсог элдэв эд хэрэглэл үлэмжийг олж, буцах замдаа харин гай зовлон амсаж билээ. Туркийн үхэр бууны  сумнаа тусагдаж их хөлөгнүүдээс буудмагц хасгийн завь бага онгоцны нэг дундуур нь эргэлдэн хөмрөөд, өдий төдий хасаг усанд живэн үхэвч, завины хоёр хажуу талаас хулс зэгс баглан уясан нь арай завь эс живжээ.

	Балабан, сэлэхийн сайнаар бултчин зайлж, нар тушаа зогсоход, Туркийн онгоцны хүн, нар өөд нүд гялбаад харалгүй алджээ. Тэгээд завины цоорхойг нөхөж шөнөжин малгай утгуураараа усыг нь хутгаж хаясаар хасаг өмдөөрөө дарвуул хийгээд, Туркийн маш хурдан хөлөг онгоцонд гүйцэгдэлгүй гарч, Сечдээ олз омогтой хүрч ирснээр барахгүй, Киев, Межигорын хийдийн их ламд алтан хоргой жанч, Запорож дахь, нөмрөгийн хийдэд цагаан мөнгөн гуу бас авчирсан билээ. Тэгээд, хуурчин, тэдний азтай хувьтайг удтал магтан дуулдаг байлаа. Одоо тэр сайн эр, амь тэмцэн энэлж зовох цаг ирснээ сэрэн мэдээд, толгойгоо гудайлган, нам дуугаар өгүүлрүүн, ноён ах нар минь, миний бодоход би сайн үхлээр насан эцэслэж байна. Би долоон хүнийг цавчин алж, есөн хүнийг жадлаад, мориор олныг гишгүүлэн, чухам хэчнээнийг буудан алснаа тоо алдав. Орос улс үүрд бадран мандтугай! гээд сүнс нь зайлан одов.

	Аяа, хасгууд, цэргийнхээ магнай сайн эрийг дайсанд бүү автагдагтун! Дайсан, Кукубенкийг зүг зүгээс бүслэн тойроод бүх Незамайковын хүрээний цэргээс арайхан долоон хүн амьд үлдээд, дайсныг чүү чамай эсэргүүцэн тулж, Кукубенкийн хувцас нь хэдийнээ улаан цус буджээ. Тарас, түүний хэцүүдсэнийг үзээд яаран тэнхрүүлэхээр давшивч, баахан хожимджээ. Тойрон байлдах дайсныг дайран хөөж хариултал, жад хэдийнээ Кукубенкийн зүрхэнд шигдэн орж, хасаг цэрэг яаран тосвол, тэдний гар дээр аяархан унаад, залуу цусан год хийж урссаныг адилшаавал, болгоомжгүй зардсан нар, зоориноос шил савтай нандин нарийн архи авч яваад, үүдэнд халтиран үнэт шил савыг хага алдаад, олдохуйяа бэрх архийг асгасанд, тэнгэр заяавал, өтөлсөн хойно залуу насны найз нөхөртөө учран золгоод, урьдын цагт, хүн амьтан ондоо сайхнаар цэнгэдэг өнгөрсөн тэр цаг үеийг дурдан уух гэж хадгалж байсан тэр архиа асгуулсныг эзэн хүн гүйн ирж мэдээд тархи толгойгоо шүүрэн гаслах адил. Кукубенко, орчин тойрныг нүдээрээ буландан үзээд, та нөхдийн нүдний өмнө нас эцэс болгосондоо тэнгэрт баярлан өчим үү!

	Манай хойд үеийн хүн, биднээс бүр сайн хүн гарч, христос тэнгэрийн өршөөн хайрладаг Орос улс мөнхөд дэлхийн чимэг болтугай! гээд, залуу сүнс нь биеэс мултран гарав. Тэнгэрийн сахиулсан, тэр сүнсийг тосон өргөж, тэнгэр өөд, залан одсон нь тэнгэрийн орноо, жарган ах буюу. Христос, түүнээ, за, Кукубенко чи миний баруунтаа суу! Нөхрийн журмыг чи тэрсэлсэнгүй бузар хэрэг үйлдсэнгүй, зовлонд нэрвэгдсэн хүнийг дайсанд барьж өгсөнгүй, миний шашныг хайрлан сахиж явсан билээ! хэмээх буй за. Кукубенкийн нас барсанд бүгд гуньж, хасаг цэргийн тоо их л цөөрч, олон баатар эр, тулалдаанд унавч хасаг эр бас л зоригтой тулж байв.

	Тарас, үлдээд байсан хүрээний цэрэгтэй дуу авалцан, за ноёд нөхөд минь! Дарийн хотонд дарь байна уу? Сэлэм арай мохоогүй биз? Хасаг эрийн хүчин тэнхээ тасраагүй биз? Хасаг эрс зориг мохоогүй биз? гэвэл,

	— Ноён ах минь, дарь бас бий, сэлэм мохоогүй, хасаг эрийн зориг мохоогүй гэж хариулаад, цэрэг эр огт хохироогүй мэт, баатар зоригоор дахин дайсныг дайран оров. Хүрээний атаман даргаас гурвын төдий үлдэж, газар сайгүй улаан цус, гол ус мэт урсаж, хасаг дайсан хоёрын хүүр энд тэнд овоорон тэр цусан гол дээгүүр гүүр тавьсан мэт болжээ. Тарасыг тэнгэр өөд харвал, олон шонхор цувран ниссэнийг үзээд, одоо нэг талын завших цаг болж дээ гэж бодов. Гэтэл Метелицийг жадын үзүүрт өргөж, нөгөө Писаренкийн толгой нь эргэлдэн эргэж, нүдээ анив хийжээ. Охрим Гуска дөрвөн анги тас цавчуулаад, эвхрэн нугарч, газар пидхийтэл ойчоод өгөв.

	Тарас үүнийг үзээд, за! гэж алчуураар дохио өгвөл Остап, тэр дохионы учрыг хэдийнээ мэдээд бүгсэн цэргийн хамт дайсны зүг дайран оров. Ляхууд тэр бүгсэн цэргийн ихэд түрснийг эсэргүүцэж чадсангүй зугтааж, Остапт хөөгдсөөр цав хэмээн өнөөх эвдэрхий хэмхэрхий жад газар хатгаад шаасан газрын зүг зугтаан довтолж, морь нь ойчиж, ляхууд нь морины толгой дээгүүр тонгорцоглон унаж эхлэв. Ачаа тэрэгний ард хамгийн шувтаргад зогсож байсан Корсуныхан, дайсныг бууны  сум тусах газар хүрч ирснийг үзээд гэнэт буудацгааж, ляхууд их л дарагдан сандарцгаагаад, хасаг цэргийн зориг сэргэж, за дайснаа даран ялав гэж энд тэндгүй дуугарцгаан, бүрээ үлээж, ялсан туг дэлгэн өргөв. Тарас, хэрмийн хаалганы зүг харж, арай ч даран ялах болоогүй гэж, түмэн зөв хэлжээ.

	Хэрмийн хаалга цэлийтэл нээгдэж, бүх морин цэргийн охь манлай, чимэг болсон Гусар цэрэг, цөм нэгэн ижил хүрэн зүсмийн агармаг унацгаажээ. Бүгдийн өмнө нэгэн баатар эр хурдлан довтолсон нь бүхнээс үзэсгэлэн, бүхнээс гавшгай эр ажээ. Зэс малгай дороос хар үс нь хийсэж, хамгийн сайхан хүүхний уран гараар оёсон үнэ ихт алчуур гартаа уясан нь салхинаа намирчээ. Тарас түүнийг үзээд, Андрийг таньж их л гайхан овортов. Тэр залуу эр байлдаанд халаад, гартаа зүүлгэн өгсөн бэлгийн хариу гавьяа байгуулахыг чармайн довтолж, сүрэг тайга нохойн хамгийн шүдэрхэг залуу, гуа нохой дайран давхиж, чадмаг анчны тухирмагц, дөрвөн хөлөө агаарт сунган жийж, бүх биеэ хажуу тийш хазайлган, цас хийсгэж, гүйсэн эрчдээ хөөх туулайнаасаа арав дахин түрүүлж давхих адил довтлов. Тарас зогсоод, Андрийг хоёр тийш цавчлан зам гаргаж, тохиолдсон бүгдийг хөөн довтолж байгааг хараад тэсгэлгүй хорсон хашхирч, өөрийнхөө хүнийг чи яаж байна? Өөрийнхөө хүнийг золигийн хүү, чи өөрийнхөө хүнийг хядаж байна уу? гэтэл, Андрий өмнөө хүний өөрийн гэж ялгахыг байж, нүдэнд нь гагцхүү өнөөх сайхан хүний уртаас урт үс, мөрөн голын хун шувууны хэнхдэг шиг сайхан хэнхдэг, цасан цагаан хүзүү, мөр, ер нь ухаангүй үнсэн таалах хамаг бүгдий нь нүдний өмнө харахаас өөр юу ч харах, үзэхгүй довтолжээ.

	— Хүүхэд, наадахыгаа мод руу аргацаан оруулаад өгнө үү, мод руу оруулаад өгнө үү? гэж Тарас хашхирахад гучин маш шаламгай хасаг эр, Андрийг аргацаан мод руу оруулах гэж өндөр малгайгаа засаад, Гусар цэргийн зам хөндөлсөн довтолж, өмнө давхиж явсны нь хажуу талаас дайран таслаад, дайралдсанаа цавчтал, Голокопытенко, Андрийг сэлмийн мөрөөр нуруун дээр нь нэг татаад, тэнхээ мэдэн зугтаасанд Андрий тэсгэлгүй ундууцан морио хурц даравчаар3 шавдан довтолж, хасгуудын хойноос хар хурдаар давхихдаа, ардаа юу болж байгааг анзаарсангүй, дагах олон цэргээс арайхан гэж хориод хүн, морины сайнд гүйцэн дагалцаж явсныг мэдсэнгүй.

	Тэгтэл өнөөх хасаг цэрэг, хар хурдаар давхисаар, шууд модны зүг морины жолоог залжээ. Андрий ширүүлэн давхисаар, Голокопытекийг гүйцэн алдтал, нэгэн чийрэг гар, морины цулбуурыг гэнэт шүүрэн зогсоовол үзтэл, Тарас ажгуу! Андрий чичрэн дагжиж, гэнэт царай зэвхийрэв. Үлгэрлэвэл, сургуулийн сурагч хүүхэд, нөхрөө санамсаргүй халдан дайраад, хариу, шугамаар цохдуулаад, уур хилэн гал мэт бадраад, ширээний цаанаас галзуу мэт суга үсрэн босож, цочин эмээсэн нөхрийг уран тастмаар завдаж хойноос хөөн нэхтэл, үүдэнд багшийн орж ирэхтэй тохиолдон, хорсол хилэн хурамхан зуур нэгмөсөн дарагдах адил, Андрийн хилэн бүрмөсөн арилж, гагцхүү аймшигт эцгээ өмнө нь зогсон буйг үзэв.

	Тарас, нүд ширтэн, за, одоо чи бид хоёр яадаг билээ? гэж асуувал, Андрий огт үг өчиж чадахгүй, дэмий л уруугаа харж зогсов.

	— За, хүү минь, чиний ляхууд чинь чамд их тус болж байна уу? гэж асуутал Андрий бас, үг өчиггүй зогсжээ.

	— Аа, чи ингэх хүн бий?

	Шашин номоо тэрслэн худалдах, ураг элгэнээ тэрслэн худалдах хүн бий? Буу, мориноосоо! хэмээн зандарвал, үгийг хүүхэд адил дагаж мориноосоо буугаад, Тарасын өмнө ухаан амьгүй дуугүй зогсов.

	— Зогс, бүү хөдөл! Би чамайг төрүүлсэн, би чамайг ална гээд Тарас нэгэн алхам ухарч, үүрсэн бууг авбал, Андрийн царай цав цайвар, уруул нь аяархан хөдөлж, нэгэн хүний нэр дуудах нь эх нутаг буюу төрсөн эх, эсхүл ахын нэр биш, өнөө сайхан Польш хүүхний нэр ажгуу. Тарас буудаад, Андрий, хадуурт хяргуулсан тариа, зүрхэнд амь таслах зэв орсон янзага мэт толгойгоо унжуулан үг өчиггүй өвсөн дээр унажээ.

	Хүүгээ алсан хүн, дэргэд нь зогсоод, амьсгал тасарсан хүүрийг удтал ширтвэл, үхсэн ч бие бялдар үзэсгэлэн, саяхан хүчин чадал төгөлдөр бөгөөд эмсийг тэсгэлгүй татах гоо жавхлантай царай нь гайхамшигт үзэсгэлэнтэй ажээ. Цайвар царайд нь тас хар хөмсөг, бэлэвсрэлийн хар хилэн чимэг мэт үзэгджээ.

	Хүнээс доргүй хасаг эр байж шүү дээ гээд, Тарас өгүүлрүүн, нуруу өндөр, хөмсөг хар, зүс царай тайж хүн шиг, дайнд гар чадалтай мөртөө, муу нохой шиг үхжээ, муу нохой шиг үхжээ гэвэл, Остап хүрч ирээд:

	— Аав, та яав? Та алж орхив уу? гэвэл, Тарас толгой дохив. Остап, үхсэн дүүгийн нүдийг ширтээд, дотроо өрөвдөн хайрлаж, өгүүлрүүн:

	— Ааваа, дайсанд доромжлуулахгүй, нохой шувуунд уруулахгүй оршуулж үзье гэвэл.

	— Бидэнтэй бидэнгүйгээр оршуулах хүн олдоно! Бэлэвсрэн гашуудаж уйлах хүн ч олдох бий! гээд, чоно нохой идэг гэж хүүрийг энд хаях уу, баатар эр хүн, баатар эрийг хүндэтгэдэг ёсоор болгох уу гэж бодтол, Голокопытенко давхин ирж, атаман дарга, гайтай боллоо, ляхт туслах цэрэг иржээ! гэж хэлж барахын урьд, бас Вовтузенко давхин ирж, атаман дарга, гайтай болов. Шинэ цэрэг түрж ирэв хэмээн хэлж завдтал, Писаренко морьгүй явган гүйж, аав ноён, хасаг цэрэг, таныг эрж байнам.

	Хүрээний атаман дарга, Невэлычки алагдаад Черевиченко алуулсан. Хасаг цэрэг тулалдсаар, таны улаан царайг үхэхийн өмнө нэг үзэх сэн гэж байна гэхэд, Тарас, мордоё, Остап! гэж хасаг цэрэгтэй уулзаж, үхэхийн өмнө улаан нүүрээ харалцъя гэж шийдэв. Модны захад гарч ирэхийн өмнө, дайсны цэрэг, тэд модыг зүг зүгээс бүсэлж, модны завсар, жад сэлэм барьсан морьтой цэрэг үзэгдэв.

	Остап, Остап! дайсанд бүү автагд! гэж хашхирсаар Тарас сэлмээ суга татаж, дайралдсан дайсныг цавчиж эхлэв. Тэгтэл, Остапт зургаан хүн гэнэт халдан ороод нэгийн толгой нь тас цавчуулан өнхрөв. Нөгөө нэг нь ухраад, эргэлдэн ойчив. Бас нэг нь хавирга өөдөө жадлуулав. Бас нэг цэрэг, баахан зоригтой шаламгай тул, толгойгоо бууны  сумнаас зайлуултал сум нь морины омруунд нь тусч, догшин морь цоройн харайж ойчихдоо эзнээ дарж алав. Уухай даа Остап! Тулаад бай. Би хойноос чинь хүрч ирнэ гэж Тарасын хашхиран байлдаж, халдах дайсныг няцаасаар, толгой түрүүгүй цавчилж явтал Остапын зүг харвал, дахин дайсан халдаж лав наймаад хүн бүслэн тулж буйг үзээд, Остап, Остап! Бүү автагд! гэж хашхиран тэмүүлтэл, Остапыг дайсан дийлж, нэгэн цэрэг хүзүүнд нь цалам орхиод, хүлж хэдийнээ олзолсонд, Ээ Остап, Остап!.. гэж гашуудан хашхиртал, хүнд чулуугаар цохиулсан мэт, нүд эрээлжлэн, хамаг юм эргэлдэх мэт болж, хоромхон зуур хүний толгой, жад утаа, гал, навч, гишүү мөчир, нүдний нь өмнө эрээлжлэн үзэгдээд, Тарас, хядуулсан царс модон адил хөсөр ойчоод нүдий нь манан бүрхэв.

	Архи дарсандаа согтууран удтал алжаан унтаад сэрсэн адил Тарас, ай би юутай удаан унтав гээд орчин тойрны юмыг юу билээ гэж танин ядав. Тэнхээ тамир тасарч үл танигдах байшин тасалгааны булан, туурга бүрэлзэн үзэгдэх мэт. Тэгээд, ширтэлхийлэн харвал, өмнө нь Товкач сууж, байдал нь Тарасын хөдлөх амьсгах бүрийг ажиглан сууж байгаа мэт.

	Тэр Товкач, Тарасын юутай удаан унтав гэснийг сонсоод, удаан унтахаар барахгүй, аягүйтвэл, үүрд унтах чинь холгүй байж шүү гэж дотроо бодовч, үг дуугарсангүй, хуруугаараа дохиж чимээгүй бай гэж мэдэгдэв.

	Тарас, юу болсон, яаснаа санаж ядан, үгүй би одоо чухам хаана яагаад байна гэж асуувал нөхөр нь чандлан зандарч дуугүй бай! Юугаа мэдэх гэсэн юм бэ? Зад тас цавчуулж орхисноо мэдэхгүй байна уу? Чи бид хоёр, амьсгаа сэхээ авах зайгүй зугтаан давхисаар хоёр долоо хонож байна. Чи шархны халуун тусаж, дандаа дэмий донгосон, дэмийрч, одоо л сая нэг амар жимэр унтсан шиг боллоо. Өөрөө өөртөө гай татах гэж байгаагүй бол чи минь дуугүй бай! Тарас, юу болсноо санаж олох гэж мэрийсээр, үгүй намайг барьж аваад, ляхууд тал талаас бүсэлж орхисон биш билүү? Тэдний дундаас ер миний шувтлан гарах аргагүй болсон биш билүү? гэхэд нь дүрсгүй хүүхдийг асрах хүн, тэсэж ядахдаа зандрах адил, Товкач уурсан зандарч, дуугүй бай гэм, золигийн хархүү! Яаж мултарч гарснаа мэдээд мэдээд, чамд ямар нэмэр болох юм бэ? Гарвал барав биш үү? Чамайг дайсны гарт оруулахгүй хүн олдсон гэж мэдвэл л болоо юм биш үү? Чи бид хоёр бас нэлээд олон хоног давхих учиртай шүү. Чамайг дайсан, энгийн хасаг эртэй адил үзсэн гэж бодож байгаа юм биш биз, чи тийм биш шүү. Чиний толгойг хүргэж ирсэн хүнд хоёр мянган алтан зоосны шантай гэж зарласан билээ гэтэл, Тарас гэнэт, өндийх гэж оролдон Остап хаа билээ? гэж хашхиран, Остапыг харсаар байтал бариулаад хүлүүлснээ санаад ляхын гарт хэдийнээ байгааг нь бодож олмогц, уй гашуу цээж дүүрэн бөглөж, хамаг шархны боолт ховх татан хаялаад, өндөр дуугаар юм хэлэх гэтэл, дахин халуун хөдөлж, дэмий донгосон, учир утга үгүй, ухаан сэхээгүй үг чалчив. Журамт нөхөр нь гомдон гутах хатуу үг тоогүй хэлсээр, өмнө нь зогсож эцэст нь Тарасын гар хөлийг шүүрч бариад, бага хүүхэд манцуйлах мэт боож шархны боолт бүгдийг дахин засаад, үхрийн ширээр ороон чиг барьж хүлээд, мориндоо ачаад дахин довтолж, чамайг үхэвч биеийг чинь нутаг усанд нь хүргэж өгнө. Лях дайсанд мууг чинь үзүүлж үе мөчөөр чинь тас татуулж хар усанд хаяулахгүй. Чиний нүдийг ухдаг юм болбол, польш газраас ирдэг лях бүргэдээр ухуулахгүй. Ухвал манай хээр талын бүргэд ухаг. Чамайг, амь тавьсан ч Украиндаа хүргэж өгнө гэж өдөр шөнөгүй давхисаар ухаан мэдээ алдсан Тарасыг Запорожийн Сечид хүргэж ирэв. Тэгээд эмт өвсөөр эмнэж жин тавьсаар, бас нэг чадамгай жүүд домч эмээр аргадуулсан нь сарын турш янз бүрийн эм дом уулгаж эмнэсээр Тарасын бие баахан илаарь болов. Эм дом тус болов уу, бие сайнтайгаас болов уу, бүтэн хагас сар болоход хөл дээрээ босож шарх нь аниад, гагцхүү сэлмийн сорви нь өвгөн хасгийн ихэд шархтсаныг үзүүлэх ажгуу. Бие илаарьшивч Тарасын зан байдал илт өөр болж уйтгартай гунигтай хүн болов. Гурван их үрчлээ, магнайд зурайн гараад арилахгүй тогтжээ. Орчин тойрныг үзвэл Сечид цөм шинэ хүн болж хуучин нөхөд бүгд үхчихсэн ажээ. Үнэн хэрэг, шашин төр, ах дүүгийн ёсыг эрхэмлэн зүтгэгчдээс нэг ч хүн үлдсэнгүй. Бүх цэргийн жанжинтай тэр нэгэн өдөр, их цэргээс хагаслан тасарч, татаарын хойноос хөөцөлдөн явагсад ч хэдийн амь хохирч, зарим нь эр баатрын үхлээр дайнд унав, зарим нь Крымын цайдамд өл алдаж цанган үхжээ. Зарим нь олзлогдоод, ичих гутахыг тэсэж чадалгүй үхэж, бүх цэргийн өвгөн жанжин ч хэдийн амь үрэгдэж хуучин нөхдөөс нэг ч хүн үлдсэнгүй, урьд бужигнаж байсан хасаг эрийн хүчин чадал нь адилтгавал аль хэдийн орхигдож өвс шарилжид дарагдсан эзгүй бууц мэт болов. Тарас, зүйрлэвэл, урьд шуугиантай их найр хурим болж, хамаг ваар савыг хага няц цохицгоон, дусал ч сархад үлдсэнгүй, зочид сөнч зарц нар нарийн нандин хундага цөмийг хулган авч үгүй хийгээд, найр хийсэн гэрийн эзэн, дэмий ч тэр найр хурим хийж балрав уу даа гэж мансууран зогсох мэт болжээ. Тарасын сэтгэлийг сэргээх гэж түмэн зүйлийн арга хэрэглээд мохов. Өвгөн буурал сахалт хуурчин хоёр гурваараа ирж, түүний хасаг эрийн баатар явдлыг магтан хуурдавч, огт ажиггүй хүйтэн царайлж, гагцхүү дарагдашгүй гунил, хөдөлшгүй зүс царайд нь мэдэгдсэн хүү минь Остап минь! гэж толгойгоо доош даран нам дуугаар өгүүлэх ажгуу.

	Запорожийнхан тэнгис далайгаар аян хийх гэж хоёр зуун завь онгоц Днепр мөрнөөр хөдөлгөж, бага Азийнхан, бадран хөгжиж байгаа хөвөө зах нутгаар үсээ зүйлсэн сэвлэгтэй толгойт Запорожийнхонд түймэрдүүлж, хөдлөх бүхнийг хядуулахыг үзэж цус бялхсан тал газар дахь тоо томшгүй цэцэгтэй адил цагаан малгайгаа тал дүүрэн хаяулж тэнгис далайн хөвөө орчим хөвөлзөн хөвж байхыг үзэцгээжээ. Хар минаа ташуур барьсан Запорожийнхны далайсан гар, давирхай болсон шалбуур өмд (шалбуур өмд гэж монголоор өргөн халхгар өмдийг хэлдэг нь оросоор шарваар гэдэг даруй мөн бөгөөд монгол шалбуур, орос шарваар нь цөм иран хэлнээс гарсан нэгэн гаралтай үг. Гагцхүү орос монгол хоёр улс, өөр өөрийн аялгуугаар дуудах ажээ) олныг үзэж билээ. Зопорожийнхон, бүх үзмийг тас идэж, үзмийн зэлийг эвдчин сүйтгээд лалын сүмд овоолтол бааж, Персийн үнэ ихт нарийн алчуураар өмдний тэлээ хийж, даг болсон дээл цамцаа бүсэлж явсан билээ. Буцсан хойно нь удтал тэр хавиас Запорожийнхны хэрэглэдэг богино гаанс олддог байжээ. Запорож нар тэгж уулгалан довтлоод, их баяр хөөр, олз омогтой нутгийн зүг сэлж яваад, хойноос нь арван үхэр буутай дөрвөн онгоц хөөж ирээд, бүх үхэр буугаар зэрэг зэрэг буудаж, хэврэг завь онгоцыг нь сүрэг шувуу сарниулах адил зүг зүг тийш тараан, тэр завины гуравны нэг хувь нь тэнгис далайн гүнд живж бусад нь хам цуглан нийлээд Днепр мөрний адаг хүрч ирэхдээ алтан цехин зоосоор дүүргэсэн арван хоёр ботон савтай хүрч ирсэн билээ. Тэгэвч, Тарас, тэр бүгдэд огт сонирхохгүй болж, ан гөрөө хийх нэрийдлээр хөдөө тал газар гараад огт буу дуугаргалгүй дэргэдээ тавиад тэнгис далайн эрэг дээр гуньхран суугаад, толгойгоо гудайлган, Остап минь Остап минь гэж гашуунаар дуудан суудаг билээ. Өмнө нь Хар тэнгис гялалзан мэлтэлзэж, алсын хулс зэгснээ цахлай шувуу донгодон, Тарасын цагаан сахал мөнгө адил гялбаганан, нүдний нулимс дуслан дусалнам билээ. Тэгээд, Тарас тэсэж ядахдаа юу ч болтугай хүүгийн сураг гаргаж ирье, үхсэн бол үхсэний нь мэдье, амьд бол амьдыг нь мэдье. Ясаа булуулсан болов уу. Булшинд нь яс нь ч үгүй болсон болов уу? Юу ч болсон нэгийг нь үзэж мэдье гээд, нэг долоо хоноход Уман хотноо өвч зэвсэглэж, жадаа барьж, сэлмээ агсаж аянд авч явдаг дашмагаа ганзагалж, салмаад буюу бөөн гэдэг хоол, дарийн цэнэг, чөдөр зэргийн аяны хэрэглэл бүгдийг базааж юугаар ч утаж хар ис болсныг бүү мэд, юм харахын аргагүй болсон бяцхан цонхтой, бохир муу, нэгэн бяцхан байшингийн зүг шууд чиглэн одвол, тэр байшингийн яндан хоолойг муу сайн даавуугаар бөглөж, онгорхой цоорхой дээврээр дүүрэн бор шувуу сууцгаан, цонхоор нь нэгэн жүүд эм харласан сувд хатгамал малгайтай толгойгоо цухуйлган харж байв.

	Тарас, мориноос буугаад, байшингийн үүд тус байсан төмөр гархинаас морио уяад, нөхөр чинь гэртээ бий юү гэвэл,

	— Гэртээ гээд, тэр жүүд эм, моринд нь идүүлэх бяцхан уут буудай, баатар эрд барих нэг цом шар айрагтай гарч ирэв.

	— Жүүд чинь хаа байна гэж асуухад тэр жүүд эм, Бульбаг өнөөх цомтой шар айргийг уухад нь мэхийн ёсолж, унд зохихыг ерөөгөөд, манай хар хүн, өөр тасалгаанд тэнгэрийг залбиран мөргөж байна гэв.

	— Чи эндээ байж, миний морь идүүлж усал. Би тэр хүнтэй ярих хэрэгтэй гээд оржээ. Тэр жүүд нь өнөөх Янкель ажгуу. Байшин сав хэдийн түрээслэн замын гуанз байгуулаад, бай байсаар хавь орчны ноёд тайж нарыг гартаа оруулж, байдаг мөнгийг цөм сорон мөлжиж, тэр хавь нутагт жүүдтэй болсныг сүрхий мэдэгдэж билээ. Түүний байсан газраас зүг зүг гурван милийн газар, нэг ч айлын байшин бүтэн тохитой байхаа байж, цөм унах тийшээ хандаж муудаад, амьтан хамаг юмаа архинаас өгч, уранхай ядуугийн туйлд хүрээд, галд автагдсан, догшин тарваган тахалд нэрвэгдсэн адил, тэр хавь нутгийнхан цөм баларчээ. Янкель, тэр газар бас арван жил суувал, лав Сэнгүн ноён гэдэг жанжны харьяат бүх Сэнгүнийхнийг баллах эр юм санжээ.

	Тарасыг тасалгаанд нь ороход, өнөөх жүүд, хир даг болсон бүтээлэг нөмөрч, мөргөсөөр, шашин номынхоо ёсоор, сүүлчийн удаа эргэж нулимахыг завдтал, гэнэт ардаа зогсож байсан Тарасыг хараад, толгойг нь тушаан мэдүүлсэн хүнд хоёр мянган алтан зоос шагнах зарлалын шан санаанд нь агшин зуур ороод ирэвч, жүүд хүний сэтгэлийг наст хорхойтуулдаг алтыг бодох ховдог сэтгэлээ ичгүүрэн тэвчиж, хүн Тарасын орж ирснийг мэдүүзэй гэж болгоомжлон хаалгаа дараад ёслон мэхийж эхэлсэн жүүдийн зүг, Тарас өгүүлрүүн:

	— За, Янкель минь сонс! Би чиний амь аварсан билээ. Тэргүй бол, запорож нар чамайг нохой адил, урж тастаад үгүй хийх сэн, одоо тэр ач хариулах чиний ээлж болжээ. Чи надад нэг тус хий гэвэл, жүүдийн царай баахан ярвагар болов.

	— Ямар тус хийх билээ? Хийж болдог тус хийвэл тус хийлгүй яах вэ гэхэд нь:

	— Олон таван үгээр юу хийх вэ? Чи намайг Варшав оруул гэвэл,

	— Варшав оруул ий? Варшав орж яах нь вэ? гээд Янкель их л гайхсандаа хөмсөг, мөр хоёроо өөд нь болгов.

	— Надад олон үг бүү хэл. Намайг Варшав оруул, юу ч болсон, би өнөөхийгөө нэг хараад, ганц ч үг захиж үзье гэхэд нь,

	— Хэнд үг захих нь вэ? гэвэл,

	— Хүүдээ, Остапдаа гэхэд нь,

	— Ноён та, ер нь... гэтэл,

	— Би мэдэж байна, би мэдэж байна. Миний толгойг хүргэж өгсөн хүнд хоёр мянган зоос шагнах болсныг би мэдэж байна. Тэр мангуу дайсан миний толгойн үнийг яахин мэдэх ажээ. Би чамд таван мянган алтан зоос өгье. Одоо бэлхэн хоёр мянган зоос тушаая гээд арьсан хэтэвчээс хоёр мянган алтан зоос асгаж гаргаад, үлдэх зоос буцаж ирмэгц тушаая гэвэл жүүд яаран алчуураа шүүрэн авч, тэр алтан зоосыг хучиж, нэгийг аваад, шүдээр хазаж туршмагц, аяа юутай сайхан зоос вэ? Аяа юутай сайхан зоос вэ, миний бодоход ноёнд ийм зоосоо булаалгасан тэр хүн, алтан дэлхийд нэг цаг ч насалсангүй, лав ийм сайхан зоос алдсандаа усанд орж үхсэн байлгүй дээ гэвэл Тарас:

	— Би чамайг ер гуйхгүй юм сан, Би өөрөө ч Варшав ингэн тэгэн орох замаа олох юм санжээ. Гагцхүү золигийн муу ляхууд намайг таниад барьж авах болзошгүй. Би элдэв арга заль гаргаж чадахгүй. Харин танай жүүд хүн, элдэв заль бач гаргах тавилантай улс шүү дээ. Та нар, чөтгөр хувилгааныг ч мэхэлж чадах, ер мэдэхгүй юмгүй тийм улс билээ. Тэгээд, би чамаас аргагүй гуйх гэж ирлээ. Би ганцаараа Варшав орлоо ч гэсэн, бас хэргээ бүтээж чадахгүй байх. Чи одоо морио тэргэндээ хөллөж намайг Варшав оруулж өг гэвэл жүүд өгүүлрүүн.

	— Ноён та амархан боддог ажээ. Гүүгээ барьж тэргэнд оруулаад за, борогч гүү минь яваад бай гэвэл хамаг хэрэг бүтнэ гэж боддог юм уу даа?

	Ноёны санаагаар, таныг тэргэнд ил суулгаад явж болно гэж бодож байна уу? гэхэд нь:

	— За, тийм бол чи намайг яаж л нуун далдалж явдаг бол далдал. Хоосон ган дотор хийгээд ч явсан яах вэ? гэвэл:

	— Ай, яаж болох вэ, ноёныг яаж ган дотор хийж болох вэ. Хүн, ган үзээд, заавал архитай ган гэж бодохыг ноён мэдэхгүй гэж үү? гэхэд нь

	— Яах вэ, архи гэж бодвол, бодож л байна биз гэвэл.

	— Яаж бодвол бодож л байна биз гэж болох вэ гээд жүүд хоёр гараар чамархайны үснээс бариад, хоёр гараа дээш өргөв.

	— Чиний ингэж сандрах чинь юу билээ гэвэл:

	— Тэнгэр архи зохиож өгөхдөө, хүн болгоны амсахад зориулсныг ноён та мэдэхгүй билүү? Тэр газар, цөм сархад шимд шуналтай улс байдаг. Польшийн тайж, архины ган үзвэл, арваны газар ч гэсэн хойноос нь дагаж сэмхэн нүхлээд, юм гоожин гарахгүйг үзмэгц за энэ муу жүүд хоосон ган яасан ч авч явахгүй, лав нэг учир бий. Энэ жүүдийг барь, хүл, байдаг мөнгийг нь хураая. Муу жүүдийг шоронд хий! гэнэ шүү дээ. Ерөөс аль муу юмыг жүүдэд тохдог заншилтайгаас ер нь хүн бүр, жүүд болбол хүн биш, нохой гэж боддог шүү дээ гэхэд нь:

	— За тийм бол намайг загас ачсан тэргэнд нуугаад яв гэвэл:

	— Ээ ноён минь, тэгж болохгүй, яасан ч болохгүй. Бүх Польшид одоо амьтан, одоо нохой шиг өлөн ховор. Загас гэж мэдвэл, бүгдийг нь хулгай хийж, ноёныг мэдэж орхино гэхэд нь:

	— За тэгвэл, намайг чөтгөртэй ч гэсэн ачаад л явж үз гэвэл, жүүд нударгаа шамлаад, гараа сарвайлган ойртож өгүүлрүүн, Ноён та сонс, ноён та сонс! Бид ингэе, Одоо газар сайгүй цайз шилтгээн барьж байгаа. Герман газраас Франц инженер хүрч ирээд улс амьтан, зам бүхнээр тоосго чулуу тээж явдаг болжээ. Ноён, тэрэгний ёроолд хэвтээрэй, дээр нь би тоосго ачсан болж бөглөе. Ноёны бие махбод чийрэг хүчирхэг, ер хүндшээхгүй, гэм болохгүй байх. Би тэргэн дор нүх хийгээд, тэр нүхээр ноёнд идэж уух юм өгч явна гэхэд нь Тарас:

	— За, яавал яатугай, явбал барав гэжээ.

	Нэг цаг болж өнгөрөхөд Уман хотоос хоёр муу адасга морь хөллөсөн, тоосго ачсан тэрэг гарч нэг морийг өндөр Янкель унаж замын хажууд, явсан газрын тоо заасан гозгор мод босгосон юм шиг мордож суух байдал нь хачин бөгөөд өндөгнөн явахад нь жүүд малгай дор, чамархайн бужгар урт үс нь сэрвэгэнэж явав.


XI

	 

	Тухайн явдал гарч байх үес хил хязгаарт ер элдэв арга зальтай хүнийг хазгай гишгүүлдэггүй гаалийн түшмэл байцаагч байгаагүй тул, хүн юу дуртайгаа тээж явдаг байжээ. Тэр цагт нэгжин байцаах хүн хааяа нэг байдаг боловч, их төлөв өөрийн хүсэл тааллыг дагуулж тэх бөгөөд нэн ялангуяа ачаа тэргэнд хүний хорхой хүрэм юм байж, нэгжин байцаагч хүн жинтэй суурьтай бөгөөд чанга гартай бол тэгдэг цаг байсан нь тоосго ачсан тэргийг хараахан сонирхох хүн олдсонгүй, хотын гол хаалгаар саадгүй оржээ. Бульба, зай муутай юу ч харагдахгүй явсан тул, гагцхүү хүн амьтны хөл шуугиан, тэрэг хөтлөгч дэлбэгч нарын хашхиралдах төдийхнийг сонсжээ (Дэлбэг гэж морин тэрэгний жолоог монголоор нэрлэдэг тул дэлбэг баригч хүнийг дэлбэгч гэнэ). Янкель шороо тоосонд дарагдсан оготор хатирч морин дээрээ ондгоносоор буртаг гэдэг нэртэй бөгөөд бас бүх Варшавын жүүд цугларснаар жүүдийн гудам нэртэй нэгэн харанхуй нарийн гудамд хэт мурийн орсон нь, тэр гудмын байдал, байшингийн арын бохир дотоод хашааны байдлыг гадагш гаргасантай адил бөгөөд нар бараг тусдаггүй ажээ. Цонхноос өдий төдий нарийн унь мэт мод нэг цонхноос нэг цонхонд гаргасан бөгөөд он удаж харласан модон байшин, тэр гудмыг улам харанхуй болгож, модон байшингийн завсар хааяа улаан тоосгон хэрэм улайж үзэгдэвч, зарим газартаа тас хар болсон бөгөөд хаяа гагцхүү дээд захдаа шохойтой хэрмийн хэсэг нь, нарны гэрэлд нүд гялбам цагаан үзэгдэх ажгуу. Тэр гудмын хамаг юм цөм сүрхий сүрхий хачин янзтай байгаа нь яндан хоолой, бөс новш, хальс хивэг, хаягдсан хэмхэрхий том ган бөгөөд хүн аль л хэрэггүй хог буртгаа цөм гудамжнаа хаяж зөрчигчдийг үзэх сонсох үнэрлэх зэрэг эрхтнээ тэр бузар азар юмаар ханатал мэдэртүгэй гэж хаях ажгуу. Морьтой хүн, тэр гудамжаар явахдаа жүүдийн оймс богинохон гэгчийн шуудаг өмд, утсан галуу зэргийг өлгөж нэг цонхноос нөгөө цонх хүртэл тавьсан унь мэт нарийн хөтлөвч модыг гараар бараг хүрмээр бөгөөд хуучин муу цонхноос удаж өнгө бууран бараан болсон сувсаар чимсэн еврей хүүхний нэлээд зүгээр гэмээр царай хааяа бултайн харагдаж, гудамжнаа, бужгар үстэй, уранхай хувцастай, бөөн олон халтар жүүд хүүхэд бахиралдан чарлалдаж, шавар шалбаагт зууралдан байгаа ажээ. Бор шувууны өндөг адил цоохор бүдэг сэвхтэй шар үстэй нэг жүүд, цонхоор шагайж, Янкельтай шулганаад, Янкель дороо нэг айлын хашаанд оржээ. Гудмаар, бас нэгэн жүүд явж яваад зогсож, бас тэдэнтэй ам нийлэн ярьтал Бульбаг тоосго дороос чүү чамай гарч завдвал, гурван жүүд, яриандаа их л халсан байдалтай үг хэлэлцэн байгааг үзэв.

	Янкель, Тарасын зүг хандаж, хэрэг бүтэмжтэй болмуй, Остап, хотын гянданд сууж байгаа. Гяндангийн хуягийг үгэндээ ятгаж оруулах хэдий хэцүү боловч, Остаптай нүүр золгох арга байж болох мэт хэмээсэнд Бульба тэр гурван жүүдтэй хамт дотогш байшингийн тасалгаанд оров.

	Жүүд, хоорондоо хүн амьтанд үл мэдэгдэх үгээрээ хэлэлцэж эхлэв. Тарас, тэдний тус бүрийг ажин харж, сэтгэл зүрх ихэд хөдөлсөн байдалтай баярлах, гомдох, үл мэдэгдэх бүдүүн царайд нь цөхөхийн туйлд хүрсэн хүний царайд хааяа үзэгддэг арга ядсан амьтны горийн байдал үзэгдэж, хөгшин зүрх нь залуу хүний адил цохилов.

	— Жүүд, та нар сонсоно уу! гэж үгэнд нь маш хөгжөөнтэй байдал тодорч өгүүлрүүн, та нар, юу л хийе гэвэл, хийж чаддаг улс. Ер нь гүн далайн ёроолоос ч юм олж авах байх. Зүйр үгэнд жүүд, сайн дураа хүрвэл биеэ ч хулгай хийж орхино гэдэг билээ. Остапыг минь суллаж өгнө үү. Тэр дайсан шуламсын гараас мултрах аргыг нь хийж үзээч. Би энэ хүнд түм хоёр мянган алтан зоос өгнө гэж амласан билээ. Дээр нь бас нэг түмэн хоёр мянган алтан зоос нэмье. Надад байдаг хамаг эрдэнийн цом газарт булсан алт, байдаг хувцас хунар, гэр орноо худалдаж, дээрээс нь та нартай нэгэн насны гэрээ байгуулж, дайнд олсон хамаг олзоо тэр гэрээ ёсоор та нартай хуваалцъя! гэхэд нь Янкель шүүрс алдаж, ээдээ эрхэм ноён минь энэ хэрэг бүтэх тун бэрх, тун бэрх гэвэл нөгөө нэгэн жүүд тун бэрх гэв.

	Гурван жүүд, бие биеийн өөд харалцаад гуравдугаар жүүд нөгөө хоёроо эмээн харж ер нь оролдоод үзвэл яадаг бол! Тэнгэр өршөөж бүтвэл яана гээд, гурван жүүд цөм герман үгээр хэлэлцэв. Бульба, хэчнээн сонсовч нэг ч үг олж мэдсэнгүй, гагцхүү Мардохай гэж дахин дахин хэлэлцэхийг сонсов. Тэр тэгтэл, Янкель өгүүлрүүн, ноён чи сонс, дэлхийд урьд өмнө гараагүй мэргэн хүнтэй зөвлөн хэлэлцэх хэрэгтэй боллоо. У-У! Тэр хүн Соломон хаан шиг мэргэн ухаантай хүн. Хэрэв, тэр хүн аргалж эс чадвал, ер хэн ч аргалж чадахгүй. Чи, эндээ сууж бай. Май энэ түлхүүр, хүн битгий оруул гээд, жүүд нар гадагш гарцгаав.

	Тарас, хаалга түгжээд жүүдийн тэр буртаг болсон өргөн чөлөөг бяцхан цонхоор харвал, гурван жүүд гудамжны дунд зогсоод, нэлээд цуугилдан хэлэлцэв. Тэр гурвын дээр бас нэг жүүд төдхөн нэмж ирээд, бас нэг жүүд тэдэнтэй нийлж үг хэлэлцэн дахин өнөөх Мардохай, Мардохай гэхийг Тарас сонсож тэднийг харвал цөм гудамжны нэг зүг байн байн ширтэлхийлнэ. Тэгтэл, гудамжны адгаас нэг муу байшингийн цаанаас жүүд шаахай гуталтай хөл цухуйн гарч оготор дээлийн хормой намилзав. Таван жүүд нэгэн зэргээр Мардохай Мардохай! гэж хашхиралдан тэр, Мардохай гэгч нь Янкелиас баахан нам боловч түүнээс үрчгэрээр илүү, бас дээд уруул нь маш том тийм хүн ажээ. Хүлээж ядсан өнөөх хэдэн жүүдийн зүг хүрч ирмэгц, бүгдээр тэмцэлдэн, юм хэлж эхэлсэнд Мардохай, байн байн бяцхан цонхны зүг харж, Тарас түүгээр лав эд нар намайг хэлэлцэж байна гэж бодов. Мардохай гараа сарваганан нэг үг сонсоод, нэг үг асуугаад, хажуу тийш байн байн нулимж, оготор дээлийн хормойг сөхөж, өмдний халаасанд гараа хийж, аар саар юухан нэг юм гаргахдаа дээлийн хормойн дороос тун үзэмж муутай өмдөө цухуйлган гаргаж байв. Тэгсээр өнөөх жүүд нь учиргүй их шуугилдаж, тэдний харуулд зогсож байсан жүүд сандарч чимээгээ аяд гэж сандран дохиж, Тарас ч, миний амь бие одоо ямархан болдог бол? гэж зовж эхэлбэл, жүүд хүн, угаас гадна шуугилдан үг хэлэлцэхгүйгээр байж чаддаггүй тийм тавилантай улс. Бас тэдний үг хэлийг хүн байтугай, чөтгөр шулам ч мэдэхгүй гэж бодоод тайтгарав.

	Асар удалгүй, өнөөх жүүд бөөнөөр дотогш орж, Мардохай, Тарасын дэргэд хүрч ирээд дал мөрөн дээр нь аяархан алгадацгааж, за, тэнгэр бидэнтэй санаа хүсэл нийлбэл, цөм сэтгэлчлэн бүтнэ гэв.

	Тарас, дэлхийд урьд өмнө гараагүй тэрхүү мэргэн Соломоныг хараад, дотор баахан горьтой болов (Соломон гэж эртний еврейн мэргэн хаан билээ. Түүний нэр, мэргэн хүн гэсэн утгатай үг болсноор Гоголь үүнээ тэр Мардохайг Соломон гэж хошигнон нэрлэжээ). Үнэхээр ч тэр хүний байдал шинжийг үзэхэд баахан горь төрж болох мэт. Дээд уруул нь, хүн аймаар зузаан бөгөөд лав, түүний зузаан болсонд бас, гаднын учир шалтгаан байдаг бололтой. Тэр мэргэн Соломоны сахалд нь арван тавхан үс байгаа нь гагцхүү солгой талдаа ажээ. Соломон авгайн нүүр царайд нь чадлаа гаргасны хариуд зодуулсан зодуурын сорви тэмдэг маш олон тул, лав зодуурын тоог нь алдаж, зарим сорви тэмдгээ мэнгэ гэж боддог болсон болов уу.

	Тэндээс Мардохай, бишрэл төгс нөхдөө дагуулан гадагш гарч яваад, Тарас ганцаар хоцорч, сэтгэл нь их л хачин, хүн болсоор анх удаа юу болдог бол гэж зовнил төрөв. Санаа сэтгэл их л сонин болсон нь урьдын адил царс мод адил бат бэх, хэлбэршгүй чин зоригт хүн биш болж, аймтгай буурай эр болжээ.

	Өчүүхэн чимээ гармагц цочин тэвдэж, гудамжны адагт жүүд хүний үзэгдэх бүр бие зард хийдэг болов. Өдөр тууш тэгсээр юм идэж уусангүй, бяцхан цонхноос нүд шилжилгүй харж суувал, үдэш орой Мардохай, Янкель хоёр үзэгдвэл Тарасын зүрх шимшрэн, эмнэг морь шиг тэвчээргүй байдал үзүүлж, за хэрэг бүтэв үү? гээд жүүд нарын үг хариу хэлж завдахын өмнө ажиглавал, оройвч малгайн дороос цэвэр үзэмжгүй боловч, бужгартан мушгирч үзэгдэх сүүлчийн сэвлэг үс нь алга болсныг ажиглан үзэв. Тэр Мардохай, үг хэлэх гээд, дэмий л учир утгагүй юм донгоссоныг Тарас ер огт ухсангүй, Янкель ч мөн, хүйтэн салхинд цохиулсан адил байн байн амаа алгаар бөглөж

	— Ай, эрхэм ноён минь, одоо бүр биш болов. Тэнгэр мэдэг! Ер хэрэг бүтэхээ өнгөрчээ. Эндхийн улс, толгой дээр нь нулимууштай муу улс байна. Мардохай ч лав тэгж хэлэх байх. Мардохай, ер дэлхийд хүний хийж үзээгүй юмыг хийж оролдсон боловч, тэнгэрийн таалал арай тийм биш ажээ. Гурван мянган цэрэг энд байгаа юм байна. Маргааш тэр бүгд хасаг цэргийг цаазаар аваачих болж гэнэ гэвэл. Тарас, тэр жүүд нарын өөдөөс уур хилэнгүй тэвчээртэй харвал:

	— Ноён, хэрэв уулзах санаа бий бол маргааш, нар битүүгээр завдаж болно. Манааны цэрэг нэвтрүүлэхийг зөвшөөрч, бас нэгэн Левентарь гэдэг хороо цэргийн дарга зөвшөөрсөн. Гагцхүү тэд нар хойд насандаа жаргал бүү үзэг. Ой вей мир! Ямар ховдог шунахай улс билээ! Жүүд бидний дунд ч тэдэн шиг ховдог хүн алга. Цэрэг тус бүрд би тавь тавин алтан зоос өгч, Левентарь даргад нь гэтэл, Тарас зоримгоор өгүүлэн, за маргааш намайг дагуулж уулзуул гэж хэлээд, сэтгэл зүрх нь урьд адил хатан зоригтой болов. Гүн ноёны хувцас өмсөж, герман газраас ирсэн харийн гүн ноён болж очъё гэж холын бодлогот Янкель хэдийн гүн ноёны хувцас базаасан тул, Бульба түүний саналыг зөвшин хүлээв. Тэгсээр үдшийн шөнө болж, гэрийн эзэн өнөөх шар үст, бүдэг сэвхтэй жүүд ямар нэгэн чийрсээр өнгөлсөн нимгэн гудас гаргаад, Бульбад вандан дээр дэлгэж өгөв. Янкель, шалан дээр мөн тийм нэгэн гудас дээр хэвтэж, өнөөх шар жүүд ямархан нэгэн бяцхан хундага хандалсан архи уучхаад, оготор дээлээ тайлж, урт нимгэн оймстой, шаахайтай байдал нь, тахианы дэгдээхэйтэй баахан төстэй болж, жүүд эмтэй нэгэн хорго шүүгээ мэт юмнаа унтахаар оров. Хоёр бяцхан жүүд хүүхэд тэр хорго шүүгээний өмнө хав нохой шиг хэвтээд өгөв. Тарас хэвтсэнгүй, хөдлөлгүй суусаар хуруугаар ширээгээ цохилон, амандаа ганс татаж, утаа баагиулахад нь, жүүд нойрмогоор найтаагаад, хамраа хөнжлөөр бөглөж байв. Тэгсээр үүр цайхын шинж тэмдэг ормогц, Тарас, Янкелийг хөлөөр өшиглөж:

	— За, жүүд бос, өнөөх гүн ноёны чинь хувцас хаана байна? гээд агшин зуур зүс царайгаа буруулан хувцас өмссөн нь, үс сахлаа хар будгаар будаж, зулай дээрээ бяцхан хар малгай өмссөн нь, сайн таних гэсэн хүн атугай чи, Бульбаг танимааргүй байдалтай, нас гучин таваас хэтрээгүй идэр залуу эр болж, хоёр хацар сайхан улаан бөгөөд сорви нь харин ч улам сүртэй болгож, алтан хатгамал хувцас маш зохижээ.

	Гудамжаар явбал, хүн амьтан босоогүй, арилжаа наймаа хийдэг нэг ч амьтан, хайрцгаа бариад гудамжнаа гарах цаг болоогүй байжээ. Бульба Янкель хоёр, сууж байгаа тахлай шувууны маягтай нэгэн байшинд хүрч очвол түүний байдал, он удаж харласан, маш том өргөн намхан балтгар байшин бөгөөд нэгэн үзүүрээс өрөв тасын хүзүү адил урт нарийн цамхаг дээшээ гозойсон нь, орой дээр дээврийн нэгэн хэсэг төдий үлджээ. Тэр байшин, нэг зэрэг хэд хэдэн үүрэг гүйцэтгэж байсан нь, цэргийн хуаран, гяндан, бас эрүүгийн хэрэг шүүх таслах газар байдаг ажгуу. Манай хүмүүс хаалгаар нь орж, маш уудам танхим буюу тал талаас дээвэртэй битүү хашаанд орвол, мянгаад цэргийн хүн нэг дор унтаж байв. Чанх өмнөөс нэгэн балтгар хаалга үзэгдэж, түүний өмнө хоёр манаа, хоёр хуруугаар нэг нэгний алга цохих наадам наадаж, гаднаас хүн орж ирснийг төдий л анзаарсангүй, гагцхүү Янкелийг бид байна шүү ноён минь, бид байна шүү гэхэд нь сая тэдний зүг харахчаан болж, нэгэн нь хаалга нэг гараараа нээгээд, нөгөө гараар нөхөртөө цохиулах гэж сарвайх завсар манай хүмүүс дотогш нэгэн нарийн харанхуй хонгилд орж, тэр хонгилоор явсаар сая өнгөрсөн танхимтай ав адил, дээрээ бяцхан цонхтой танхимд орвол, хэдэн хүн, та нар юун хүн бэ? гэж хашхиралдан, Тарасыг үзвэл, өвч зэвсэгтэй нэлээд олон цэргийн хүн байсан нь, биднийг гаднын хүн битгий оруул гэж тушаасан гэвэл, Янкель, бид байна, гэгээн ноёд минь, бид байна гэвэл, түүний үгийг сонсон авах хүнгүй байтал, завшаанаа нэгэн бүдүүн хүн ойртон ирсэн нь, хараах зандчих нь бусад цэргээс илүүтэй шинжийг үзвэл, дарга хүн бололтой.

	— Ноён, бид байна шүү. Та, биднийг мэднэ шүү дээ. Гүн, еэ бас таны ачийг хариулах байх гэж Янкелийн хэлтэл,

	— Эрлэгийн эхэд зуун эр чөтгөр оноомор, та нар эднийг нэвтрүүл. Харин, дахиж өөр хүн битгий оруул, бас агссан сэлмээ битгий авч хая, шал дээр битгий нохойчилж хэвт... гэж тэр даргын сүрхий тушааж байсан үгийн үргэлжлэлийг манай хүмүүс сонсолгүй явсаар Янкель замд тохиолдсон хүн бүрд, бид байна, бид өөрсдийн улс байна гэсээр, өнөөх хонгилын бараг мухарт тулж очоод, нэг хуяг манаанаас, за одоо болох уу? гэж асуувал болох нь ч болох байх, ганц та нарыг одоо гянданд оруулах эсэхийг бүү мэд, яг одоо байхгүй, оронд нь өөр хүн харуул манаанд зогсож байгаа гэж манааны цэрэг хариулжээ.

	Аяа, аяа, тэр муу байна, эрхэм ноён минь гэж жүүдийн аяархан гаслахад,

	— Яваад бай! гэж Тарас зүтгэн тушааж жүүд, үг дагаж цааш удирдан одвол, өөдөө шовх хаалгатай нүхэн гяндангийн үүдэнд нэгэн гайдук цэрэг зогсож байсан нь гурван давхар сахалтай, нэг давхар сахал нь, хоёр чихний зүг, дундах сахал нь эгц хоёр хажуу тийш, дорд сахал нь, доош унжсан байдал муурын адил болжээ.

	Жүүд, тэр цэргийг үзээд, бараг гурав нугарч тэсгэлгүй зусардан ойртож, эрхэм жанжин ноён, эрхэм жанжин ноён гэвэл, тэр цэрэг:

	— Жүүд чи надад үг хэлж байна уу гэвэл,

	— Танд үг айлтгаж байна, жанжин ноён минь гэхэд, тэр гурван давхар сахалт цэргийн нүдэнд баярласан тэмдэг илрэн мэдэгдэж,

	— А... би чинь, энгийн нэгэн гайдук цэрэг шүү гэвэл, жүүд толгойгоо эргүүлж, хуруугаа арвайлган, би таныг хараад, жанжин ноён биеэрээ байна гэж бодсон шүү. Аяа, эрхмийн бие бялдар юутай сүр жавхлантай, сайхан ажээ. Тэнгэр үзэг! Хурандаагийн шинж бүрэн бий шүү, бүр хурандаа ноён шиг, Сахал нь нэг хуруу урт болбол лав хурандаа шиг болно. Ноёныг ялаа шиг хурдан азарга унуулаад, цэрэг сурган даргалуулах юм сан! гэхэд нь, гайдук дорд давхар сахлаа засаад, нүд нь улам ч баяртай болов.

	— Цэргийн улс гэж Ох, вей мир4 юутай сайн улс билээ. Товруу шижим чимэг нь нарны адил гялалзаж, охид, цэргийн хүнийг үзвэл үү дээ, аяа аяа гээд жүүдийн толгойгоо дахин эргүүлэхэд гайдук дээд сахлаа эрчлэн мушгиад, шүдний завсраар дуугарсан нь, адуу унгалдах адил чимээ гарчээ. Жүүд дахин билбүүрдэн, ноёноос нэг тус үзүүлэхийг гуйя, энэ ноён харь газраас ирээд, хасаг цэргийг сонирхон үзэх санаатай. Хасаг гэж чухам ямар хүн байдгийг урьд огт үзээгүй ажээ, гэвэл тэр цагт Польшид харийн гүн хэу ноёд үзэгдэх нь жирийн хэрэг байж. Европын бараг заримдаг Азийн байдалтай тэр нутаг газрын байдлыг үзэх гэж ирдэг байсан бөгөөд Москва улс, Украин хоёрыг бараг Ази тивд байдаг улс гэж үздэг байжээ. Үүнд гайдук ихэд мэхийн ёслоод, хувиас баахан тайлбар үг хэлэх санаа төрж;

	— Эрхэм гүн еэ, та тэр хасгийг үзээд юу хийх нь вэ? Хүн биш нохой гэмээр улс юм шүү. Тэдний шашин мөргөлийг ч хүн ер тоодоггүй гэвэл, золигийн хүү чи, бүү дэмий донгос! Нохой бол чи өөрөө нохой! Чи ямар аймшиггүй манай шашныг дайрч, хүн тоодоггүй байна гэдэг билээ? Харин, таны тэрслүүд шашныг хүн тоодоггүй байх гэж Бульбагийн унтууцахад, өнөөх Гайдук нь:

	— Уухай даа! Одоо, би чамайг таньж авлаа. Чи лав миний гянданд хоригдож суудаг тэдний өрөөсөн бөөр мөн шив дээ! За байз даа. Би харуул манаа дуудъя! гэвэл, Тарас, баахан болгоомжгүй хөнгөмсөг хөдөлснөө мэдэвч, угаас зан маш зөрүү, түүний дээр бас хорсол ихийн тул, хэрхэн тэр нэгэн цагийн эндэгдлийг засах арга бодож завдсангүй. Завшаанаа, Янкель дэргэд байсан учир, арга сүвэгчлэн;

	— Эрхэм жанжин ноён минь! Гүн еэ, хэрхэн хасаг хүн байж болох билээ? Хасаг хүн байвал хэрхэн, ийм хувцас олж, яаж ийнхүү гүн ноёны байдал дүрэмтэй байж, болох билээ? гэвэл, гайдук, дэмий донгосож л бай гээд, том амаа нээж хашхиран завдтал:

	— Эрхэм ван еэ минь тайтгарч хайрла, тайтгарч хайрла! Бид танд урьд өмнө үзэгдээгүй шан барья! Бид танд хоёр алтан зоос өгье гэвэл;

	— Яана гэнэ ээ? Хоёр алтан зоос оо? Би түүгээр юу хийдэг юм бэ? Би, үсчинд тал сахлаа хусуулахдаа хоёр алтан зоос өгдөг хүн билээ. Муу жүүд, зуун алтан зоос гаргаад өг! гээд гурван давхар сахлынхаа дээд сахлыг имэрч өгүүлрэн, зуун алтан зоос эс өгвөл би харуул дуудан хашхирна гэхэд нь, жүүдийн царай цонхигор зэвхий болж, мөнгөний илгэн уутны амсрын уяаг тайлах завсар гашуудан гасалж, юутай их амладаг хүн билээ гэж гашуудавч, завшаанаа тэр гайдук, зуугаас цааш тоо мэдэхгүй, нөгөөтээгүүр зуун зоосноос илүү мөнгө тэр удаа уутанд нь байсангүй ажээ. Тэгээд гайдукийг алган дээрх алтан зоосыг тоолон, бага амласандаа гэмшин буй байдлыг ажиглаад,

	— Ноён минь, ноён минь бушуухан зайлъя! Энд ер нь тун горьгүй улс байдаг аж гэвэл, Бульба өгүүлрүүн,

	— Мондийн гайдук, чи хүний мөнгө авахыг аваад цаадуулаа үзүүлдэггүй чинь юу билээ? Чи үзүүл. Мөнгө нэгэнт авснаас хойш үгүй гэж хэлэх ёсгүй шүү гэвэл;

	— Та нар бушуухан далд орж зайл! Эсвэл, би хүн дуудаад, тануусыг даа! Бүтэн байгаа дээрээ арил! гэвэл хөөрхий Янкель сандарч;

	— Ноён минь, ноён минь! Явъя! Явъя! Энэ муухай улс буянаа барж, хүний нулиммаар юм зүүдэнд нь орог! гэж яаран зайлахыг бодвол, Бульба, толгойг гудайлган аяархан эргэж буцвал, хойноос нь Янкель, хайран алтан зоос талаар гарзадсандаа Тарасыг үглэсээр дагаж, юунд хэрүүл өдөж хэрэг үүсгэв? Тэр муу нохой хараавал харааж л байхад ямар хамаа билээ? Эд чинь, хараалгүй дуугүй байж болдоггүй амьтан шүү дээ. Ох, вей мир! Ямар амьтан ийм азтай байдаг билээ? Биднийг хөөсний гэж зуун алтан зоос авч байх гэж! Манайхан болбол чамархайн үсийг тас өгтийлгөвч, нүүр амаа хүн танихын аргагүй болтол зодуулавч, зуун алтан зоос өгөх хүн гарахгүй дээ. Тэнгэр минь, өршөөлт тэнгэр минь гэж тэгж гасалж явав.

	Зорьсон хэрэг тэгж эс бүтсэн нь, Бульбад бүр ч их нөлөө тусаж, нүдэнд нь цог бадрав. Гэнэт, сэтгэл хатамжлан, за явъя, талбай дээр очъё, би тамлуулахыг нь үзнэ гэвэл;

	— Ноён минь, очоод яана. Ямар тус болох юм биш гэвэл;

	— Очъё гэж Бульбагийн зориг шулуудан хэлмэгц жүүд хүүхэд дагах өрлөг эхийн адил шүүрс алдан, хойноос нь гэлдрэв.

	Цаазаар аваачих хүнийг хүргэх талбар хаа байгааг олоход бэрхгүй байж, амьтан, тал талаас тэр зүг цутган цуглав. Тэр бүдүүлэг үе мөчлөгт хүнийг цаазаар аваачих нь харц олонд байтугай, дээд ангийнханд ч хамгийн сонирхолтой үзвэрийн нэг байжээ. Туйлын сүсэг бишрэлтэй олон чавганц, туйлын аймтгай бөгөөд хожим шөнөжин цуст хүүр зүүдэлж нойрмоглон бархирахдаа согтуу гусар гэдэг морин цэргийн бархирахаас дутуугүй бархирч байсан залуу охид эмс хүртэл, сонин юмнаас хожимдохгүй гэж цаазын газар тэмцэн одов. Тэдний зарим нь, ай, юутай зовлон эдэлж байгаа юм бэ! гэж нүдээ анин, бие чичрэн дагживч, нэлээд удаан зогсож хардаг байв. Зарим хүн гараа урагш сунгаад, амаа ангайж, болдог бол хүний толгой дээр ч гарч, сайн харах юм сан гэж боддог байжээ. Гэвч бяцхан, мөн жирийн олон толгойн дундаас хааяа яргачин хүн, бүдүүн махлаг царайгаа бүлтийн цухуйлгаж, эрүү тулгахыг их л мэдэмхий байдалтай харах зуур, хишиг өдөр архины нэгэн пүүст согттол хамт архи уудаг учир найз гэж дууддаг зэвсгийн дархантай огцом огцом үгээр хэлж байх нь үзэгдэнэ. Зарим хүн их л хавархан бахдаж хэлэлцэх бөгөөд зарим хүн, бооц мөрий тавин харж олонх үзэгчдийн байдлыг үзвэл, бүх дэлхийг ч дэлхий дахинд бологч бүх явдлыг ч, хуруугаараа хамрын нус ухахчилан үздэг хүмүүс байжээ. Олны тэргүүнд, хотын торгон цэрэг бологч мундаг мундаг сахалтын дэргэд нэгэн залуу тайж буюу чухмыг хэлбэл, тайж хүний дүрэм үзүүлэгч бөгөөд биедээ байдаг бүхнээ мөсөж, суух байранд нь ганц уранхай муу цамц, хуучин гутлын төдий үлдсэн нэг хүн, хүзүүндээ алтан дукат зоостой, хоёр оосор давхар зүүж, амраг хүүхэн Юзысьтэй зэрэгцэн зогсохдоо, тэр хүүхний торгон дээл хувцсыг хүн буртаг болгуузай гэж маш сэрэмжлэн, цаазаар хэрхэн аваачих бүх байдлыг тоочин ер нэмж хэлэх үгүй болтол тайлбарлаж өгүүлрүүн, хонгор Юзысь минь харав уу, энэ олон амьтан цөм тэр ялтныг хэрхэн цаазлахыг үзэх гэж цуглажээ. Хонгор минь, харав уу, гартаа сүх, матга зэрэг хэрэгсэл барьж байгаа хүн даруй зандалчин хүн. Ялтныг цаазаар аваачна. Дөрвөн мөчийг огтчин тамлах зэргээр эрүү тулгахад ялт хүн, амьд байж, бархиран тарчлавч, толгой тас цавчмагц дороо үхнэ дээ, хонгор минь, толгойгүй болсноос хойш бархирах хашхирах, идэх уухыг байх аж, хонгор минь гэж тайлбарлахад нь Юзысь эмээн сонирхож сонсон байв. Байшингийн дээвэр дээр амьтан дүүрч дээвэр дэх бяцхан салхивч цонхноос лоовууз шиг малгайтай, сахалтай, маш хачин хачин толгой бултайжээ.

	Байшингийн тагт дээр лаврын дор язгууртан сууцгааж, цагаан бурам чихэр мэт гялалзан инээж байгаа маш сайхан ноёхны хөөрхөн гар нь тагтны хайс барьж, зузаан чийрэг ихэмсэг ноёд, нэлээд ихэмсэг байдалтай суух ажгуу.

	Мөрөн тушаа гараа хийх оноотой, хойшоо унжуулдаг ханцуйтай гялалзсан гоё хувцастай боол зарц, янз бүрийн идээ ундаа барьж торомгор хар нүдтэй хөөрхөн алиа хүүхэн, цагаан гараараа боов боорцог, чихэр жимснээс атгачин, доош олны зүг цацлан, өлөн баатрууд малгай тоорцгоо авах үес, харласан алтан саатай, онгож гандсан улаан кунтуш дээлтэй ямархан нэгэн өндөр тайж олны дундаас гозон толгойгоо цухуйлгаж, гарын уртаар урьтан тосож аваад, олсон тэр хишгээ зүрхэн тус хүргэж тал өгөөд, амандаа хийхэд тагтны дор өлгөөстэй алтан тор дотор сууж байгаа начин шонхор шувуу ч хошуугаа хажуу тийш болгон, толгойгоо хазайлгаж, өрөөсөн хөлөө өргөөд, сонирхогчдын нэг адил, олны зүг ширтэлхийлэн харах ажгуу. Гэнэт олны шуугиан их болж зүг зүгээс хүн, за одоо хүрч ирэв, хүрч ирэв, хасгууд айсуй гэж хэлэлцэв.

	Тэр хасгууд, толгой нүцгэн урт сэвлэг үстэй, сахал ургажээ. Айсуй ирэхдээ, айх цөхөх байдал огтгүй, төв ихэмсэг бөгөөд нарийн цэмбэн хувцас хунар нь элэгдэж навтархай болсон ажгуу. Орчин тойрны олны зүг огт харах мөргөхгүй явахад нь, өмнө нь Остап тэргүүлэн явсныг өвгөн Тарас үзээд сэтгэл дотор нь юу орсон бол? Олны дундаас хөвүүний зүг ширтэн харж, түүний хөдлөх зорчихыг алдалгүй харсаар атал цаазын газар ойртов. Остап хүрч ирэн зогсоод, тэр гашуун зовлонг бусдаас урьдаар амсах болсон нь, нөхдөө харж үзээд, гараа өргөж өндөр дуугаар өгүүлрүүн:

	— Энд байгаа тэрсүүд буруу номтой бүгдээр, христостон хүний энэлэн зовж гаслан гашуудахыг тав ханаж сонсохгүй болтугай, тэнгэр минь! Бидний нэг маань ч үг алдан, муугаа бүү үзүүлээсэй! гээд, эрүүлэн цаазлах газар ойртвол Бульба:

	— Зөв зөв хүү минь гэж аяархан хэлээд, буурал толгойгоо гудайв.

	Зандалчин, Остапын уранхай навтас болсон хувцас хунарыг ховх татаад, дөрвөн мөчийг тусгай зэхсэн суурьт торгож хүлэв. Остапыг эрүү тулган тамласан аймшигт их эрүү зовлонг энд тоочиж, энэ бичиг үзэгч авгай нарын үсийг сэхүйн бостол сэтгэлийг чилээгээд яанам. Тэр муухай эрүүгийн зүйл нь, хүний энэрэнгүй сэтгэл төрөөгүй, гагцхүү цэргийн баатар гавьяаг насан турш эрхэм болгож байсан тэр бүдүүлэг догшин, үеийн заншил туршил болсон бөгөөд тэр үе мөчлөгөөс хэтийдсэн зарим хүн, аймшигт догшин харгис тэр зүйлийг эсэргүүцэвч, хүч хүрэхгүй байжээ. Оюун сэтгэл нээгдсэн ван, зарим баатар эрс, тийнхүү харгис эрүү шүүлт хэрэглэвэл, нийт олон хасаг цэргийн хорсол хонзон улам зангирах болуузай гэж сануулавч, төрийн их ямбатан, даан ч ухвар мөчид бөгөөд холч бодлогогүй нь гайхавч баршгүйн дээр хүүхэд мэт хэнтэг, хэтэрхий ихэрхгээрээ улсын чуулганыг хасгийн хэрэг шийтгэх хурлын адил элэг доог болгож, үймүүлэн бужигнуулах, дур мэдэн аваачих нь вангийн эрх хэмжээ, цэцэд мэргэдийн зүйтэй саналыг огоот явцгүй болгожээ. Остап, тэр бэрх эрүү хорыг тэсвэрлэх нь сэтгэшгүй хатан зоригтны адил, Олон эрүү тулгасаар, эцэс сүүлд нь дөрвөн мөчийг хэмх цохиж, яс аймшигтай харчигнах чимээ, алс хол зогссон хүнд хүртэл ив илхэн сонстож, олон ноёхон нүд халтиран, харж чадахгүй болж байтал, Остапын амнаас ёолох чимээ нэг ч гарсангүй, царай нь огтхон хувирсангүй. Тарас, олны дунд тэргүүнийг дарж, нүдээ баахан дээш болгон харж зогсохдоо, зөв, зөв хүү минь гэж ойшоон өгүүлж байв. Тэгтэл хамгийн эцсийн үхэм бэрх эрүү хор тулгах үед Остапын зориг баахан суларсан мэт болж, орчин тойрныг харвал аяа тэнгэр! Нэг ч таних хүний зүс царай үзэгдэхгүй, цөм үзэгдээгүй нүүр царай үзэгдэн, үхэхийн энэ цаг дээр ойр садны нэг хүн байдаг ч болоосой. Үр нэгэн буурай эхийн элэг эмтрэн уйлахыг буюу үсээ үгтээн, цагаан сайхан хэнхдэгээ дэлдэн гасалж гэргийн ухаангүй гашуудан гаслахыг үзэх сэн гэж хүсэхгүй, харин нас эцэс болох цагт зоригт цэцэн үгээр сэтгэлийг нь сэргээн хатангатгах чигмай баатар эрийг үзэх ч болоосой гэж зориг шантран мохож, тэсгэлгүй мөхөстөн дуудаж, аав аа! Чи хаа байна? Миний үүнийг мэдэн сонсож байна уу? гэвэл олон бүгдийн нам гүм, чимээгүйн дундаас, сонсож байна! гэж хүнгэнэсэнд, түг түмэн амьтан нэг зэргээр цочив. Морьтой цэргийн зарим нь цугласан олныг байцаан нэгжиж эхлэв. Янкель үхэж байх адил царай зэвхий болж, морьт цэргийн хүнийг баахан холдмогц, Тарас хаа байна вэ гэж айн эмээн эргэж харвал бараа туруугүй болжээ.

	 


XII

	 

	Тарасын мөр сураг гарсан нь, нэгэн бум хоёр түмэн хасаг цэрэг, Украины зах хил дээр үзэгдэж, тэр их цэрэг нь олз омог хайж мордсон буюу татаарын хойноос нэхэн мордсон хэсэг баг цэрэг буюу нийт олны хорсол тэсэхүйеэ бэрх болж, бүх хасаг цэрэг даяар хөдөлж, эрх ёсоор доромжлуулан хяхуулсан, биеэ гутам шившигтэй дарлуулсан, ариун хэв заншил, өвгөд дээдсийн шашин шүтлэгээ доромжлуулсан харь ноёдын ёс бусчилсан, хавчин дарласан, шашин мөргөлийг нь католиктой нэгтгэсэн жүүд нар, христосын шашинтай газар гутам муухайгаар эзэрхсэн зэргээр эртнээс нааш хасаг цэргийн өшил зангируулсан бүгдийн хариу авах гэж хөдөлжээ. Нас залуу боловч зориг хатан гетман Остраниц, тэр их хасаг цэргийг удирдаж, нас сүүдэр дээр гарсан, хашир суусан, нөхөр зөвлөх нь Гуня, гетман жанжинд арга зөвлөн туслан дагалцаж, найман хурандаа тус бүр нэгэн түм хоёр мянган цэрэг бүхий хороог даан удирдаж, хоёр их засуул ноён их монцогт ноён (монцог гэж молцог тугийг хэлжээ) аянд гетманыг дагалдан явах ажээ. Их тугч ноён, жанжин тугийг удирдаж, өчнөөн төчнөөн туг, хөрөг далбаа, алсад намилзан дэрвэж, монцогт нөхөд, монцгоо залан авч явав. Их цэрэгт бас хорооны ачааны тушаалтан, цэргийн хаванчууд, цэргийн бичээч нар морьтой явган баг цэрэг удирдан явж, жинхэнэ дансны хасаг цэргийн тооноос дутуугүй сайн дураар мордсон мөн данс цэсгүй хасаг цэрэг мордоцгоож, зүг зүгээс хөдөлсөн нь, Чигирин хот, Переяслав хот, Батурин хот, Глухав хотоос, Днепр мөрний адгаас, тэр их мөрний бүх эх салаа арал олтиргоос цэрэг цутган хөдөлж, тоо томшгүй агт, цувраа тэрэг, талаар үргэлжилж, тэр олон хасаг цэргийн дунд тэдгээр найман хороо цэргийн дунд хамгийн шилдэг нэгэн хороо байсныг Тарас Бульба даргалжээ. Нас их болж, их хашир чадамгай болсон, бас цэрэг захиран хөдөлж чадах чадал, дайсныг бусдаас илүү өшин занах өшил зэргээр нөхөд дундаасаа давуутай ажээ. Үүнд, хасаг цэрэг хүртэл, түүний хэтэрхий догшин харгисыг гайхан үзэхэд, буурал өвгөний амнаас шатаа, дүүжил гэхээс өөр үг гарахгүйн дээр, цэргийн зөвлөлд санал гаргахдаа хүйс тэмтрэн хядах, үнсэн товрог болгохоос өөр санал байдаггүй байжээ.

	Хасгийн чадал юугаан үзүүлсэн бүх тулалдаан, тэрхүү аян дайны бүх явцыг энд тоочсоны хэрэггүй болов уу, тэр зүйл цөм судар түүхэнд тэмдэглээтэй. Орос газар шашин шүтлэгийн төлөө дайн хийвэл ямар байдаг нь мэдээжийн хэрэг ажээ. Шашин шүтлэгээс давуу хүчтэй зүйл алга. Тэр нь долгио ихт үүрд хувьсагч тэнгис далайн дунд өөрөө бүтсэн хад мэт давагдашгүй сүртэй бөгөөд тэнгис далайн ёроолын төвөөс тэнгэрийн зүг эвдрэн цөмөршгүй сүндэрлэж, ан цавгүй бүтэн бүхэл чулуугаар бүтээд, зүг зүгээс харагдаж өнгөрөн цувагч, долгионы өөдөөс эрслэн харж байх ажээ. Тэгээд тэр хаданд мөргөх хөлөг онгоц муугаа үзэх нь, хамаг хатуу хэрэгсэл нь зомгол залтас болон зад хэмх мөргөж, хэрэгслийн хамаг юм үйрч, амь хохирогсдын хөөрхий гаслант дуу агаарын хийг дуурьсах ажээ.

	Судар түүх үзэхүл, чөлөөлөгдөж байгаа хотоос Польшийн дарангуй цэрэг хэрхэн зугтаан зайлж, ичих зовохыг мэдэхгүй түрээсчин жүүд нар яаж дүүжлүүлж гүйцсэн, бас зарлигийн гетман жанжин Неколай Потоцкий олон цэргийн чуулганы сэлт, тэрхүү их хүчний эсрэг яахын аргагүй буурай байсан, хэрхэн дарагдаж, хөөгдөн зугтаасаар бяцхан горхиноо шилдэг цэргээ цацаан үхүүлсэн, хэрхэн Полонно гэдэг бяцхан суурин газар догшин сүрт хасаг цэрэг, түүний цэргийг бүслэн цухалдуулж, арга мөхөстсөн Польш гетман жанжин хэрхэн андгай тангараг өгч, ван хийгээд төрийн тушаалтан бүхний өмнөөс бүрэн гомдлыг таслан хангаж, хуучин эрх дархыг цөм ёсоор болгоно гэж тангарагласныг тодорхой өгүүлжээ. Гагцхүү, хасаг цэрэг, тэр ам тангарагт итгэхгүй хаширч, Польшийн андгай тангараг ямар байдгийг осолгүй мэдэх болжээ. Тэгээд тэр бяцхан суурин газар байсан орос лам нар биш болбол, Потоцкий жанжин зургаан мянган алтан зоосны үнэтэй аргамгаа гайхуулан унаж, тайж язгууртан нарын хорхой хүргэн, сурвалжит гоёхон авгай нарын нүдний хужир болж явахгүй сэн. Сенаторуудад арвин сайхан хурим идүүлж, чуулганд шуугиулж явахгүй сэн ажээ. Тэр бяцхан суурин газраас хасаг цэргийг угтаж, бүх орос лам нар, гэрэлт алтан жанч хувцас юугаа өмсөцгөөн, хөрөг шүтээн загалмайгаа залсаар, өмнө нь тэргүүлэгч лам өөрөө гартаа загалмай барьж, их багшийн номт малгай өмсөж угтсанд хасаг цэрэг цөм, малгайгаа авч, тэргүүнийг бөхийлгөн ёсолж билээ. Тэр үес, вангаас бусад хэнийг ч тоож дагахгүй байсан боловч, өөрийн христос шашны өөдөөс эсэргүүцэн мөчөөрхсөнгүй, лам нараа хүндэтгэж, үг захиаг дагаж, гетман хурандаа сэлтээр Потоцкийг христосын бүх орон хийд, сүм дуганыг дархалж, хасаг цэрэгт ямар ч хохирол хяхалт учруулахгүй, алив хуучин өшөө хорсголыг бүрмөсөн мартан гээхийн ам тангаргийг авч суллан тавихаар болсонд, ганцхан хурандаа тэгж найрамдахыг эс зөвшөөрсөн нь Тарас байжээ. Толгойн сэвлэг үснээс үгтээн гашуудаж өгүүлрүүн:

	— Ай гетман жанжин, хурандаа дарга нар минь! Ингэж ухвар мөчид эмсийн адил хөнгөмсөглөж, ляхуудын аманд битгий хууртагтун. Тэд муу нохой, та нарыг лав бачилна гээд, цэргийн бичээч, гэрээ болзоог бичиж, гетман жанжин гарын бат үсэг зурсанд зүүж явсан гянт болд нандин турк сэлмээ авч хулс зэгс мэт нуга дарж хоёр анги болгон хугалаад, тус тус хоёр тийш хол хаялж, за, хагацъя даа! Энэ мэсийн хоёр хугархай үүрд нийлж нэгэн бүтэн сэлэм болохгүйтэй адил, нөхөд минь, та бид ч энэ ертөнцөд дахиж уулзахаас өнгөрчээ. Миний ганцхан салахын сануулах үгийг битгий мартагтун! гэж дуу нь маш өндөр хүчирхэг болж орхирон өгүүлэхэд, ирээдүйг зөгнөсөн тэр үгийг сонсож, бүгд хирдхийн цочвол, өгүүлсэн нь, үхэх цаг дээрээ та нар миний үгийг санах байх! Үүгээр энх амгалан, эв найрамдлыг худалдаж авав гэж та нар бодож байна уу? Гар газар, хөл хөсөр ноёрхоно гэж бодож амуу? Ондоо ноёрхлоор ноёрхох болно доо та нар, гетман жанжин чи үст толгойн хуйх өвчүүлж, сагадайн хивэг чихүүлээд, яармаг болгонд удтал үзмэр болгуулна даа! Та, бусад ноёд ч гэсэн, мөрөн дээрээ толгойгоо тогтоож чадахгүй бий. Хонь шиг, амьдаар тогоонд эс чануулбал чулуу хэрэмд амьдаар битүүмжлүүлж, чийгтэй нүхэн тамд үхэж дуусах бий, та нар! гээд өөрийн цэргийн зүг хандаж, за, хүүхэд та нар өөрийнхөө үхлээр үхэх дуртай хүн байна уу? Муусайн сэг адил зуухын ард эмсийн ханзан дээр буюу архины пүүсийн хашааны ёроолд согтуугаар үхэхгүй, шударга хасаг эрийн үхлээр бүгдээр хээр талд нэгэн хамт, дэр нийлсэн хүргэн хүү, бэр хүүхэн хоёр шиг цөм цугаар хэвтэж, хасаг сайн эрийн үхлээр үхэх дуртай юу? Эсхүл гэр орондоо буцаж, эрэмдэг шашинтай хавчуур болж, Польш ксендз лам нарт зайдлуулах дуртай юу? гэхэд нь, Тарасын хорооныхон цөм;

	— Ноён хурандаа таныгаа дагая, таныгаа дагая! гэж хашхиралдан, нэлээд олон цэрэг, тэр хороонд дагаж оров.

	— Намайг дагавал, намайг дага даа! гээд Тарас, малгайгаа лав өмсөж, тэнд үлдсэн бүгдийг нэг ширүүн хүйтэн харж, морин дээрээ хормой хувцсаа засаж, сүр бадруулж, цэрэгтээ хашхиран өгүүлрүүн, биднийг хэн ч хорсом муу үгээр үл дайрах болтугай! За, хүүхэд минь, католикуудад зочлоор очъё! гэж морио ташуурдан хөдөлсөнд ачаатай зуун тэрэг хойноос нь дагаж, өдий төдий морьтой явган хасаг цэрэг дагалдсанд, морин дээрээс эргэж, үлдэн хоцрогсдыг хилэнт нүдээр эргэн ширтэлхийлсэнд, харц нь их л ууртай догшин бүлгээ. Тэгж мордоход нь хэн ч аймшиггүй хориглон эс зогсоов. Бүх цэргийн харсаар атал, тэр хороо цэрэг ганцаар тасран одож, Тарас удтал байн байн эргэж занасаар далд орвол, Гетман жанжин, олон хурандаа, ямар нэгэн муу ёр зөгнөсөн адил удтал дуугүй, хирдхийн цочиж зогсов. Тарасын зөгнөн хэлсэн үг, учиртай үг байжээ. Цөм түүний хэлсэн ёсоор болж, Каневын тэнд гэрээ болзоог польш нар эвдлэн тэсрүүлж, удалгүй Гетман жанжны толгойг тэргүүн олон түшмэдийн толгойн хамтаар шорог модонд өлгөсөн билээ. Тарас хэрхэв? гэвэл, хороо цэргээ удирдан, бүх Польшоор хөндлөн гулт явж, арван найман бага хот суурин, дөч орчим католик орон сүм үнсэн товрог болгож, Краков хотод хүрэх шахав. Польш тайж нарыг их л хядаж аль баян шилдэг шилтгээнийг талан сүйтгэж, хасаг цэрэг нь ноёдын зооринд хэдэн зуун жил хадгалж байсан нарийн дарс бал бурам архийг хөсөр бялхаан асгацгааж, зоориноос олсон нарийн цэмбэн хувцас хунар, эд таваарыг тас цавчин шатаажээ. Тарас юу ч бүү хайрла гэж давтан захицгааж, хасаг цэрэг, хар хөмсөгт ноёхон авгай нарыг ч цагаан хөхт тунгалаг царайт охидыг ч өршөөн өрөвдсөнгүй. Тэр хөөрхий охид, дуган сүмийн сахиус шүтээний дэргэд ч амь хоргодон зайлж чадалгүй, Тараст дуган сүм, бурхан тахилтайгаа шатаалгадаг байв. Гал авалцан дүрвэлзэж шатахад хэчнээн олон цасан адил цагаан гар, дөлөн дундаас тэнгэрийн зүг сарвалзаж, гаслан дуудах шаналалт дуунд нь газар хотойж, хээрийн өвс ч өрөвдөн налрим гашуун боловч, хатуу сэтгэлт хасаг эрс, огт ажиггүй билээ. Гудамжнаа нялх цоров хүүхдийг жадаар өлгөж аваад галд шидэн, үхэж байгаа эмс охидын дээрээс хаяж орхидог байлаа. Тэхэд нь, Тарас, дайсан лях мэдтүгэй! Энэ бол Остапын хойноос буян хийж байгаа минь билээ. Айл суурин тохиолдох бүр тийм буян хийсээр явахад нь Польшийн засгийн газар Тарасын тэр өдүүлж байгаа явдлыг энгийн уулга дээрмээс баахан том хэрэг гарав гэж өнөөх Потоцкий жанжинд таван хороо цэрэг захируулан явуулж, Тарасыг заавал барьтугай гэж одуулав.

	Хасгууд тэр цэргийг хөөн нэхэхэд хөдөө замаар зургаан хоног довтлон зайлж, морь нь, тийм сүрхий зугтахад нь арай гэж тэсвэрлэн, хасаг цэргээ дайснаас аварсаар билээ. Гэвч, Потоцкий тэр удаа уг даалгасан зүйлийг нэртэй сайнаар гүйцэтгэж, цуцалтгүй нэхсээр Тарасыг түр амсхийх гэж нэгэн эвдэрхий цайзад Днестр голын эрэг дээр буусныг гүйцжээ.

	Тэр цайзын нурсан хэрэм, тасарсан далан сүндэрлэн үзэгдэж, хэзээ хэзээгүй хийсэн нурмаар өнгийсөн хадны хэмхдэг чулуу дүүрсэн байжээ. Тэр газар зарлигийн Гетман жанжин Потоцкий, Тарасыг гүйцээд, хээр талын зүг хандсан хоёр талаас хавчин байлдвал хасгууд дөрвөн хоног тулалдаж, тоосго чулуугаар шидлэн эсэргүүцэв. Тэгсээр хүчин мохож зэвсгийн хэрэгсэл шавхарч, Тарас, арга буюу дайсныг сэтлэн гарахаар оролдов. Хасаг цэрэг нь үнэхээр, эсэргүүцэл этгээдийн хүрээлснийг шувтлан гарч, хурдан морь нь эзэн эрсийг аюулаас гаргах болзошгүй асанжээ. Гэтэл, хар хурдаар давхиж явах зуур Тарас, байз! гэж хашхиран гэнэт зогсож, гаанс тамхи минь ойчив. Дайсан ляхад гаансаа ч би үлдээхгүй! гээд өвгөн атаман дарга, тэнгис далай, хуурай зам, аян дайн, орон нутагтаа салдаггүй гаанс тамхиа өвсөн дотор бөхийн тэмтэрвэл, гэнэт дайсны бүлэг цүлэг цэрэг бужигнан ирж, чийрэг мөрнөөс нь шүүрэн ноцов. Үе мөчөө дугтран хөдөлтөл, ноцож барьсан гайдукууд урьд адил хөсөр пижигнэн ойчсонгүй, өвгөн чийрэг хасаг эр, Аяа насанд дарагдав! насанд дарагдав! гэж уйлжээ. Гэтэл, насанд дарагдсаны ч гэм биш, хүчин давуу хүчинд автагдсан ажээ. Хөл гараас нь бараг гучаад хүн зууралдан ноцож, ляхууд, за, муу турлиах баригдав уу чи одоо! Энэ муу нохойг одоо яаж залхаан алах арга сүвэгчилье гэлцэж, Гетман жанжны зөвшөөрлөөр амьдаар олны өмнө шатааж алахаар тогтов. Тэр хавьд орой нь аянгад бут ниргүүлсэн нэг хувхай мод байжээ. Тэр модонд төмөр гинжээр холбон уяж газар бүрээс харагдахаар өргөн, хоёр гарыг хадаасаар хадаад модны ёроолд гал түлэв. Хөөрхий Тарас түүнийг шатаах, тэр галыг харж, бодолгүй, өндөр дээрээс хасаг цэргийн буудалцан тулалдаж байгаа зүг ширтэн харж, тэр хэсэг модны ар дахь толгойг хүүхэд минь, бушуухан эзэлж ав. Тэр толгой өөд дайсан халдаж чадахгүй! гэж хашхирвал, салхи сөрж үг нь сонсогдсонгүй. Тарас цөхөөд одоо үхэх нь дээ, талаар үхэх нь дээ! гэж гашуудтал, дорогш Днестрийн гялалзах зүг харж, нүдэнд баярын тэмдэг тодрон гялалзав. Шугуйн цаанаас дөрвөн завь онгоцны хитгэ цухуйсныг харж, байдаг тэнхээ мэдэн өндөр их дуугаар бархиран, хүүхээд! Эрэг рүү давхи, эрэг рүү давхи! зүүгээр уулын хормой дагасан цувц замаар бууцгаа. Эрэг дор завь онгоц байна. Дайсанд хөөгдөхгүй гэж байдаг завийг цөмийг аваад, яваарай! гэж хашхирвал, завшаанаа салхи тэр зүг хөдөлж, хасгууд захиа үгийг цөм сонсов. Гэтэл, тийм санал зөвлөгөөн өгсний хариуд, сүхний онгиор толгой дээр нь буулгасанд, нүд эрээлжлэн ухаан алджээ.

	Тэр завсар хасаг цэрэг, уулын хормой дахь нарийн зөрөг замаар тэнхээ мэдэн давхиж, нэхүүл хойноос нь үлдэн хөөвөл, тэр нарийн зөрөг зам ийш тийш гудран мурийж, дайсан тун айсуй тул бүгд агшин зуур зогсоод за, нөхөд минь, чигээрээ давхих уу даа! гээд минаа ташуураа өргөцгөөж, исгэрмэгц, татар морь нь дүүлж, сур мэт сунаад, гүн гулдхал дээгүүр нисэн гарч, тэр чигээр Днестр голд пал хийтэл буусанд, хоёрхон хүн өндөр дээрээс голын усанд хүрэлгүй, гулдхалын чулуун дээр ойчиж морь унааны хамт, дуугарч завдалгүй үхэж далд оров. Бусад хасаг цэрэг морь унасан тэр чигээр голын усанд самарч, онгоц завины уяасыг тайлж завдав. Ляхууд, тэр сүрхий ёроолгүй гулдхалын ирмэг амсар дээр зогсоод хасаг эрсийн тэр гайхамшиг зоригтойг ихэд жигтэй сонин хэрэг гэж, бид бас тэгж дүүлэх үү, дүүлэхгүй юү? гэж гайхаж байтал, хөөрхий Андрийн толгойг эргүүлэн мунхруулсан өнөөх сайхан польш хүүхний төрсөн ах, нас залуу, цус шингэн, зориг идэрхэг хурандаа, удаан бодолгүй хасгийн хойноос тэнхээ мэдэн дүүлж, агаарт морьтойгоо гурав эргэж, хурц ирмэгт хад чулуун дээр ойчоод гүн гулдхалын эрвэн сэрвэн хурц чулуунд тасар тасар татуулж алга болоход нь, тархи нь цустайгаа холилдож тэр нүхэн цөмөрхий гулдхалын төвгөр түнхгэрээр ургасан бут сөөгийг шүршжээ.

	Тарас, цохиулсандаа ухаан алдаад сэхэж, Днестр рүү харахад хасгууд, завь онгоцонд сууцгаан сэлж явав.

	Дээрээс дайсан, тэдний зүг хүчлэн буудавч, сум хараахан хүрч тусан чадахгүй болсонд өвгөн атаман даргын нүдэнд баярын гал гялалзаж, дээрээс хашхиран өгүүлрүүн:

	— За, нөхөд минь, сайн яваарай! Намайгаа дурсаж, ирэх хавар эрхбиш энэ рүү дахин ирж сайхан гэгчээр чадлаа үзүүлэн наргиж үзээрэй! За, золигийн муу ляхууд та нар үзэв үү? Хасаг хүний айх юм дэлхий дээр байдаггүй гэж мэдэв үү, та нар? Байзнаарай, таанууд, үнэн ёст оросын шашин ном гэж ямар юм байдгийг мэдэх цаг та нарт ирэх бий, ирэх бий! Хол ойрын улс түмэн, орос газарт өөрийн хаан бий болж мандаад, дэлхий ертөнцөд түүнийг үл дагах хүчин байхгүй болохыг одоогоос зөгнөн мэдэж байна шүү! гэвэл, их түүдгийн гал дөл дээшээ дүрвэлзэн өрөвхийж, хөлийг нь долоон мод өөд ноцжээ. Гэвч, оросын хүчийг давж дарах тийм гал түүдэг, эрүү хор, хүчин чадал дэлхий дээр хаана байх билээ? Днестр гол гэдэг их ус билээ. Тэр голд булан тохой олон, хулс зэгс ихтэй, бас, хөлгүй ч газар бий, ус нимгэнтэй зах хошуу газар ч бий, хун цэн шувууд цэнгэл болж донгодсон усны мандал нь гялалзан, зоригт боролзой галуу ч хурдлан хөвж, хулс зэгс эргийн захаар хавтгалжин, улаан хөеөт тотголжин зэрэг шувуу оршинхон байдаг билээ. Хасаг цэрэг тэр голоор нарийн урт бөгөөд хоёр залуурт завь онгоцоор хурдлан явж, нэгэн зэрэг сэлүүрдэн усны шувуу үргээн, ус нимгэн, хайрдам газрыг өнгөрч явахдаа, атаман даргаа дурсан хэлэлцэж явлаа.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

("Цог" сэтгүүлд хэвлэгдэхэд бичсэн төгсгөл үг)

	 

	Миргород гэдэг тэргүүн хэсэг төгсөв хэмээсэн үүнийг монгол болгож уншигч олон авгай нарт толилуулах сан гэж 25 жил хүсэн эрмэлзсээр холбон найруулж хөрвүүлэн орчуулъя даанч хатуу гэж хүч хүрэн ядаж байснаа ноднин уржнангаас үдшийн шөнөөр мэр сэр орчуулан, нухалсаар сүүлийн хэдэн бүлгийг 16-р жарны хар луу жилийн, дэлгэр сайхан зуны адаг сарын 29-ний улаагчин тахиа өдөр, Хэнтий ханы Цэнхэр Мандалын нутаг Хэрлэн голын хөвөө дэх Загастын хошуунд хэдэн хоног амрах зуур өглөө үдэш барьж, чадан ядан орчуулсаар төгсгөөд, оросын алдарт бичгийн хүн Гоголийн Миргород гэдэг туужсийн 2-р хэсгээс Вий гэгч сүүрт туужийг хойтон жил орчуулж, монгол үзэгч олон ах дүү нартаа дэлхий дахинд алдаршсан оросын утга зохиолын зүйлээс уламжлан толилуулахын сайн ерөөл тавья. Үүнээ онож орчуулсан бол төдий л буй заа. Олон жил хүсэн бахдаж орчуулах гэсэн Тарас Бульбын тууж үүнийг уг зохион бичсэнтэй адил сайхнаар баян үгт бэлэн монгол хэл аялгуундаа буулгаж эс чадсан болбоос, дуун хөрвүүлэгч Ринчен хэмээгдэх буурал болхи нэгэн бээр үзэгч олон нөхөд өршөөн уучилмуу хэмээн хүлцэн өчив. Хойч өдөр улам улам сайн орчуулагч, зохиолч нар гарч ард Монголын утга зохиол өвтэгш мандах болтугай!

	 

	Ринчен

Автоматаар үүсгэсэн тайлбар]

	 

	 

	 


“Улсын хэвлэлийн газар” Улаанбаатар хотноо 1957 онд эрхлэн хэвлүүлсэн "ТАРАС БУЛЬБА" номын Хэвлэн нийтлэлийн мэдээлэл:

	 

	Техник редактор А. Нацаг      

	 

	Хянагч Д. Жалцан

	Хэвлэлтэд 1957 оны 3 дугаар сарын 19-ны өдөр.

	 

	Цаасны хэмжээ 84X108 1/40. 

	 

	Хэвлэлийн хуудас 5/5 Б-3945      

	 

	Захиалсан №82

	 

	Сүхбаатарын нэрэмжит, Улсын Хэвлэх үйлдвэр, 

	Улаанбаатар. Чойбалсангийн гудамж. 2

	
Заметки

		[←1]
	 Сэнгүн гэж эрт цагт газар орныг захирсан жанжныг хэлжээ. Түүний харьяат газрыг сэнгүүлиг гэдэг.




	[←2]
	 Ботон - гэж архи хийдэг том сав.




	[←3]
	 Даравч - гэж морь явуулах гэж гутлынхаа өсгийд зүүдэг төмөр.




	[←4]
	 Еврей үгээр аяа халаг, нохой минь гэж гаслах аялгуу байсан нь гаслах гайхах алинд нь ч хэрэглэх болжээ.

